
Shivasamhita 1

શિવસંહિતા ૧

Document Information

Text title : Shiva Samhita 2

File name : shivasaMhitA2.itx

Category : shiva, saMhitA

Location : doc_shiva

Transliterated by : Mrityunjay Pandey

Proofread by : Mrityunjay Pandey

Description/comments : from nAradapAncharAtra shrIshivasaMhitA. This is viShNudharma

shivasaMhitA

Latest update : August 26, 2024

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 18, 2025

sanskritdocuments.org



Shivasamhita 1

શિવસંહિતા ૧

૧. અથ પ્રથમોઽધ્યાયઃ ।
ચક્ષુર્ભ્યાં દોરુરોભિશ્ચ વાચા ચ હૃદયે ન ચ ।
રામં સ્મરામિ ભક્તાનાં ભજમાનં મનોરથાન્ ॥ ૧॥
વેત્તારં રામકામાનાં વક્તારં શ‍ૃણ્વતાં સતામ્ ।
લક્ષ્મીવન્તં લસલ્લક્ષ્મીજાતં લક્ષ્મણમાશ્રયે ॥ ૨॥
રામારામરહસ્યાનિ સદ્ભાવ્યાનિ પ્રકુર્વતે ।
તિરસ્કુર્વત આમુક્તેર્યુક્તોઞ્જલિર્હનૂમતે ॥ ૩॥
કૈલાશે મેરુસઙ્કાશે નાનારત્નવિભૂષિતે ।
નાનાગુલ્મલતાસ્તોમદ્રુમરાજિવિરાજિતે ॥ ૪॥
સર્વદાસુખમાસીનૌ નાના ખ્યાનકકોવિદૌ ।
સર્વજ્ઞૌ સર્વલોકેશૌ પાર્વતી પરમેશ્વરૌ ॥ ૫॥
દૃષ્ટ્વા વસન્તસમયં કામુકોત્સવવર્દ્ધનમ્ ।
કદાચિત્કૌતુકાવિષ્ટૌ ચક્રાતેરસવત્કથાઃ ॥ ૬॥
તત્રોમા સોમતિલકં રમાસખસખં શિવમ્ ।
પ્રસાદસુમુખં વીક્ષ્ય પપ્રચ્છ પ્રિયમાદરાત્ ॥ ૭॥
કસ્ય વસન્તકાલેસ્મિન્ વિશેષેણ સુખોત્તરા ।
વિહારાહારરુચિરા ભવેયુર્ભુવનેશ્વર ॥ ૮॥
અનયાદપિ સુખોત્તુઙ્ગારઙ્ગાસઙ્ગકરાઃ    સતામ્ ।
કસ્ય તે સ્યુઃ કથયતાં પશ્યતાં શ‍ૃણ્વતામપિ ॥ ૯॥
ત્રૈલોક્યે દૃશ્યતે કોપિ પ્રસિદ્ધો ગુણરાશિભિઃ ।
મન્તવ્યઃ સર્વમન્તવ્યૈઃ પુણ્યશ્લોકશિરોમણે ॥ ૧૦॥
શરણ્યઃ સર્વશક્તીનાં દિવ્યાનાં પરમં પદમ્ ।

શિવસંહિતા ૧

નિત્યતારુણ્ય કારુણ્ય કલાકોષશ્ચ કઃ પુમાન ॥ ૧૧॥
સર્વદેવશિરોધાર્ય પાદપદ્મરજાશ્ચ કઃ ।
તવાપિ સમ્મતઃ સર્વગુણૈઃ કલ્યાણકારકૈઃ ॥ ૧૨॥
દિવ્યાનેકાવરોધઃ કઃ કશ્ચૈવ પ્રિયદર્શનઃ ।
દિવ્યસ્થાનગણઃ કઃ સ્યાદ્દિવ્યોદ્યાનવિહારકૃત્ ॥ ૧૩॥
દિવ્યપરિજનોપેતો દિવ્યાનેકપરિચ્છેદઃ ।
નિત્યભોગસમૃદ્ધઃ કઃ કશ્ચકામમનોહરઃ ॥ ૧૪॥
શ્રુતે ચ કીર્તિતે   ધ્યાતે યસ્મિન્કાન્તધિયાપિ ચેત્ ।
સાધ્વીધર્મો ન લુપ્યેત ન દુષ્યેત સ્વયમ્વરા ॥ ૧૫॥
સર્વાધિકારતા કસ્ય સેવાદૌ ચ ગુણોન્મુખી ।
સર્વલક્ષણસમ્પન્નો નિર્ધૂતાશેષકલ્મષઃ ॥ ૧૬॥
ધ્યાતું મમાપિ યોગ્યઃ કસ્તવાપિ ચ મહેશ્વર ।
આવાભ્યાં જગત્પૂજ્યાભ્યાં પૂજનીયપદામ્બુજઃ ॥ ૧૭॥
કથ્યતાં યદિ રોચેત દોષો યદ્યથ નાપતેત્ ।
સગુણઃ કાલકર્મશ્ચેન્મધ્વાસ્વાદશ્ચ પુષ્કલઃ ॥ ૧૮॥
ક્ષન્તવ્યો તિક્રમોહ્યેષ ગુણગ્રસ્તમનસ્તયા ।
મમ ચાપલ્યયુક્તાયાઃ પાલિતાયાઃ મુહુર્મુહુઃ  ॥ ૧૯॥
શ્રુત્વેતિ પાર્વતી વાક્યં દયમાનમના મનુઃ ।
ઉવાચ ચારુચતુરઃ કથાહારો હરો મૃદુઃ ॥ ૨૦॥
સાધુસાધ્વીમહાભાગે ભાવજ્ઞે પ્રાણવલ્લભે ।
ઇષ્ટં પૃષ્ટં ત્વયાગુપ્તં ગુણૈઃ પુષ્ટમમાયિકૈઃ ॥ ૨૧॥
ત્વયાપૃષ્ટં વિષમપિ વર્ણ્યમેવ મયાભવેત્ ।
અમૃતં તુ કુતો નસ્યા દાસ્વાદ્યં મમ પાર્વતિ ॥ ૨૨॥
સામાન્યેન ત્વયા પૃષ્ટં વિશેષેણોચ્યતે મયા ।
અભ્યર્ણકર્ણમાર્ગેણ વર્ણ્યમાકર્ણ્યતાં ત્વયા ॥ ૨૩॥
શ્રોતવ્યેષુ બહુષ્વત્ર  વક્તવ્યેષુ બહુષ્વપિ  ।
શ્રાવ્યં વાચ્યં ચ તદ્ધિ સ્યાદ્વ્યદ્ધિ સારતમં ભવેત્ ॥ ૨૪॥

અત્યન્તગોપનીયં યત્ત્વયિ તત્તન્ન ગોપ્યતે ।
ઈશ્વરાણાં રહસ્યન્તુ પ્રકાશ્યં ક્વચિદેવ હિ ॥ ૨૫॥
યસ્ત્વયા પૃચ્છ્યતે ભૂમા દિવ્યચેષ્ટાગુણાકરઃ ।
હૃદિ મે વર્તતે હ્યેષ ગૂઢો વેદેષ્વપિ પ્રભુઃ ॥ ૨૬॥
તસ્યાનન્તાનિ નામાનિ દિવ્યાનિ ચરિતાનિ ચ ।
ભવ્યા વિભૂતયો દિવ્યાઃ પરિવારાસ્ત્વનેકશઃ ॥ ૨૭॥
ભોગસ્થાનાનિ નિત્યાનિ પવિત્રાણિ બહૂનિ  ચ ।
વિચિત્રાણિ ચ ભોગ્યાનિ ભોગોપકરણાનિ ચ ॥ ૨૮॥
સ ચ સીતાપતિઃ શ્રીમાન્ જડજીવવિલક્ષણઃ ।
વેદવેદાન્તસર્વાર્થો યોગિનાં પરમાગતિઃ ॥ ૨૯॥
એષ એવ ભવેદ્ભર્તા સર્વેષાં સુરસુભ્રુવામ્ ।
સુરાસુરનરાણાં ચ મમોપાસ્યશ્ચ હૈમનિ ॥ ૩૦॥
એતસ્મિન્કીર્તિતે   ધ્યાતે શ્રુતે વાપ્યર્ચિતે   શ્રિતે ।
પાતિવ્રત્યક્ષયો નૈવ સતીનામપિજાયતે ॥ ૩૧॥
પ્રશ્નોપ્યેષ તવૈતસ્મિન્ પર્યવસન્નઃ સ્વભાવતઃ ।
આત્મનામાત્મા હીશાને સર્વેષાં ગિરિજેઽમલે ॥ ૩૨॥
સ એવ સ્વેચ્છયાયોધ્યામધ્યાસીનો વરાનને ।
દિવ્યોદ્યાનરતો દીવ્યન્ રામાખ્યાનો વિધીયતે ॥ ૩૩॥
સોઽસ્મિન્વસન્તસમયે વિહરન્ હરતે હઠાત્ ।
ચેતસામપિ ચેતાંસિ મદનં મદનસ્ય ચ ॥ ૩૪॥
શારદાદિવિલાસસ્તુ તસ્યૈવ મધુરોન્નતે ।
આનન્દસમ્પદઃ સર્વા ભવન્તિ સુખસઙ્ગિનામ્  ॥ ૩૫॥
પાર્વત્યાઃ પ્રભો રામઃ પુત્રો દશરથસ્ય તુ ।
શ્રૂયતે હિ મનુષ્યેષુ ભાગ્યાધિક્યાત્ પ્રથાઙ્ગતઃ  ॥ ૩૬॥
કથં સ વેદવેદ્યઃ સ્યાત્ વેદાજ્ઞાનિઘ્ન આત્મવાન્ ।
કર્મભિશ્ચાપલ્યમાનો સૌ પાદચારી બહુશ્રુતઃ ॥ ૩૭॥
કથંવા નરતામાયા દામયાવદ્યદૂષિતામ્ ।
વેદાન્તવેદ્યવિભવઃ સ્વતન્ત્રઃ પુરુષોત્તમઃ ॥ ૩૮॥

અંશત્વં ચાવતારત્વં વિષ્ણોરસ્ય પ્રસિદ્ધતિ ।
સ્વયત્વં કથમસ્ય સ્યાદિતિ મે સંશયોં હૃદિ ॥ ૩૯॥
ક્ષન્તવ્યઃ સગુણૈર્વાક્યૈઃ સર્વજ્ઞોપિ પ્રશાસને ।
યત્રૈવ સરસો ભાવસ્તત્રૈવાયં મનોજ્વરઃ ॥ ૪૦॥
ઇતિ શ્રુત્વાપ્રિયા માહ સર્વજ્ઞો ભગવાન્ શિવઃ ।
બહુકૃત્વ  ઇદં તત્ત્વં નિર્ણીતં તે પુરા મયા ॥ ૪૧॥
પિષ્ટસ્ય પેષણં દેવિ કિં  ચિકીર્ષસિ ભામિનિ ।
સઙ્ક્ષિપ્ય વચ્મિ તે ભૂયો દૃઢં સ્વહૃદિ ધારય ॥ ૪૨॥
અવતારાસ્તુ બહવઃ કલા અંશા વિભૂતયઃ ।
રામો ધનુર્ધરઃ સાક્ષાત્ સર્વેશો ભગવાન્સ્વયમ્ ॥ ૪૩॥
પાર્વત્યુવાચ-
ભવ શઙ્કર રમ્યાઙ્ગો  રામઃ કસ્માદુપાયતઃ ।
સદ્યો હૃદ્યવરુદ્ધ્યેત નાપસર્પેત્તતોઽચલઃ ॥ ૪૪॥
શ્રીશિવોવાચ-
સાધુ પૃષ્ટં ત્વયા સાધ્વિ હર્ષોત્કર્ષકરં મમ ।
તવાપ્યેતન્મહાનન્દવર્દ્ધનં શ્રવણાદિભિઃ ॥ ૪૫॥
સર્વાકર્ષણકર્માસ્ય સદ્યઃ પ્રત્યુપકારકમ્ ।
મધુરં મૃદુલં ચૈવ શ‍ૃણુ વચ્મિ તવ પ્રિયે ॥ ૪૬॥
અત્ર તે સંહિતાં દિવ્યામિતિ હાસતયા સ્થિતામ્ ।
વર્ણયામિ વરારોહે ભવારોહણકારણમ્ ॥ ૪૭॥
નિરુક્તિલક્ષણા હ્યેષા સંહિતા ગુણવિસ્તૃતા ।
અસ્યાં હિ ભગવાન્ સાક્ષાત્ કામ્યમૂર્તિઃ   પ્રકાશ્યતે ॥ ૪૮॥
શ્રુતિલક્ષ્મણસંવાદો નિર્વિવાદોઽત્ર   દૃશ્યતે ।
મારુતાગસ્ત્યસંવાદમસ્યામેવ નિશામય ॥ ૪૯॥
આસ્વા દિતગુણગ્રામઃ શ્રીરામો મધુરોજ્વલઃ ।
યત્ર સદ્યોઽવરુધ્યેત શ‍ૃઙ્ગારો  નવ મૂર્તિમાન્   ॥ ૫૦॥
સંહિતાં સહિતા સા ત્વં શ‍ૃણ્વતાં શ્રવણોત્સવામ્ ।

સૌભાગ્યં યત્ર સીતાયા ગુણોત્કર્ષશ્ચ કથ્યતે ॥ ૫૧॥
સસીતાલક્ષ્મણો રામઃ સાઽયોધ્યા સપુરઃસરઃ ।
સર્વદા શ‍ૃણ્વતાં ભદ્રે પુણ્યશ્રવણકીર્તનઃ ॥ ૫૨॥
સંવાદ ઉચ્યતે તાવદ્ધનૂમત્કુમ્ભજન્મનઃ ।
નાના મનોરમા યત્ર કથા રામગુણાશ્રયાઃ ॥ ૫૩॥
અગસ્ત્યો ભગવાન્સર્વબ્રહ્મર્ષિ  વૃન્દવન્દિતઃ ।
કદાચિત્તીર્થ યાત્રાયાં ગન્ધમાદનમાસદત્ ॥ ૫૪॥
શ્રીરામસ્મરણાનન્દી મહાભાગવતોત્તમઃ ।
હનુમાન્ મતિમાન્ યત્ર વરીવર્તિ  સદા ગિરૌ ॥ ૫૫॥
યત્રાપઙ્કાન્યપઙ્કાનિ સરાંસિ ચ સરોરુહૈઃ ।
સરિન્નિર્ઝરકુણ્ડાશ્ચ દેવકન્યા નિષેવિતઃ ॥ ૫૬॥
નાનાદ્રુમલતાપુષ્પ ફલભારધરાસ્પૃશઃ ।
કદલ્યઃ સફલા યત્ર ભાનુ ભાનુનિવર્તનાઃ ॥ ૫૭॥
કદલીવનમિત્યેવ વિશ્રુતં યજ્જગત્ત્રયે ।
સ ચ યત્રાપ્સરોવૃન્દૈઃ રામનાટ્યાન્યધિશ્રિતાઃ ॥ ૫૮॥
આજ્ઞયા રામચન્દ્રસ્ય તા દેવ્યોઽત્ર હનૂમતે ।
શ્રાવયન્તિ સ્વગીતાનિ ગન્ધર્વ્યશ્ચ સુશ‍ૃણ્વતે ॥ ૫૯॥
પ્રાર્થિતો   રામભદ્રોત્ર જીવિતં ચિરમર્પયત્ ।
હનૂમતે કથા શ્રોતું દૃષ્ટુઞ્ચાસ્ય  ચ નર્તનમ્ ॥ ૬૦॥
યત્રાસીનો હનૂમાંસ્તુ ગીતનૃત્યાનિ સુભ્રુવામ્ ।
શ‍ૃણ્વન્ રામગુણાઙ્કાનિ પ્રેમાશ્રૂણિ વિમુઞ્ચતિ ॥ ૬૧॥
યાનિ યાનિ રહસ્યાનિ રામાન્તઃ પુરજાનિ સઃ ।
કાર યન્તાનિ તાનીહ દેવીભિર્મુદમશ્નુતે ॥ ૬૨॥
રમ્યં મહદ્વનં દૃષ્ટ્વા સ પુષ્પફલસઙ્કુલમ્ ।
ગિરિઞ્ચ ગિરિષુ શ્રેષ્ઠ મુવાચાવ્યાજગિર્ગુરુઃ ॥ ૬૩॥
હે શિષ્યાઃ પર્વતં હ્યેતં નાના નિર્ઝરનાદિતમ્ ।
નાના દ્રુમલતાકીર્ણં નાના પુષ્પફલાનતમ્ ॥ ૬૪॥

કદલી વનમેતચ્ચ દૃષ્ટ્વા હૃષ્યતિ મે મનઃ ।
પુણ્યાન્ જલાશયાનેતાન્ પુણ્યપક્ષિરુતાન્યપિ ॥ ૬૫॥
શ‍ૃણ્વતો મે મનઃ કામં રામાક્રામતીવસઃ ।
કિઞ્ચિત્કાલમિહસ્થાતુ માસ્થાં મે મનુતે મનઃ ॥ ૬૬॥
તાનિ તાનિ ચ સર્વાણિ હરન્તે મે મનોવલાત્ ।
યાનિ યાનીહ લોકેષુ શ્રીરામોદ્દીપનાનિ ચ ॥ ૬૭॥
પ્રસઙ્ગો  યત્ર રામસ્ય રામતીર્થપુરાણિ ચ ।
તત્રૈવ મન્મનોત્યર્થં પ્રીતિમેતિ નિરન્તરમ્ ॥ ૬૮॥
લોકનાથમહં રામં નિત્યં સન્નિહિતં હૃદિ ।
અર્ચામીહેતિ મે ચિત્તં વિષક્તં ફલપુષ્પકૈઃ ॥ ૬૯॥
અત્ર કશ્ચિન્મહાન્ લાભો ભવેદિતિ ભુજોક્ષિ ચ ।
સ્યન્દતે મન્મનઃ કામં રામં સૂચયતીહમે ॥ ૭૦॥
સ્થાપ્યતાં નુ કરણ્ડાનિ વૃષ્યો દણ્ડાઽજિનાનિ ચ ।
આહ્નિયન્તાં ચ પુષ્પાણિ મધુરાણિ ફલાનિ ચ ॥ ૭૧॥
સમિધશ્ચ સ્વહોમાર્હાઃ પ્રબોધ્યન્તાં હવિર્ભુજઃ ।
પ્રક્ષાલ્યન્તાં શિલાઃ શુભ્રા રામારાધનતિપ્રિયાઃ ॥ ૭૨॥
સ્નાનાનિ ચ વિધીયન્તાં રામો ચિત્તે નિધીયતામ્ ।
જપ્યતાં રામમન્ત્રાશ્ચ તર્પ્યતાં પિતૃદેવતાઃ ॥ ૭૩॥
સ શ્રીમાનર્ચ્યતાં ચાત્ર વૈભવૈઃ સુલભૈરિહ ।
સર્વ સાધારણં હ્યેતત્પાર્વતીયં ફલાદિકમ્ ॥ ૭૪॥
દેશં કાલં ચ વિત્તં ચ શુભાનિ ચ શુભાં દશામ્ ।
પ્રાપ્ય નાર્ચતિ યો રામં શ્વયોનિં  સ હિ ગચ્છતિ ॥ ૭૫॥
ઇત્યુક્તા મુનિના શિષ્યાશ્ચક્રુઃ  સર્વં તદાદરાત્ ।
ભક્ત્યા રામસ્ય દાસ્યેન ગુરોશ્ચ ધ્વનિમાગતા ॥ ૭૬॥
તતઃ સ્વયમગસ્ત્યોપિ સસ્નૌ દિવ્યે સરિદ્ધૃદે ।
રામસન્ધ્યા મુપાસ્યાસૌ ચક્રે રામસ્ય પૂજનમ્ ॥ ૭૭॥
તુષ્ટાવ ચ જગૌ રામં નનર્તાસ્યપુરો મુનિઃ ।
પ્રેમસભિન્નસર્વાઙ્ગો  હર્ષપૂરિતમાનસઃ ॥ ૭૮॥

તસ્ય શિષ્યસમેતસ્ય રામસઙ્ગીતમદ્ભુતમ્  ।
શુશ્રાવ રામદાસોઽસૌ વાયુસૂનુસ્તતોઽમૃતમ્ ॥ ૭૯॥
શીઘ્રમેવાગતસ્તત્ર લબ્ધ જીવાતુરાત્મનઃ ।
ફલપુષ્પાર્પકઃ શ્રીમાન્ હનૂમાનંશુમત્પ્રભુઃ ॥ ૮૦॥
દૃષ્ટ્વાતાન્ રામભક્તાઁસ્તુ બ્રાહ્મણાન્વેદવિત્તમાન્ ।
દણ્ડવત્પ્રણનામાસૌ તુષ્ટાવ ચ મુદાપ્લુતઃ ॥ ૮૧॥
ઇન્દ્રાદિદેવભક્તેભ્યો બ્રહ્મભક્તોઽધિકો ગુણૈઃ ।
શિવભક્તાધિકો વિષ્ણુભક્તઃ શાસ્ત્રેષુ ગીયતે ॥ ૮૨॥
સર્વેભ્યો વિષ્ણુભક્તેભ્યો રામભક્તો વિશિષ્યતે ।
રામાદન્યપરો ધ્યેયો નાસ્તીતિ જગતાં પ્રભુઃ ॥ ૮૩॥
તસ્માદ્રામસ્ય યે ભક્તાસ્તે નમસ્યાઃ શુભાર્થિભિઃ   ।
હનુમત્પ્રમુખૈરીશૈઃ કૃતો નાન્યૈરનીશ્વરૈઃ ॥ ૮૪॥
તૈઃસોઽથ મુનિભિઃ પૃષ્ઠો રામકીર્તનહર્ષિતઃ   ।
હનુમાન્ રામભક્તાનામગ્રગણ્યો નિરાશિષામ્ ॥ ૮૫॥
કો ભવાન્ રામભક્તેભ્યો ભક્તિદાતેવ દૃશ્યતે ।
દેવો વા માનુષો વાથ વાનરઃ કિન્નરો પરઃ ॥ ૮૬॥
નાત્ર ગતિર્મનુષ્યાણાં યક્ષાણાં વિષયે ગિરૌ ।
ત્વં તુ દેવઃ શિવઃ સાક્ષાદ્ભાસિ નો ભગવાનિતિ ॥ ૮૭॥
એતન્મુનિવચો વિદ્વાન્ શ્રુત્વોવાચ કપીશ્વરઃ ।
જાતિતો વાનરશ્ચાસ્મિ હનુમાન્નામ વિશ્રુતમ્ ॥ ૮૮॥
ધર્મતો રામદાસોસ્મિ કર્મતસ્તત્કથારતઃ ।
બન્ધુમાન્ રામભક્તેભ્યો ભોગતસ્તત્પ્રસાદભાક્ ॥ ૮૯॥
સીતાયાસ્તુ પ્રસાદેન સર્વા મુક્ત્યાદિસિદ્ધયઃ ।
નિત્યં મામનુવર્તન્તે રાગાભાવેપિ કીલિતાઃ ॥ ૯૦॥
રામસ્ય ચ પ્રસાદેન કલ્પકલ્પાનુજીવિતા ।
તદ્ગુણામૃતપાનાય લવ્ધં વિપ્રા મયા દ્વયમ્ ॥ ૯૧॥
સ્વેચ્છાચારોઽપિ સર્વત્ર તિષ્ઠામીહ ચ નિત્યદા ।

રામભાવાનુભાવાદિવર્દ્ધને કદલીવને ॥ ૯૨॥
કિન્નરીનિકરાઽઽગીત રામગીતશ્રુતિપ્રિયઃ ।
બ્રહ્મચારી સમજ્ઞેઽપિ કિન્નરીણાં દિવાનિશમ્ ॥ ૯૩॥
રામોદ્દેશાચ્ચ કિન્નર્યો રામગીતૈરુપાસતે ।
સ્થિતં માં માનુષાગમ્યે સ્વર્ગસન્ધૌ નિરાકુલે ॥ ૯૪॥
ઇહ ગન્ધર્વપતય આગત્ય સમયે સ્વકે ।
શ્રાવયન્તિ ચરિત્રાણિ ગીત્વા વૈ રાવણદ્વિષઃ ॥ ૯૫॥
રાસો રામસ્ય શ્રૃઙ્ગારઃ  પ્રાચુર્ય્યાત્કિન્નરીગણૈઃ ।
મયાનુક્રિયમાણોપિ સ એવેતિ વિવિચ્યતે ॥ ૯૬॥
મયાનુકાર્યમાણોપિ રામરામાનુભાવતઃ ।
સાક્ષાદાનન્દનો રાસો રાકાસ્વપ્યનુભૂયતે ॥ ૯૭॥
ગન્ધર્વારામમાધુર્યસૌન્દર્યાદિ ગુણોચ્છ્રિતમ્  ।
શ્રુત્વાવઃ સઙ્ગતાઃ  શીઘ્રં યુષ્માભિઃ સામગાતૃભિઃ ॥ ૯૮॥
સોઽહં રામગુણાત્સામગાન્ધર્વ રસિકઃ સદા ।
વર્તે સર્વમ્પરિત્યજ્ય તતોન્યદ્વિરસંયતઃ ॥ ૯૯॥
યુષ્માનપ્યહં પૃચ્છામિ વર્ણાશ્રમ વિભાગતઃ ।
કૃત મદ્યકુલં શ્રેષ્ઠાદ્યોતમાનં પ્રકાશ્યતામ્ ॥ ૧૦૦॥
ઇત્યુક્તા મુનયસ્તેન પ્રોચુઃ પ્રીતિમનસ્તયા ।
રામદત્તસુધાસ્વાદલબ્ધં પવનનન્દનમ્ ॥ ૧૦૧॥
સોઽયં બ્રાહ્મણભૂયિષ્ઠો વાનપ્રસ્થગણો મહાન્ ।
કુમ્ભયોનેર્મુનેઃ શિષ્યા બ્રહ્મચારિવ્રતાશ્રિતાઃ ॥ ૧૦૨॥
પીતો યેન મહામ્ભોધિર્હતો વાતાપિ રિલ્વલઃ ।
ભૂમેઃ સારૂપ્યમાનોતો વિન્ધ્યશ્ચ ગિરિરાડસૌ ॥ ૧૦૩॥
મૈત્રાવરુણિરિત્યેવ ગીતો લોકત્રયેણ યઃ ।
કુમ્ભજન્મેતિ મર્ત્યેષુ સિદ્ધેષ્વગસ્ત્ય ઉચ્યતે ॥ ૧૦૪॥
સોઽયં સર્વમુનિશ્રેષ્ઠો રામાગમવિધિર્મહાન્ ।
રામભક્તિસુધામ્ભોધિજન્મેન્દુર્દ્વિતીયોઽમલઃ   ॥ ૧૦૫॥

ઇતિ તેષાં વચસ્તથ્યં શ્રુત્વા વાયુસુતસ્ત્વરી ।
પપાતાઙ્ઘ્રિયુગે  તસ્ય કુમ્ભયોનેસ્તપોનિધેઃ ॥ ૧૦૬॥
રામપ્રાણ ઇતિ પ્રેમ્ણા કુમ્ભજન્માપિ મારુતેઃ ।
ન્યપતત્પાદયોમૂર્ધ્ના લોક નાથ સમોપિ સન્ ॥ ૧૦૭॥
અન્યોન્યેનાનુરાગેણ રામભક્તિકૃતેન તૌ ।
આલિઙ્ગ્ય  તસ્થતુઃ સિદ્ધૌ ચિરેણ દ્રુતચેતસૌ ॥ ૧૦૮॥
નિષિઞ્ચેતાં ચ ગાત્રાણિ પ્રેમ્ણાંસામૃતધારયા ।
તપ્તાનુક્લિન્ન સર્વાઙ્ગૌ  વ્યયુજ્યેતાં ન તૌ જનૌ ॥ ૧૦૯॥
અન્યોન્યદર્શનાશ્લેષજાતાહ્લાદમહત્તયા ।
અન્યોન્યં સ્તોતુકામૌ ચ સન્નવાચૌ પરન્તુ તો ॥ ૧૧૦॥
રામભક્તિ સુધાપૂર્ણ રત્નાકરમહોદધી ।
અન્યૈઃ સ્તુતૌ તદા ભક્તૈર્મુનીશ્વર કપીશ્વરૌ ॥ ૧૧૧॥
તયોરુપરિ પુષ્પૌઘા દિવ્યાઃ પેતુર્મનોરમાઃ ।
ધન્યે યન્ધરણીપુણ્યા યદેતત્પાદપાંશુભિઃ ॥ ૧૧૨॥
જાતોત્સવૈસ્તુ તૌ દેવૈરસ્તૂયેતાં ગતસ્મયૈઃ ।
રામદેવપદામ્ભોજભ્રમરો મધુરશ્વરૌ ॥ ૧૧૩॥
મન્દં તત્વાગતપ્રજ્ઞાવુપવિષ્ટૌ શિલાતલે ।
નભસ્વત્કુમ્ભજન્માનૌ જજલ્પતુરુભૌ કવી ॥ ૧૧૪॥
પૂતઃ પતિતજાતોપિ પાદપદ્મપરાગતઃ ।
તવાહં પતનાન્મૂર્ધ્નિ  રામભક્તિ સુધામ્બુધેઃ ॥ ૧૧૫॥
યસ્ત્વં મયામહાભાગ ચિરેણાકાઙ્ક્ષિતાગમઃ ।
આગતોસ્યાશ્રમં પૂતીકર્તુમ્મેઽગસ્ત્ય સત્પતે ॥ ૧૧૬॥
દુર્લભોસ્મિન્સદા વિષ્ણુદાસસાધુસમાગમઃ ।
તત્રાપિ શ્રીરમાનાથ રામાશ્રયસમાગમઃ ॥ ૧૧૭॥
શ્રીરામો રામભક્તશ્ચ દ્વાવેવેહ પ્રિયૌ મમ ।
પ્રધાનસ્ત્વન્તુ તેષાં યન્નાથેનાસિ મમ પ્રભો ॥ ૧૧૮॥
નારદાત્સનકાદિભ્યઃ શમ્ભોરપિ વૃહસ્પતે ।
પારાશર્યાચ્છુકાચ્ચાપિ  જ્યાયાનસિ નિજૈર્ગુણૈઃ ॥ ૧૧૯॥

જ્ઞાત્વા વિદ્વન્સતાં સઙ્ગમદીર્ઘં  દીર્ઘદર્શિનામ્   ।
પૂજાપ્રશ્નપ્રણામૈશ્ચ તત્ત્વં જિજ્ઞાસ્યમેવ યત્ ॥ ૧૨૦॥
નાના વાદાઃ પુરાણેષુ સંહિતાસુ સ્મૃતિષ્વપિ ।
વેદેષ્વપિ ચ કાવ્યેષુ પ્રાકૃતાપ્રાકૃતેષ્વપિ ॥ ૧૨૧॥
મુષ્ટામુષ્ટિ ચ શાસ્ત્રેષુ પણ્ડિતૈઃ સજ્યતે પરઃ ।
યુક્તયસ્તેષુ દૃશ્યન્તે સર્વેષ્વપિ ચ સર્વશઃ ॥ ૧૨૨॥
ન પદાર્થ પરાભૂતિઃ સ્વરૂપેણ પરેણ ચ ।
ક્રિયતે તદભિવાદો વાદિભિઃ કિં  તુ દુષ્યતે ॥ ૧૨૩॥
તસ્માત્પરાત્પરં જ્ઞાનં સમ્પ્રદાયાદ્વિશોધયેત્ ।
વિજ્ઞાયસ્વધિયાધીરૈઃ સમ્પાદ્યં પ્રતિપત્તિભિઃ ॥ ૧૨૪॥
સોઽહં તત્ત્વં પરં જ્ઞાનં પ્રેપ્સુશ્ચ પરમાત્મનઃ ।
પરસ્યા દેવતાયાશ્ચ ધ્યાનં કાલગુણાન્વિતમ્ ॥ ૧૨૫॥
ઇત્યુક્ત્વા પાવમાનિઃ સઃકૃતાઞ્જલિરમું મુનિમ્ ।
ઉપતસ્થે ગુરું ગૌરિ ! ગૌરવાદ્ગુણ યન્ત્રિતઃ ॥ ૧૨૬॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમેપટલે
સાધુસમાગમ પ્રકાશનો નામ પ્રથમોઽધ્યાયઃ ૧॥

૨. અથ દ્વિતીયોઽધ્યાયઃ ।
શ્રીશિવોવાચ-
એતદ્વાયુભુવો વાક્યં શ્રુત્વા વેદવિદામ્વરઃ ।
અગસ્ત્યો ભગવાંસ્તં ચ સસ્મિતં વાક્યમબ્રવીત્ ॥ ૧॥
અગસ્ત્ય ઉવાચ-
ત્વં માં પરીક્ષસે વિદ્વન્ સ્વતઃ સર્વાર્થવિત્તમઃ ।
અજ્ઞાતં વિદ્યતે કિં  તે જ્ઞેયં જ્ઞેયેષુ વસ્તુષુ ॥ ૨॥
સર્વોત્કર્ષોપયુક્તોઽહં સત્યો સૌ પવનાત્મજ ।
રામમન્ત્ર પ્રભાવોઽયં ત્વયા મે પરિચીયતામ્ ॥ ૩॥
મત્તસ્ત્વં સર્વથા શ્રેષ્ઠસ્ત્વત્તઃ શ્રેષ્ઠો ન ચાપરઃ ।

ત્વત્ત એવ પરિજ્ઞાતું તત્ત્વમિચ્છામિ યત્પરમ્ ॥ ૪॥
સર્વથા દ્વારભૂતં તે વક્તું મદ્વાક્યમુત્તરમ્ ।
આઞ્જનેય ભવ ત્વેતદ્રામદૂત મહામતે ॥ ૫॥
હિરણ્યગર્ભો ભગવાન્ સર્વેષાં હિ પિતામહઃ ।
પદ્મનાભસુતઃ શ્રીમાન્ ભક્તાનાં પ્રથમો ગુરુઃ ॥ ૬॥
પ્રમાણં મૂલભૂતં નો વેદાખ્યં યચ્ચતુર્વિધમ્   ।
તદ્યસ્ય વદનામ્ભોજ ભ્રમરાયિતમાદિતઃ ॥ ૭॥
તસ્ય હિરણ્યગર્ભસ્ય સાક્ષાત્કથયતો મુખાત્ ।
પુરા કલ્પેમયાપ્યે તત્તત્ત્વં ચિત્તે સમાહિતમ્ ॥ ૮॥
નાન્યદ્રામાત્પરં તત્ત્વં કૌશલ્યાનન્દવર્દ્ધનાત્ ।
જાનકીવલ્લભાત્કાલત્રિકે દેશેષુદૃશ્યતે ॥ ૯॥
ન શ્રીરામવ્રતાદન્યદ્ વ્રતં સર્વાર્થસાધનમ્ ।
ન રામારાધનાદન્યો યજ્ઞો વેદેષુ દૃશ્યતે ॥ ૧૦॥
નાન્યોમન્ત્રઃ પરો રામમન્ત્રાત્ષડક્ષરાદપિ ।
સૂર્યશક્તિશિવાદીનાં મન્ત્રા હીનતરાઃ સ્ફુટમ્ ॥ ૧૧॥
ચત્વારોપિ મહાવેદા નૈતત્તુલ્યાઃ ફલાદિભિઃ ।
કા કથાસ્મૃતિશાસ્ત્રાણાં પુરાણાનાં ચ પાવને ॥ ૧૨॥
રામનામ્ના સમં નાન્યં નામ વિષ્ણોઃ શિવસ્ય ચ ।
કાન્યેષાં તુ કથા નામ્નાં સત્યં સત્યમિહોચ્યતે ॥ ૧૩॥
રામનામ્ના શિવઃ કાશ્યાં ભૂત્વા પૂતઃ શિવઃ સ્વયમ્ ।
સ નિસ્તારયતે જીવરાશીન્કાશીશ્વરઃ સદા ॥ ૧૪॥
રામપાદોદકાન્નાન્યત્પાવનં પતિતાવલેઃ ।
રામોચ્છિષ્ટં યદન્નં સ્યાત્પાવયે દખિલં તુતત્ ॥ ૧૫॥
રામશ્ચાપિ પુરસ્તસ્ય પતિર્લક્ષ્મ્યા ઇવાચ્યુતઃ ।
અન્યઃ પતિર્વ્રુવાણોયઃ પતિતઃ સહિ ગર્હિતઃ   ॥ ૧૬॥
અયોધ્યાપતિરેવ સ્યાત્પતીનાં પતિરીશ્વરઃ ।
અન્યાષાં મથુરાદીનાં રામાંશાઃ પતયો યતઃ ॥ ૧૭॥

ભોગસ્થાનં પરાયોધ્યા લીલાસ્થાનં ત્વિયં ભુવિ ।
ભોગલીલા પતી રામો નિરઙ્કુશવિભૂતિકઃ ॥ ૧૮॥
દ્વિભુજો જાનકીજાનિઃ સદા સર્વત્ર શોભતે ।
ભક્તેચ્છાતો ભવેદેષ વૈકુણ્ઠેતુ ચતુર્ભુજઃ ॥ ૧૯॥
પરં સાધારણં રૂપં નિત્યં દ્વિભુજમેવ તત્ ।
પરમં રસ સમ્પન્નં ધ્યેયં યોગવિદાં સદા ॥ ૨૦॥
ભોગસ્થાનાનિ યાવન્તિ લીલાસ્થાનાનિ યાનિ ચ ।
તાનિ સર્વાણિ તસ્યૈવ પુરા વ્યાપ્યાનિ સર્વશઃ ॥ ૨૧॥
સવાહ્યાભ્યન્તરઃ કૃત્સ્ન  આનન્દરસશબ્દિતઃ ।
મધૂદધિરિવાપારો રામ એવ પરઃ પુમાન્ ॥ ૨૨॥
આસીનં તમયોધ્યાયાં સહસ્ત્ર સ્તમ્ભમણ્ડિતે ।
મણ્ડપે રત્નસંજ્ઞે ચ જાનક્યા સહ રાઘવમ્ ॥ ૨૩॥
મત્સ્યઃ કૂર્મઃ કિરિર્નૈકો નારસિંહોપ્યનેકધા   ।
વૈકુણ્ઠોપિ હયગ્રીવો હરિર્વામનકેશવૌ ॥ ૨૪॥
યજ્ઞ નારાયણો ધર્મપુત્રો નરવરોપિ સઃ ।
દેવકીનન્દઃ કૃષ્ણો વાસુદેવો બલોપિ ચ ॥ ૨૫॥
પૃષ્ણિગર્ભો મધૂન્માથી ગોવિન્દો માધવોપિ ચ ।
વાસુદેવઃ પરોનન્તઃ સઙ્કર્ષણ ઇલાપતિઃ ॥ ૨૬॥
પ્રદ્યુમ્નોપ્યનિરુદ્ધશ્ચ વ્યૂહા સર્વેપિ સર્વદા ।
રામં સહોપતિષ્ઠન્તે રામાદેશવ્યવસ્થિતાઃ ॥ ૨૭॥
એતૈરન્યૈશ્ચ સંસેવ્યો રામો નામ મહેશ્વરઃ ।
તેષામૈશ્વર્યદાતૃત્વાન્મૂલત્વાત્તે નિરીશ્વરાઃ ॥ ૨૮॥
ઇન્દ્ર નામા સ ઇન્દ્રાણાં પતિઃ સાક્ષી ગતિઃ પ્રભુઃ ।
વિષ્ણુઃ સ્વયં સવિષ્ણૂનાં પતિર્વેદાન્તકૃદ્વિભુઃ  ॥ ૨૯॥
બ્રહ્મા સ બ્રહ્મણાં કર્તા પ્રજાપતિપતિગર્તિ  ।
રુદ્રાણાં સ પતી રુદ્રો રુદ્રકોટિનિયામકઃ ॥ ૩૦॥
ચન્દ્રાદિત્ય સહસ્ત્રાણિ રુદ્ર કોટિ શતાનિ ચ ।
ઇન્દ્રકોટિ સહસ્રાણિ વિષ્ણુ કોટિ શતાનિ ચ ॥ ૩૧॥

બ્રહ્મકોટિ સહસ્ત્રાણિ દુર્ગાકોટિ શતાનિ ચ ।
મહાભૈરવકલ્પાનિ કોટ્યર્વુદશતાનિ ચ ॥ ૩૨॥
અવતાર સહસ્ત્રાણિ ભક્ત કોટિ શતાનિ ચ ।
ગન્ધર્વાનાં સહસ્ત્રાણિ દેવ કોટિશતાનિ ચ ॥ ૩૩॥
વેદાઃ પુરાણ શાસ્ત્રાણિ તીર્થ કોટિ શતાનિ ચ ।
દેવબ્રહ્મમહર્ષીણાં કોટિ કોટિ શતાનિ ચ ।
સતતં યં નિષેવન્તે સ શ્રીરામ ઇતીરિતઃ ॥ ૩૪॥
નિર્મત્સરૈશ્ચ વિદ્વદ્ભિર્મન્ત્રાર્થપ્રયતૈરપિ ।
જાતાન્યેતાનિ રામાંશાત્પ્રોચ્યન્તે બ્રહ્મવાદિભિઃ ॥ ૩૫॥
યં વેદાન્ત વિદો બ્રહ્મ વદન્તિ બ્રહ્મવાદિનઃ ।
પરમાત્મેતિ ચ યોગીન્દ્રા ભક્તાસ્તુ ભગવાનિતિ ॥ ૩૬॥
યજ્ઞો વિષ્ણુરિતિ સ્પષ્ટમૃત્વિજો બ્રુવતે બુધાઃ ।
સ્વભાવકાલકર્માદિ શબ્દ વાચ્યં તુ હૈતુકાઃ ॥ ૩૭॥
ભોગેનાસૌ સ્વતઃ પૂર્ણો દાતા ભગગુણસ્ય ચ ।
સ્વતો વાપ્તસમસ્તર્દ્ધી રામકામવરપ્રદઃ ॥ ૩૮॥
જ્ઞાનશક્તિબલૈશ્વર્ય વીર્યતેજાંસ્ય  શેષતઃ ।
ભગશબ્દ નિમિત્તાનિ વિના હેયૈર્ગુણાદિભિઃ ॥ ૩૯॥
તસ્યાનન્તગુણસ્યાપિ ષડેવામી મહાગુણાઃ ।
એતવ્યાપ્યા ગુણા અન્યે યેપિ સ્યુઃ પુરુષોત્તમે ।
સર્વજન્મસ્થિતિધ્વંસહેતૂ રામો નિરઙ્કુશઃ ॥ ૪૦॥
સઙ્કલ્પ સિદ્ધ સર્વાર્થઃ પૂર્ણોભયવિભૂતિકઃ ।
સીતાપિ સદૃશી તેન વયોરૂપગુણાદિભિઃ ॥ ૪૧॥
દ્વાદશાબ્દ વયોયુક્તા નિત્યાનન્દ વિધાયની
તરુણીસૈવરૂપેણ શ્યામા શ્રૃઙ્ગાર  સંશ્રયા ॥ ૪૨॥
ગૌરાઙ્ગી  પીતવસના નીલરક્તશિવાંવરા ।
સર્વેશ્વરી સદારાધ્યા ભુક્તિમુક્તિવરપ્રદા ॥ ૪૩॥
નિત્યં રામાનુકૂલૈવ ચિત્રરૂપ પ્રદર્શિની   ।

ષોડશાબ્દપરિચ્છિન્નવયઃ સોપિ ભયાપહઃ ॥ ૪૪॥
પીતવાસા ઘનશ્યામઃ શિખાત્રય શિખણ્ડકઃ ।
કાક પક્ષયુગી શ્રીમાન્ પઞ્ચખણ્ડશિખણ્ડકઃ ॥ ૪૫॥
મુક્તાફલલસન્નાસઃ સ્વતઃ સ્મિતશુભાનનઃ ।
પીતવક્ષા મહાબાહુઃ  ક્ષીણમધ્યમનોહરઃ ॥ ૪૬॥
નિત્યોત્સવ સ્વભાવશ્ચ નિત્ય કૌતુક પોષકઃ ।
સર્વવિદ્યાગુણામ્ભોધિર્નિત્યનિર્ધૂતદૂષણઃ  ॥ ૪૭॥
રક્તપદ્મવિશાલાક્ષો રત્નદન્તોઽરુણાધરઃ ।
ગાન્ધર્વે ચ ભુવિ શ્રેષ્ઠો નારીગણમનોરમઃ ॥ ૪૮॥
ગન્ધર્વરાજપ્રતિમો મુક્તોત્તમવિભૂષણઃ ।
રસજ્ઞઃ સ્વજનાનન્દી વિલાસી વિલસત્પ્રભઃ ॥ ૪૯॥
સ્વચ્છન્દગોઽપિ ધર્માર્થે રતઃ સ્મરવિવર્દ્ધનઃ ।
દાતા ભોક્તાઽવિતા સાક્ષી દયાસિન્ધુઃ સુરાગવાન્ ॥ ૫૦॥
અકોપનઃ ક્ષમાશીલો લીલારઞ્જિતસજ્જનઃ ।
સુન્દરેન્દુઃ શુભાચારી મુગ્ધેન્દ્રો મધુરસ્વરઃ ॥ ૫૧॥
કૃતજ્ઞઃ કૃતિવાન્કાવ્યજ્ઞાનામિન્દ્રઃ  કલાનિધિઃ ।
ગમ્ભીરઃ સ્થિરધીઃ પ્રાજ્ઞઃ સુસ્નિગ્ધમધુરસ્વરઃ ॥ ૫૨॥
સ્થિરસ્નેહઃ સુચાતુર્યઃ ધૈર્યાદિગુણસાગરઃ ।
સૌકુમાર્યસરઃ શ્રીમાન્ લક્ષ્મીવાંલ્લક્ષણાન્વિતઃ ॥ ૫૩॥
વજ્રસંહનનો ભવ્યઃ સૌગન્ધસ્ફુરિતદ્યુતિઃ ।
વાગ્મી સકલશાસ્ત્રાણામાખ્યાતાઽમૃતભાષણઃ ॥ ૫૪॥
સર્વ પ્રાણિરુતજ્ઞઃ સઃ સર્વ પ્રાણમનોહરઃ ।
સર્વોપાસ્યઃ પ્રસન્નાત્મા સર્વરક્ષા વિભુસ્સ્વરાટ્ ॥ ૫૫॥
સર્વાભયપ્રદઃ સર્વકામિતાર્થ વિધાયકઃ ।
ભક્તાનુપક્ષકો દક્ષો ગુણદોષસ્વરૂપવિત્ ॥ ૫૬॥
વહ્નીષુ ભોગપત્નીષુ દક્ષિણો દયિતોઽનઘઃ ।
સર્વશ‍ૃઙ્ગારસમ્પન્નઃ  સર્વનાયકનાયકઃ ॥ ૫૭॥

સર્વાનન્દમયઃ સર્વાનન્દસન્દોહદાયકઃ ।
કિઙ્કિણીનૂપુરારાવૈર્મુગ્ધસ્ત્રીમુખમારુતૈઃ ॥ ૫૮॥
વીણામૃદઙ્ગ  ઝઞ્ઝાદ્યૈર્વાદિતૈર્લલનાયુતૈઃ ।
સારિકાશુકસન્નાદૈઃ કોકિલા ભ્રમરારુતૈઃ ॥ ૫૯॥
વન્દિસ્તુતિગુણૈસ્સ્તોત્રપાઠે સારસ કૂજિતૈઃ ।
પ્રબુદ્ધઃ કોશલાપાલવાલો ધ્યેયઃ સુધીજનૈઃ ॥ ૬૦॥
નાના સુગન્ધમાલાદીન્ મર્દ્દનો મદિરેક્ષણઃ ।
સતીષ્વપિ વિશાલાસુ રત્નપ્રાસાદપઙ્ક્તિષુ  ॥ ૬૧॥
નાના સીમાન્તરમ્યાસુ નાનાભોગવતીષુ ચ ।
નાના ચિત્ર સુગન્ધેષુ સુપ્તો મોહનમન્દિરે ॥ ૬૨॥
નાના શકુનિ સઙ્ગીતે  વાતાયનવિભાવિતે ।
ઉપાગમ્ય વયસ્યૈ સ રાજવંશ્યૈર્મનોહરઃ ॥ ૬૩॥
સેવ્યમાનઃ શુભાલાપૈઃ નાનોપાયનપાણિભિઃ ।
ઉદ્બુદ્ધઃ પદ્મપત્રાક્ષઃ કિચિદાલસ્યજૃમ્ભિતઃ  ।
જગન્નાથસુતઃ સદ્ભિઃ સ્મર્તવ્યઃ સ શુભાર્થિભિઃ   ॥ ૬૪॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
શ્રીરામરહસ્ય પરસ્વરૂપ ગુણવિભૂતિ પ્રકાશનો નામ દ્વિતીયોઽધ્યાયઃ ૨॥

૩. અથ તૃતીયોઽધ્યાયઃ ।
શિવોવાચ-
કુમ્ભયોનિર્મુની રામરહસ્યં મરુતઃ સુતે ।
પ્રેમ્ણા શ‍ૃણ્વતિ તત્પ્રીત્યા પ્રોવાચ પરમોત્તમમ્ ॥ ૧॥
માતુરન્તઃ પુરં પશ્ચાત્પ્રવિષ્ટઃ સાનુજાનુગઃ ।
સ્વામમ્બાં હર્ષયન્રામઃ પઞ્ચાબ્દિક ઇવાર્ભકઃ ॥ ૨॥
માત્રા ચોત્સઙ્ગ  આરોપ્ય કૃતપાદાભિવન્દનઃ ।
લાલિતો મધુરાલાપૈશ્ચુંવિતાનનચન્દ્રમાઃ ॥ ૩॥
લવ્ધ્વાશીઃ ખણ્ડલડ્ડુકૈર્ભોજિતો લલિતાલકઃ ।
વદ્ધચૂડશ્ચલાક્ષોઽસૌ ધારિતાંવરભૂષણઃ ॥ ૪॥

માત્રા પૃષ્ટઃ પરં ભાવ્યં તસ્યા અન્તે પપાઠ સઃ ।
અગ્રાહિતધનુર્વાણો લુલુણ્ઠ ચ મહીતલે ॥ ૫॥
નૃત્યેતિ સ તયા માત્રા ઉક્તઃ ખણ્ડિતભાષણઃ ।
નનર્ત સ મહીપાલનન્દનો જનનન્દનઃ ॥ ૬॥
પ્રસન્ના જનની વત્સમુત્થાપ્યાલિઙ્ગ્ય  ચાનઘમ્ ।
આનન્દાશ્રુસુધાલેશૈઃ સિષિઞ્ચે હૃદયે પ્રિયમ્ ॥ ૭॥
ક્રીડિતું ગન્તુકામોઽયં ભીષતો ભયદર્શનૈઃ ।
અરુદત્ કુપિતો  માતુર્ભાણ્ડભેદં ચકાર ચ ॥ ૮॥
અપરાધ્યન્ ગૃહારામદ્રુમભઙ્ગેન  બાલકઃ ।
માત્રાનુધાવિતો વદ્ધું ન લબ્ધોઽનિલચઞ્ચલઃ ॥ ૯॥
દૂરેસ્થિતો ભયં ત્યક્ત્વા બાલો માતરમેવ સઃ ।
ભીષયામાસ ભીતિઘ્નો રાજન્યોઽહમિતિ બ્રુવન્ ॥ ૧૦॥
કોસૌ માં ભીષયેલ્લોકે હન્યાદ્વામિતવિક્રમઃ ।
રામં દાશરથિં  શૂરં સમાજાર્જિતપાદુકમ્   ॥ ૧૧॥
તં હન્યામહમેવાજાવ વશ્યંહિ ધૃતાયુધઃ ।
બહવોપિ મયા સિંહા   વરાહાશ્ચ નિષૂદિતાઃ ॥ ૧૨॥
તસ્માન્માતઃ કૃપાણીં  મે તૂણીરં ધનુરુત્તમમ્ ।
ચર્મ ચારુ ચ શીઘ્રં ત્વં દેહિ દાસોસ્મિ તે સદા ॥ ૧૩॥
ચોરયિત્વા બલાદ્વાહં નેષ્યામ્યાયુધમન્યથા ।
રક્ષસ્વ ગૌરવં માતર્વદામિ તવ કિઙ્કરઃ ॥ ૧૪॥
એવં વહુ વિધાં વાચં વદન્પ્રૌઢ ઇવાત્મજઃ ।
આશ્વાસિતઃ શનૈર્માત્રા સત્યાસત્યવચોમૃતૈઃ ॥ ૧૫॥
વત્સ વત્સ ચિરં જીવ ધનુર્વાણૌ ગૃહાણ ભોઃ ।
પ્રિયં પુત્રં ન વધ્નામિ સત્યં મન્યસ્વ મે વચઃ ॥ ૧૬॥
ક્રીડિત્વા શીઘ્રમેહીતિ વાક્યં માતુર્નિશમ્ય   સઃ ।
ઉપેત્યાઙ્ઘ્રિયુગે  લુણ્ઠંલ્લબ્ધકામો મુદાન્વિતઃ ॥ ૧૭॥
અઞ્જનાઞ્જિતચાર્વક્ષો નાશામૌક્તિકમોહનઃ ।
કિઙ્કિણી નૂપુરારાવશ્ચારુ ચૂડશ્ચ ચઞ્ચલઃ ॥ ૧૮॥

પીતાંવરેણ સૂક્ષ્મેણ વેષ્ટિતોઽલકશોભિતઃ ।
ચારુચાપલસત્પાણિઃ પીતવાસોઽયુગચ્છવિઃ ॥ ૧૯॥
ગજરાજગતિર્મુગ્ધો નવહાસ્યપ્રિયાન્સખીન્ ।
હાસયન્ કીડયન્ ભ્રાન્ત્યા યોધયન્નભયન્મિથઃ ॥ ૨૦॥
એવં પૌરશિશૂન્સર્વાન્ મોહયન્મધુરસ્વનૈઃ ।
વસ્ત્રાલઙ્કારદાનૈશ્ચ ત્યક્ત રાગક્રિયાનસૌ ॥ ૨૧॥
ક્રીડામૃગગણાંશ્ચાસૌ જાતિપક્ષિગણાનપિ ।
પશ્યન્ શ‍ૃણ્વન્ ગિરસ્તેષાં ચિત્રાશ્ચિત્રવચા સ્વયમ્ ॥ ૨૨॥
નિસ્સસાર પિતુઃ પાદૌ દૃષ્ટું રામઃ સહાનુગઃ ।
મોહયન્જનનીદ્વારસ્થિતાન્ સ્થિરરતીન્ જનાન્ ॥ ૨૩॥
પૂજયન્જનકેનાસો દૃષ્ટો હૃષ્ટતનુત્વચા ।
અઙ્કારોપિત એવાશુ ચુચુંવે ચારુલોચનમ્ ॥ ૨૪॥
હૃદાલીઢં સુતં ચાસૌ મોક્તું પ્રાણ ઇવાશયી ।
શક્રોતિસ્મ નિધિં  પ્રાપ્ય કદર્ય ઇવ તત્પિતા ॥ ૨૫॥
પિતુરઙ્કગતો રામ ઇન્દ્ર નીલમણિપ્રભઃ ।
નાના લઙ્કારરમ્યાઙ્ગ  ઇન્દ્રકામ ઇવાસ્ફુરત્ ॥ ૨૬॥
વસન્તાઙ્કગતઃ કામ ઇવ રામો રરાજ વા ।
જનકાઙ્કસ્થિતો રામો મોહયામાસ મોહનાત્ ॥ ૨૭॥
સભ્યાનાં હૃદયે રામો વિષ્ણોર્વક્ષસિ કૌસ્તુભઃ ।
સ્થિતો નાદ્યાપિ ભારાય નીરાગાય ચ કલ્પતે ॥ ૨૮॥
હિતાનિ શિક્ષિતઃ પિત્રા પ્રત્યગૃહ્ણાત્ કૃતાઞ્જલિઃ ।
ઉત્થાય ચ નમશ્ચકે રામો વાલોપિ ધર્મવાટ્ ॥ ૨૯॥
પુત્રમુદ્દિશ્ય રાજેન્દ્રશ્ચકે દાનાનિ ભૂરિશઃ ।
ન હિ તસ્ય પ્રિયઃ પુત્રાદન્યોસ્તિ ભુવનત્રયે ॥ ૩૦॥
આજ્ઞયા પિતુરાચાર્યાગારં રામો જગામ હ ।
સમેતઃ સખિભિર્વાલેરધ્યેતું સકલાઃ કલાઃ ॥ ૩૧॥
વેદમન્ત્રપવિત્રૈસ્તુ સિચ્યમાનો જલેરસો ।

વિપ્રૈઃ ક્ષિપ્રતપઃ સિદ્ધૈર્ગીયમાનૈશ્ચ ગાયકૈઃ ॥ ૩૨॥
અર્થં યશસ્તથાત્માનં નિવેદ્ય ગુરવેર્ભકઃ ।
જગ્રાહેવ નિઽજં ન્યાસં વાઙ્મયં નિખિલં ગુરોઃ ॥ ૩૩॥
ઉત્તમર્ણોભિરામોઽસાવર્થમાનાદિભિર્ગુરોઃ ।
નિષિદ્ધોપિ મહારાજસૂનુત્વાન્મૃદુલત્વતઃ ॥ ૩૪॥
ગુરોર્ગાશ્ચા રયામાસ ગોપરાજસુતપ્રભઃ ।
આહરત્સમિધોપ્યસ્ય વા રિપુષ્પકુશાદિકાન્ ॥ ૩૫॥
આદેશાચ્ચ ગુરોઃ રામઃ સરયૂતીરમાસ્થિતઃ ।
સાનુજઃ સસખઃ સૌમ્યક્રીડાસાધનસંયુતઃ ॥ ૩૬॥
દ્વન્દ્વશઃ યોધયામાસ મલ્લૈર્મલ્લાન્ મૃગૈર્મૃગાન્ ।
મેષૈર્મેષાંશ્ચ તત્રાસૌ પક્ષિભિઃ પક્ષિણસ્તથા ॥ ૩૭॥
સ્વયં રઙ્ગે  ચ ચિક્રીડ़ે ભ્રાતૃભિઃ સખિભિસ્સહ ।
પશ્યતાં સિદ્ધસઙ્ઘાનાં  પુષ્પવાગભિઃ પૂજિતઃ ॥ ૩૮॥
હાસં નાના વિધન્તત્ર ભાઁડસંજ્ઞૈઃ સહસ્ત્રકૈઃ ।
કારયન્ ગાયકૈર્ગીતૈઃ શુશ્રાવ સ્વમપ્યસૌ ॥ ૩૯॥
સ્નાનાર્થમાગતા નદ્યાં નાના પૌરજનસ્ત્રિયઃ ।
મુમૂર્છુઃ  સહસા રામં દૃષ્ટ્વા લોકદૃગુત્સવમ્ ॥ ૪૦॥
ગીયમાનગુણો મુગ્ધો મુગ્ધાભિશ્ચલલોચનઃ ।
ત્યાજિતાભિરયં રામો નીતોહૃન્નેત્ર મન્દિરે ॥ ૪૧॥
નૌભિસ્તતો જલક્રીડાં ચક્રે ચ ક્રીતરઙ્ગિતામ્  ।
પ્લવનૈર્ધાવનૈ સ્તીરેષૂન્મજ્જન નિમજ્જનૈઃ ॥ ૪૨॥
વ્યુત્પ્રોઙ્ક્ષ્ય કુડ્મલૈર્વારિ જાતાનાં કન્દુકૈશ્ચલઃ ।
વસ્ત્રાપહરણૈસ્તાસાં નગ્ના નગ્ન કિયેક્ષકઃ ॥ ૪૩॥
પ્રવિકીર્ણાદ્રકેશોઽસૌ ગન્ધર્વાર્ભકસન્નિભઃ ।
અધસ્તીરતરોસ્તિષ્ઠન્ મોહયામાસ નાગરીઃ ॥ ૪૪॥
રન્તુ કામોથ રામોસાવા રામાન્ પ્રવિવેશ તૈઃ ।
રાજવંશ્યૈર્વયસ્યૈશ્ચ સાકં કીડાવિચક્ષણૈઃ ॥ ૪૫॥

વેશ્યા નટી નટૈશ્ચાપિ ભાઁડૈર્ગાયકનાયકૈઃ ।
સામન્તૈસ્સેવકૈશ્ચાપિ સેવ્યમાનો નૃપાત્મજઃ ॥ ૪૬॥
ક્રીડન્મનોભિરામાયાં સઙ્ગીતાગમકોવિદઃ  ।
નદ્યોશ્ચ સઙ્ગમે  તત્ર વિજહાર વનેક્ષકઃ ॥ ૪૭॥
સરય્વાસ્તીરમાસાદ્ય વિલ્વોદ્યામં હરિંસ્તથા   ।
દૃષ્ટ્વા તત્ર રમિત્વા ચ તમસાવનમાવિશત્ ॥ ૪૮॥
વિહાર વનમાગમ્ય કેલિકુઞ્જં ચ ગહ્વરમ્ ।
રેમે તત્ર ચિરં રામઃ સ્વૈરામાર્પિતવિગ્રહૈઃ   ॥ ૪૯॥
સ્વકુન્ડે જાનકીકુણ્ડે નન્દિગ્રામે ચ રાઘવઃ ।
સ્થિત્વા ભુક્ત્વા ચ સ્વાદૂનિ રમાકેલિવનં યયૌ ॥ ૫૦॥
કારયિત્વા નદીક્રીડાં કુમારઃ કૌતુકાદિહ ।
ગતો વેદશ્રવાં દિવ્યામાપગામથ ગોમતીમ્ ॥ ૫૧॥
પ્રવિવેશ વ્રજં તત્ર ગોપી ગોપમહોત્સવઃ ।
દધીનિ વુભુજે રામો મધુરાણિ ફલાનિ ચ ॥ ૫૨॥
એકાન્તે ગોમતી તીરે ગોપકન્યા મનોરમાઃ ।
રસાર્ત્તાઃ રમયામાસૂ રામો રમયતાંવરઃ ॥ ૫૩॥
વનાદ્વનં વ્રજન્વીરો વીરવાલૈસ્સહાનુગૈઃ ।
ક્રીડ़ાસ્થાનં તતો ગત્વા શસ્ત્રાસ્ત્રૈર્વિજહાર  સઃ ॥ ૫૪॥
ગોપ્રતારાખ્ય તીર્થેઽથ રાસસ્થલમનુત્તમમ્ ।
દૃષ્ટ્વા વિહૃત્ય તત્રાસૌ સ્વર્ગદ્વારમુપાગમત્ ॥ ૫૫॥
ચન્દ્ર ધર્મહરિન્તત્ર ગુપ્તવિષ્ણુહરિં  તથા ।
દૃષ્ટ્વા સમ્પૂજ્ય રામોઽસૌ ક્ષીરસાગર દક્ષિણે ॥ ૫૬॥
શિવં સરસ્વતીં  તત્ર યક્ષરાજં ચ મારુતમ્ ।
સપ્તસાગરકે તસ્માલ્લોકોત્તરં સમર્ચિતમ્   ॥ ૫૭॥
ઐરાવત કુલોદ્ભૂતં નામ શત્રુઞ્જયં ગજમ્ ।
આરુદ્ય નગરં રામઃ પ્રાવિશન્નગરોત્સવઃ ॥ ૫૮॥
મત્તેભસદૃશં હ્યશ્વં રથં સ્વર્ણપરિસ્કૃતમ્ ।
મેઘનદ્ધં મૃગૈર્યુક્તં ગજ સાવકસંયુતમ્ ॥ ૫૯॥

આરુહ્ય વ્યહરદ્રામો વીથ્યાં વીથ્યાં ચ નૂતનઃ ।
નરયાનં નરં ચાપિ વિમાનં મધુરાશ્રયઃ ॥ ૬૦॥
પદ્મ્યાં પદ્મવિસાલાક્ષઃ પ્રાવિશચ્ચ ગૃહં ગૃહમ્ ।
યથાભાવં યથારૂપં યથા યોગ્યઞ્ચ સુન્દરઃ ॥ ૬૧॥
આનન્દયન્નરાન્નારીરપિ રામો નરાર્ભકઃ ।
વાલક્રીડનકૈઃ સર્વૈરત્નસ્વર્ણ વિનિર્મિતૈઃ   ॥ ૬૨॥
વૈહારિકં દધાનોસો વેષં સઙ્ક્રીડસમ્મુદે  ।
સર્વેષ્વપિ સમાજેષુ સર્વાસ્વપિ ક્રિયાસુ ચ ॥ ૬૩॥
સર્વેષામપિ સર્વેષુ ગૃહેષૂવપવનેષુ ચ ।
દૃષ્ટો મનોહરન્સર્વૈ રામો રાજીવલોચનઃ ॥ ૬૪॥
રામાદન્યઃ પ્રિયસ્તાસાં પ્રજાનાં નાભવત્પુરિ ।
વાચયન્તં પુરાણાનિ શ્રૃણ્વન્તં ચ ક્વચિત્ ક્વચિત્ ॥ ૬૫॥
અભ્યસન્તં ચ વેદાન્તં યોગં સાખ્યં ક્રિયાં ચ તામ્ ।
દદન્તં ક્વાપિ દેયાનિ ગૃહહ્ણન્તં પરતઃ ક્વચિત્ ॥ ૬૬॥
શયાનં વિવદન્તં ચ ગાયન્તં ક્વચિદેવ ચ ।
ભુઞ્જાનમુપતિષ્ઠન્તં નૃત્યન્તં કચિદાયતમ્ ॥ ૬૭॥
હસન્તં હાસયન્તં ચ પ્રાસાદાગ્રનિવાસિનમ્ ।
ક્વચિત્સાધુ સમાજસ્થં મલ્લગોષ્ઠ્યાં સ્થિતં ક્વચિત્ ॥ ૬૮॥
પુણ્યસ્ત્રી સેવિતં ક્વાપિ વિપ્રવર્ય્ય સમાવૃતમ્ ।
આરામે વિહરન્તં ચ ક્રીડન્તં સરયૂજલે ॥ ૬૯॥
આયાન્તં પથિ ગચ્છન્તં પશ્યન્તં ચતુરઙ્ગમાન્  ।
ધ્યાયન્તં ચ જપન્તં ચ પૃચ્છન્તં કુશલાનિ ચ ॥ ૭૦॥
અટન્તં મૃગયાયાં વા ગજશિક્ષાપરાયણમ્ ।
અશ્વશિક્ષાપરં પક્ષિવૃન્દપાઠનપણ્ડિતમ્ ॥ ૭૧॥
વાસોલઙ્કાર રત્નાનિ ધારયન્તં ચ મોહનમ્ ।
કાવ્યાલઙ્કાર નાટ્યાદિવ્યાખ્યાનનિરતં ક્વચિત્ ॥ ૭૨॥
માતુરન્તઃ પુરે વ્યાપ્તં વાલક્રીડાવિશારદમ્ ।

હર્ષયન્તં નવૈર્વાલભાષિતૈઃ પિતરં પુનઃ ॥ ૭૩॥
હૃષ્ટં ક્વાપિ સ્થિતં મૌનાન્માત્રા પિત્રાત્ર સજ્જનૈઃ ।
તૈરનુનીયમાનં ચ સેવ્યમાનં ચ સોદરૈઃ ॥ ૭૪॥
રુષ્ટાનનુનયન્તં તાન્ વાસોલઙ્કારદાપનૈઃ ।
રત્નમણ્ડપમધ્યસ્થં નાના લક્ષ્મીનિષેવિતમ્ ॥ ૭૫॥
સીતાશોભિતવામાઙ્ગં  નાના શ‍ૃઙ્ગારવર્દ્ધનમ્  ।
નાના રસમયીં  લીલાં કારયન્તં સખીગણૈઃ ॥ ૭૬॥
આનન્દયન્તમેવાન્યાન્નાનાન્દોલનલાલિતમ્ ।
નાના રાગરસાસ્વાદસક્તં ભક્તહિતોદ્યતમ્ ॥ ૭૭॥
વીણાવાદન તત્ત્વજ્ઞં નાના ગીતકથોત્સવમ્ ।
દિવ્યૈર્ગન્ધૈશ્ચ વાસોભિરાસવૈઃ શુચિભિઃ પુનઃ ॥ ૭૮॥
તામ્બૂલૈશ્ચ સુધાપાનૈઃ પ્રીણયન્તં પ્રિયાં ચ તામ્ ।
સર્વત્ર ચિત્રરૂપાણિ વિભ્રન્તં ચ સ્વયેચ્છયા ॥ ૭૯॥
પશ્યન્તિ સ્મ જના રામં સ્વે સ્વે પાર્શ્વે સ્થિતં પુનઃ ।
સભા નામ સુકીર્તિર્યા   તસ્યામાસીનમુન્નતેઃ ॥ ૮૦॥
રાજાસને મહારાજ નાના નેપથ્ય શોભિતમ્ ।
નર વાનર કોટીનાં કોટિભિઃ પરિવારિતમ્ ॥ ૮૧॥
યક્ષ રાક્ષસ ગન્ધર્વ સિદ્ધ કિન્નર કોટિભિઃ ।
દેવ દાનવ દૈત્યાદ્યૈર્વન્દિતં વન્દિભિઃ પુનઃ ॥ ૮૨॥
મહારાજાધિરાજેન્દ્રં રામં પશ્યન્તિ સજ્જનાઃ ।
ઋષિકોટિસ્તુતં વેદબ્રહ્મરુદ્રાદિપૂજિતમ્ ॥ ૮૩॥
પ્રસન્નં દદતં તેભ્યસ્તં તં કામં મનોગતમ્ ।
ધ્યાયેદ્દેવં ચ દેવં તમેકાન્તિજનવત્સલમ્ ॥ ૮૪॥
અયોધ્યાપુરનેતારં રામં ભેત્તારમંહસામ્ ।
નાના ધ્યાનાનિ રામસ્ય મયોક્તાનિ યથામતિ ॥ ૮૫॥
એવં સમીર સૂનો તે શ્રોતુકામેન યત્પરમ્ ।
રાસલીલાં ત્વયા પૂર્વં સ્તાવિતાં તામથો વદ ॥ ૮૬॥

અનુગ્રાહ્ય સ્ત્વયાદ્યાહં રસમય્યા ત્વપૂર્વયા ।
વિદ્યાવિનિમયોપ્યઽત્ર વિદ્વત્સુવિદુષાં સ્ફુટઃ ।
અર્થાગ્રાહ્યેષુ તત્વેષુ તત્ત્વગ્રાહ્યમિતિ શ્રુતમ્ ॥ ૮૭॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
રામરહસ્યે નાનાધ્યાનપ્રકાશનો નામ તૃતીયોઽધ્યાયઃ ૩॥

૪. અથ ચતુર્થોઽધ્યાયઃ ।
શ્રીશિવ ઉવાચ-
ઇત્યગસ્ત્યેન મુનિના પ્રાર્થિતઃ   પવનાત્મજઃ ।
સર્વ રામ રહસ્યેષુ સ્વતન્ત્રશ્ચ સસાદ હ ॥ ૧॥
શ્રુત્વા મુનિમુખાદ્રામધ્યાનં મઙ્ગલમાયતમ્  ।
દણ્ડવત્પ્રણતોભૂત્વા પ્રાહ તં પવનાત્મજઃ ॥ ૨॥
જાતે શ્રોત્રે પવિત્રે ત્વન્મુખચન્દ્ર સુધાદ્રવાત્ ।
પૂતા વાગપિ મે ભૂયાદિતિ તત્પુનરુચ્યતે ॥ ૩॥
શ્રોતા પ્રાયો ભવામીહ વક્તાતુ ક્વચિદેવ હિ ।
ત્વયિ શ્રોતર્ય્યહં કિં  સ્યાં વ્યાખ્યાતાપિ ભવદ્ગિરામ્ ॥ ૪॥
દુર્લભારામદાસા હિ રામભક્તિઃ સુદુર્લભા ।
ભૃશં સુમથિતાત્સિન્ધોર્લક્ષ્મીરેકૈવ નિર્ગતા ॥ ૫॥
એકતઃ સકલા લક્ષ્મી ભક્તીરામસ્ય ચૈકતઃ ।
ના દીયમાના જનૈર્ગ્રાહ્યા ભક્તિર્લક્ષ્મી ન વા ચલા ॥ ૬॥
સર્વો લક્ષ્મી કટાક્ષૈકવિલાસો વિભવો હરેઃ ।
કથ્યતે સકલૈર્લોકૈસ્તેનાસૌ પરમેશ્વરઃ ॥ ૭॥
સર્વલક્ષ્મીમયી સીતા સર્વસિદ્ધિનિધીશ્વરી ।
સર્વાનન્દમયી સીતા સર્વારોગવિવર્દ્ધિની   ॥ ૮॥
સાધ્વી પુણ્યપ્રિયા પત્ની સર્વપત્નીતિ સિદ્ધતિ ।
સર્વેષામીશ્વરાણાં તુ સ એવ પરમેશ્વરઃ ॥ ૯॥
શ્રુતિ સ્મૃતિ પુરાણાદિ સિદ્ધાહીશ્વરતા મુને ।
અઙ્ગીક્રિયત  એવાત્ર બ્રહ્માદીનામપીશ્વરૈઃ ॥ ૧૦॥

મત્સ્યકૂર્મ વરાહાણાં કુતો ન નૃહરેરપિ ।
શૌરેસ્ત્રિવિક્રમસ્યાપિ વૈકુણ્ઠસ્યાઽચ્યુતસ્ય ચ ॥ ૧૧॥
પ્રદ્યુમ્નસ્યાઽનિરુદ્ધસ્ય વિષ્ણોર્નારાયણસ્ય ચ ।
શ્વેતદ્વીપપતેર્જિષ્ણોઃ   સઙ્કર્ષણગણેશયોઃ ॥ ૧૨॥
હયગ્રીવસ્ય ગોવિન્દઃ માધવામ્ભોધિશાયિનામ્ ।
વામનાધોક્ષજાદીનાં હૃષીકેશામૃતેશયોઃ ॥ ૧૩॥
હેતુવાદકરૈર્મન્દૈરન્યથૈવોપપદ્યતે ।
પ્રત્યક્ષં શ્રુતિસિદ્ધં યન્મહત્વં મૃતિ નાશનમ્ ॥ ૧૪॥
કિન્તુ તેષુ ન મે પ્રીતિર્નચદ્વૈષ્યો મૃષા નદૃક્ ।
સ્વભાવ એવ નિત્યોયમીદૃશો વિધિગોચરઃ ॥ ૧૫॥
કુતો બ્રહ્માદિષુ પ્રીતિઃ ખણ્ડિતાત્મગુણેષુ યત્ ।
દેવાસૂર્યાપરાવૃત્તેદુર્ગાદિષુ તુ કિં  પુનઃ ॥ ૧૬॥
મત્સ્યાદિભિરભેદોવા ભેદો વાસ્તતિરત્યયઃ ।
તૈસ્તૈરંશાંશિ ભાવો વા પ્રમાણાનુભવેન ચ ॥ ૧૭॥
કિં  તૈરેકાન્તભાવસ્ય રામભક્તિસુધોદધેઃ ।
બ્રહ્મચર્ય વ્રતસ્યાપિ રામે કેલિરતસ્ય મે ॥ ૧૮॥
પુરાણે ક્વચિદંશત્વં રામસ્યાપિ શ્રુતં ચ યત્ ।
અન્યાભિસન્ધિકં તત્તુ મૂલમાનવિરોધતઃ ॥ ૧૯॥
નહિ તેન વિના શૂન્યં રામેણ પરમં પદમ્ ।
લીલાભિ વ્યક્તિતાત્પર્થાદવતારકૃતિશ્રુતે  ॥ ૨૦॥
અવતારિત્વમસ્યૈવ રામસ્યાપ્યવતારતા ।
આદિત્યવદ્વિરોધોઽત્ર ન સ્વરૂપભિદા ક્વચિત્ ॥ ૨૧॥
એકસ્મિન્નેવ રામે તુ કૌશલ્યોત્સઙ્ગલાલિતે  ।
સીતાપતૌ મમ પ્રીતિરવિચ્છિન્ના સ્વભાવજા ॥ ૨૨॥
એકાન્તિરામભક્તસ્ય સન્નિધાને હનુમતઃ ।
વક્તું પ્રવર્તતે વાણીં  શ્રોત્રમન્યસ્ય તૂદ્યતિ ॥ ૨૩॥
સીતા સમાધિકા ભાર્યા વિષ્ણોરપિ સુદુર્લભા ।
સર્વશ‍ૃઙ્ગારસમ્પન્ના  મત્સ્યાદીનાં તુ દુઃશ્રવા ॥ ૨૪॥

પુરી વિષ્ણોરપિ સ્ફીતા નાસ્ત્યયોધ્યા સમાધિકા ।
મત્સ્યાદીનાં તુ યદ્વારિવનમાત્રનિવાસિતા ॥ ૨૫॥
નિત્યાનિત્યવિભૂતિર્યા ચક્રનાભીવદૃષ્યતે ।
સીતાયોધ્યાપતી રામસ્તેભ્યોઽધિકતમોઽસ્ત્યતઃ ॥ ૨૬॥
સરય્વા સદૃશીમન્યાં નાહં પશ્યામિ ચાપગામ્ ।
યાવૈ વેદદ્રવોદ્ભૂતા રામારામમનોરમા ॥ ૨૭॥
તયોરતિશ્રમં યા તુ નાશયન્તી રતિપ્રદા ।
ચિત્રવારિજજાતાનિ દર્શયન્ત્યુત્પલાનિ ચ ॥ ૨૮॥
પિતા દશરથાદન્યો ધન્યો ન ભુવનત્રયે ।
યો વૈ રામવિયોગે તુ પ્રાણાનપિ જિહાસતિ ॥ ૨૬॥
કૌશલ્યાસદૃશી માતા ન ભૂતા ન ભવિષ્યતિ ।
યા પુત્રભવસમ્ભૂતૈ રામં પ્રિયસુતં શુભૈઃ ॥ ૩૦॥
નચલક્ષ્મણ શત્રુઘ્નભરતૈસ્સદૃશાપરે ।
સમયે ભ્રાતૃભોગાર્થં સ્વાન્સ્વાન્ભોગાન્ત્યજન્તિ ચ ॥ ૩૧॥
સાકેતોપવનેભ્યોપિ નાધિકાનિ સમાનિ ચ ।
અન્યાનિનન્દનાદીનિ વનાનિ પૃથિવીદિવોઃ ॥ ૩૨॥
એષુરામ પ્રિયા પદ્ભ્યાં માલાકારીવ ગચ્છતિ ।
વૈદેહી વિભ્રતી યેષાં માલાં પુષ્પમયીં  નવામ્ ॥ ૩૩॥
સર્વયોષિદ્ગુણશ્રેષ્ઠાઃ સર્વાઃ સાકેતયોષિતઃ ।
ત્યજન્ત્યાગારકાર્યાણિ યાસ્તદ્ગીતકૃતોત્સવાઃ ॥ ૩૪॥
સત્યનામાપ્રજા ધન્યા યા રામમુખદર્શનાત્ ।
તુચ્છી કુર્વન્તિ મુક્ત્યાદિ પુરુષાર્થં ચતુષ્ટયમ્ ॥ ૩૫॥
વાસો યેષામયોધ્યાયા રોમો મિત્રં સુહૃદ્ગુરુઃ ।
તદ્ગીતાનિ મુખે યેષાં તેભ્યઃ કિન્ન દદૌ વિધિઃ ॥ ૩૬॥
યોપિ સ્વપ્ને વદેદ્રામં સમ્ભ્રમસ્ખલનાદિષુ ।
તસ્ય પાદરજો મે તુ મૂર્દ્ધાનમધિરોહતુ ॥ ૩૭॥
રામાદન્યં પરં શ્રેષ્ઠં યો વે પાણ્ડિત્યમાત્રતઃ ।

સન્તપ્તહૃદયસ્તસ્ય જિહ્વાં છિન્દ્યામહં મુને ॥ ૩૮॥
રામં દૃષ્ટ્વાપિ યો મૂઢ़ો દદૃક્ષેદપરં શુભમ્ ।
નીલ્યા તસ્યાક્ષિણી કોપાદઞ્જયેયં કૃતાગસઃ ॥ ૩૯॥
ક્રૂરં પશ્યેચ્ચયોરામં સૌમ્યં વન્ધુશતાધિકમ્ ।
રેણુકામ્મુષ્ટિ મસ્યાપિ ક્ષિપામ્યક્ષ્ણિ દુરાત્મનઃ ॥ ૪૦॥
યસ્તુ રામં ન પશ્યેત યં ચ રામો ન પશ્યતિ ।
ગર્હિતઃ   સર્વલોકેષુ પતિતઃ પાપજીવનઃ ॥ ૪૧॥
ન મે રામો ન તસ્યાહમિતિ યસ્ય દૃઢ़ા મતિઃ ।
સ મ્લેક્ષો નાપરો લોકેર્ભૂમેર્ભારો મહત્તરઃ ॥ ૪૨॥
રામપ્રીત્યૈવ સર્વેષુ પ્રીતિસિદ્ધિઃ સુરેષ્વપિ ।
મત્સ્યાદિષ્વવતારેષુ ગોપાલગુણગૌરવાત્ ॥ ૪૩॥
યાવદ્રામેરતિર્યેષાં ન સ્યાદ્ગૌરવશાલિનામ્ ।
તાવત્તેષાં તુ વૈફલ્યમર્ચનસ્તવનાદિષુ ॥ ૪૪॥
દ્વૈપત્યલોકનાથોસૌ શ્વાનં દૃષ્ટ્વા પ્રકુપ્યતે ।
એકપત્યં તતો વિદ્વાનાશ્રિત્ય શરણં વ્રજેત્ ॥ ૪૭॥
તસ્ય લોકપ્રધાનસ્ય પ્રકોપાત્પ્રભવન્તિ કિમ્ ।
ક્ષુદ્રા દેવાઃ ફલં દાતુમિન્દ્રાયાઃ કર્મયોનયઃ ॥ ૪૮॥
હીનૈઃ સામ્યં તુ રામસ્ય દત્તં પાપવિમોહિતૈઃ ।
આત્માનર્થોપચારાય તત્સ્યાદ્ધાલાહલં યથા ॥ ૪૯॥
મધુરે ભોજનેપુંસોવિષવદ્ભોજને મલમ્ ।
મલં સ્યાદન્યદેવાનાં સેવનં ફલ વાઞ્છયા ॥ ૫૦॥
તસ્માદનન્યસેવી સન્સર્વકામપરાઙ્મુખઃ ।
જિતેદ્રિયમનઃકાયોરામં ધ્યાયેદનન્યધીઃ ॥ ૫૧॥
અત્ર નાન્યોઽધિકારી સ્યાદ્રામરામાશ્રયે રસે ।
ઉક્ત લક્ષણ એવ સ્યાન્નિન્દા મત્સરવર્જિતઃ   ॥ ૫૨॥
ન નારી પુરુષો નાપિ ન ષણ્ડો ન ચ પણ્ડિતઃ ।
ન મૂર્ખો ન ચ મધ્યસ્થો ન શૂદ્રો ન દ્વિજોપિ સન્ ॥ ૫૩॥

કિં  ત્વપ્રાકૃતમેવ સ્વં દેહેન્દ્રિયવિલક્ષણમ્ ।
અનુસન્ધાય સન્દ્યાદ્રામ કેલિમનોબુધઃ ॥ ૫૪॥
ત્વાં ચ માં ચ નમસ્કૃત્ય વિશ્વક્સેનં ગણેશ્વરમ્ ।
ગુરૂનપ્યમલપ્રાજ્ઞાન્ધ્યાયેદ્રામં રહસ્થિતઃ ॥ ૫૫॥
રામં પ્રણમ્ય સીતાં ચ સખીસ્તસ્યા મહત્તરાઃ ।
અયોધ્યાં સરયૂં ચાપિ વનાન્યુપવનાનિ ચ ॥ ૫૬॥
મત્તનાગેન્દ્રરૂપં તં યક્ષરાજં પ્રણમ્ય ચ ।
ક્ષીરસાગરતીરસ્થં શિવં ગૌરીં  ગણાધિપમ્ ॥ ૫૭॥
ધ્યાયેચ્છૃઙ્ગારસંસક્તં   કામરૂપં કલાશ્રયમ્ ।
સીતાદિશ્રીસહસ્રાણાં વૃન્દમધ્યે વિહારિણમ્ ॥ ૫૮॥
ષોડશાબ્દવયોરૂપં મહામુગ્ધ મનોહરમ્ ।
ચઞ્ચલં શીલસમ્પન્નં ગમ્ભીરં ચતુરં પુનઃ ॥ ૫૯॥
દેવ્યા સમ્પ્રાર્થિતો   હ્યેવં સીતયામૃતશીતયા ।
સમૂહૈશ્ચ સખીનાં તુ પ્રણુન્નનૂનશીલયા ॥ ૬૦॥
॥ ઇતિ નારદપાઞ્ચરાત્રે શ્રીશિવસંહિતાયાં રામરહસ્યે પઞ્ચમપટલે
રામધ્યાન પ્રકાશનોનામ ચતુર્થોઽધ્યાયઃ ૪॥

૫. અથ પઞ્ચમોઽધ્યાયઃ ।
પાર્વત્યુવાચ-
કથં સમ્પ્રાર્થિતો   દેવ્યા દેવો દાશરથિઃ પતે ।
કેન વા હેતુના કિં  વા ચકાર ચતુરોત્તરઃ ॥ ૧॥
શ્રીશિવ ઉવાચ-
અગસ્ત્યશ્રોતરિ પ્રીત્યા સીતાવાક્યાનિ મારુતિઃ ।
પ્રસન્નહૃદયઃ પ્રોચે ભક્ત્યા સ્વાદસમુદ્યતઃ ॥ ૨॥
યાવન્તિ માનુષે લોકે સુખાનિ સમ્ભવન્તિ ચ ।
નિરવદ્યાનિ સર્વાણિ તાનિ ભુક્તાનિ તે મયા ॥ ૩॥
સ્વપ્ને ભ્રમેપિ વા દુઃખં નાન્વભૂવં ભુવઃ સુતા ।
પ્રાપ્ય પ્રાણપતિં  હિત્વા દયમાનમનોરમમ્ ॥ ૪॥

દુર્લભં યન્મનુષ્યાણાં દેવાનામપિ યત્સુખમ્ ।
તત્સુખં દેહિ મે કાન્ત નિતાન્તસુભગપ્રિય ॥ ૫॥
રૂપમેતાઃ પ્રસંશન્તિ સ્ત્રિયઃ પુંસોખિલાઃ સ્વતઃ ।
ન વિદ્યા ન કુલં નાપિ દાક્ષ્યં શૌર્યં પરાક્રમમ્ ॥ ૬॥
રૂપ સૌન્દર્ય માધુર્ય ચાતુર્ય સ્થિરતાદયઃ ।
સૌકુમાર્યં ચ સૌગન્ધ્યં ત્વયિ સર્વે ગુણાઃ સ્ફુટાઃ ॥ ૭॥
ચકવર્તિ  કુલોત્તંસો હંસચિન્હદુકૂલવાન્ ।
વિદ્યાવિનયસમ્પન્નઃ શૌર્યવીર્યપરાક્રમી ॥ ૮॥
ગન્ધર્વશાસ્ત્રનિપુણઃ કામશાસ્ત્રવિશારદઃ ।
વદાન્યો દર્શનીયશ્ચ નિત્યઃ સ્વાધીનયૌવનઃ ॥ ૯॥
કલાસુ કુશલોઽક્લેશસ્વભાવઃ સ્મિતભાષણઃ ।
કોમલઃ પેશલઃ સાધુવત્સલોઽકશ્મલાશયઃ ॥ ૧૦॥
કૌશલેશસુતઃ શ્રીમાન્ કૌશલ્યેયો ગુણામ્બુધિઃ ।
નાન્યોસ્તિ ત્રિષુલોકેષુ સર્વભૂતહિતે રતઃ ॥ ૧૧॥
પદ્મપત્રવિશાલાક્ષઃ પીનવક્ષા મહાભુજઃ ।
નાનાઽઽનન્દસન્દોહઃ સન્નિવેષસુવેશધૃક્ ॥ ૧૨॥
સર્વ એવોપયુક્તાસ્તે ગુણાઃ સર્વત્ર સર્વદા ।
નાર્થવાક્યં ભવેદેષાં સર્વ લોકહિતપ્રિયાઃ ॥ ૨૩॥
તથાપિ દૈહિકા એવ ગુણાઃ લોકવિલક્ષણાઃ ।
તવાનન્તસુખસ્યાઽપિ સૌખ્યસમ્મ્પત્તિહેતવઃ ॥ ૧૪॥
શ‍ૃઙ્ગારે  ચ નિદાનાનિ મધ્યોત્તરવિભાવુકાઃ ।
નારીમાત્રપ્રિયાઃ પુંસાં દૃષ્ટિચિત્તાપહારિણઃ ॥ ૧૫॥
યદ્દૃષ્ટં  યચ્છ્રુતં  ભુક્તં પીતં ચ નિતરાન્તુ તત્ ।
વૈરસ્યાય ભવેદારાન્નવ્યાન્વેષી યતોયતઃ ॥ ૧૬॥
ત્વં તુ નૈવ તથા ભૂતો વિભ્રદ્વૈભવમુત્તમમ્ ।
નિત્યનવ્યઃ સદા ભવ્યો દૃષ્ટો ભુક્તઃ શ્રુતોપ્યતઃ ॥ ૧૭॥
પૂર્ણભાગ્યસ્ય તે ગેહેઽનન્તભૂતિરતઃ પરમ્ ।
સહસ્ત્રૈર્ગુરુનારીણાં પૌરસ્ત્રીણાં ચ માનદ ॥ ૧૮॥

સહસ્ત્રૈર્ગૃહદાસીનાં કાર્યાણાં ચ સહસ્ત્રકૈઃ ।
દ્રષ્ટું સમ્ભાષિતું ચેશ ન શક્યોસિ નિશાસ્વપિ ॥ ૧૯॥
તસ્માદેકાન્તવાસેન નિત્યોજ્વલપરેણ ચ ।
યોગ્યસ્ત્રીપરિવારેણ ભવિતવ્યં ત્વયા પ્રિય ॥ ૨૦॥
આસામપિ મનાંસ્યેવં યોષિતાં તવ સુન્દર ।
એકાન્તે રન્તુકામાનાં જ્ઞાતુમર્હસિસુવ્રત ॥ ૨૧॥
રાજ્યમ્પિતૈવ તે કુર્વન્ પ્રજાપાલ્યં કરોતિ હિ ।
ન તે ભારો ભવેત્સોપિ કીડાકાલો વુભુક્ષતઃ ॥ ૨૨॥
વહિશ્વર ઇવ પ્રાણઃ પિતુસ્ત્વં સુખભુક્ સદા ।
ન નિષિધ્યેદ્વને ક્રીડાં યૂનાં યદ્વિકૃતિં   વિદન્ ॥ ૨૩॥
જીવત્પિતૃક એવેહ ન રામારામભુગ્યદિ ।
મૃતે તસ્મિન્નસૌ નાકે નિરયેન ભવિષ્યતિ ॥ ૨૪॥
ઇતિ પ્રિયાઃ પ્રિયાવાચઃ શ્રુત્વોવાચ પ્રિયઃ પ્રિયામ્ ।
દેવિ ચિત્તે મમાપ્યેવં વર્તતે યત્ત્વત્યોદિતમ્ ॥ ૨૫॥
ગૃહેષુ ગૃહકૃત્યાનામાનન્ત્યાદ્ગૃહમેધિનામ્  ।
ક્વાવકાશઃ સુખં ભોક્તું વીચિસ્થાનામિવામ્બુધેઃ ॥ ૨૬॥
લૌકિકા વૈદિકા ધર્મા ઉક્તા યે ગૃહવાસિનામ્ ।
ત્યાગે તેષાં તુ પાતિત્યં સિદ્ધૌ કામવિરોધિતા ॥ ૨૭॥
તસ્માદારામવાસેન કામાન્કામમનોગતાન્ ।
રસજ્ઞયા ત્વયા ભોક્ષ્યે પ્રિયયા શાશ્વતીઃ સમાઃ ॥ ૨૮॥
વનવાસીતિ તેનેમે લોકાસ્ત્વાં કથયન્તુ ચ ।
તેનૈવ જનસંવાધો નિવર્તેત યતસ્તતઃ ॥ ૨૯॥
માતા પિતા સુહૃદ્ ભ્રાતા પુત્રશ્ચ યઃ સખાસ્વસા ।
સ્વસ્રેયઃ શ્વસુરઃ શ્વસ્રૂઃ સહાયાઃ મિત્રવાં ધવાઃ ॥ ૩૦॥
ધર્માર્થસાધ કાહ્યેતે ન કામબલવર્દ્ધનઃ ।
ભાર્યૈકા તુ તથાભૂતા કામાનન્દવિવર્દ્ધિની   ॥ ૩૧॥
જીવને મરણે યા હિ ભર્તારમનુગચ્છતિ ।

તસ્યા અન્યો ન વૈ બન્ધુઃ પત્યુરાપદ્વિનાશનાત્ ॥ ૩૨॥
ઔપપત્યે સુખાભાસે પરલોકવિરોધિનિ ।
સજ્જન્તે સજ્જના નૈવ સર્વ લોકહિતૈષિણઃ ॥ ૩૩॥
ભાર્યૈકૈવ ગતિસ્તેષાં સન્તાનાનન્દકારિણામ્ ।
નહિ જારજવંશોત્ર વિદ્વદ્ભિસ્તુ પ્રશસ્યતે ॥ ૩૪॥
જારસેવાકુલસ્ત્રીણાં કુલધર્મવિલોપિની ।
સ્ત્રિયા સર્વાત્મના ત્યાજ્યો જારસ્તસ્માદઘૌઘકૃત્ ॥ ૩૫॥
અહં ત્વત્સદૃશીમન્યાં ન પશ્યામિ મહીતલે ।
એકપત્નીવ્રતં તસ્માદ્ભુવિ પ્રથિતમાદિતઃ ॥ ૩૬॥
ત્વં તુ લોકોત્તરાકારામૃતાચારામૃતૈષિણી ।
રૂપશીલત્રયોવિત્તકલાભિરનુગામિની ॥ ૩૭॥
કિન્ન ત્વામનુવર્તેયં ચિત્રરૂપપ્રદર્શિનીમ્   ।
નિત્યાનુકૂલ સંસર્ગાત્સ્વભાવામપિ મૈથિલિ ॥ ૩૮॥
યૂનો મનઃ સ્ત્રિયામેવ રાગાદેવ પ્રવર્તતે ।
રૂપસ્વભાવસેવાભિઃ કુતો ન ત્વયિ મન્મનઃ ॥ ૩૯॥
ન ત્વાદૃશી પૂર્ણભાગ્યા માદૃશો ન મહીતલે ।
યત્નાત્તુ લભ્યતે પુંસાં પૂર્ણાનન્દપ્રવર્તિની   ॥ ૪૦॥
ઇતિ પ્રિયાં પ્રિયાં વાર્તા કૃત્વા  લોકપતેઃસુતઃ ।
સ્વતન્ત્રઃ સર્વકૃત્યેષુ જગામ સ્વવનાનિ સઃ ॥ ૪૧॥
અશોકવનિકાન્તેષુ પ્રાવિશત્સહ સીતયા ।
અત્યેતિ કલ્પકલ્પાદ્ધિ પ્રેયસ્યાહ્લાદનક્રમૈઃ ॥ ૪૨॥
દુઃપ્રવેશા જનાનાં સા દેવાનામપિ વાટિકા ।
રામસ્ય પુરુષેન્દ્રસ્ય સમ્ભોગારમ્ભકારણાત્ ॥ ૪૩॥
નૈતાદૃશી સુરેન્દ્રસ્ય નાગેન્દ્રવરુણસ્ય ચ ।
ન કુવેરસ્ય નાન્યેષાં દેવાનાં રતિવાટિકા ॥ ૪૪॥
ન નાગાનાં ન દૈત્યાનાં ન ચ દાનવરક્ષસામ્ ।
તત્તુલ્યા વનિકા વિષ્ણોર્વૈકુણ્ઠેપિ ન વિદ્યતે ॥ ૪૫॥

દુઃખૈક ભાજનાનાં તુ મનુષ્યાણાં કુતસ્તરામ્ ।
યસ્યાઃસ્મરણ માત્રેણ નૃૠણાં શોકો વિનશ્યતિ ॥ ૪૬॥
મત્તનાગેન્દ્રરૂપેણ પુણ્યલોકવિનાયકઃ ।
આદેશાદ્રામચન્દ્રસ્ય તાં રક્ષતિ સ યક્ષરાટ્ ॥ ૪૭॥
વિસ્તીર્ણા સરયૂતીરે નીરનીરજશોભિતા ।
મત્તકોકિલસઙ્ઘુષ્ટા  હંસસારસનાદિતા ॥ ૪૮॥
મત્તાલિકુલગુઞ્જારોશ્રોત્રાનન્દમદોત્સવા ।
મયૂરારાવનૃત્યાદ્યૈઃ કામશાલેવ શોભતે ॥ ૪૯॥
નિર્વૈરમૃગશાવાદ્યૈર્વાલક્રીડાસ્થલીવ સા ।
સારિકા શુકદાત્યૂહપ્રમુખૈર્વહુ પક્ષિભિઃ ॥ ૫૦॥
વિહારાગારવન્યાઢ્યશાલાવચ્ચ વિનાદિતા ।
સ્રવન્મધુમરન્દાદ્યૈર્પાનશાલેવ પિચ્છિલા ॥ ૫૧॥
પ્રકાશૈઃ પુષ્પજાતીનાં રાકેવાસૌ દિવાનિશમ્ ।
પરાગપટલૈર્વ્યોમ વિતાનવરશીતલા ॥ ૫૨॥
ચલત્પલ્લવવલ્લીભિર્નૃત્યશાલેવશોભિતા ।
ફલૈર્નાનાવિધૈઃ સ્વર્ગમુક્તિભૂમિરિવાસ્થિતા ॥ ૫૩॥
તમાલાકુલવીથીભિર્દિવસેઽપિકુહૂરિવ    ।
જપાચમ્પકપુષ્પાદ્યૈરક્તાસન્ધ્યેવ શોભતે ॥ ૫૪॥
ઇષ્ટકોપલરત્નાદ્યૈર્વહુમધ્યમહીતલા ।
જલયન્ત્રપ્રણાલીભિઃ પ્રાવિડિવ વિભાવિતા ॥ ૫૫॥
નાનાનિલયલાલિત્ય હૃદિ કુણ્ડવિકલ્પિતા ।
વલ્લીજાલપરિચ્છિન્ના મુક્તકેશેવ ભામિની ॥ ૫૬॥
નાનાગહ્વરગમ્ભીરા નાનાર્થેવ સુવિસ્તૃતા ।
નાના મહીરુહારોહા વિષ્ણોર્ભક્તિરિવ સ્થિતા ॥ ૫૭॥
નાના શાદ્વલસઞ્છિન્ના નભસેવ મહીવ સા ।
પ્રફુલ્લાનેકકુમુદો શારદીદ્યોરિવોદ્યતા ॥ ૫૮॥
માયેવ શંવરસ્યૈષા કાલનેમેરિવાયતા ।
ઐન્દ્રજાલિકરાજસ્ય વિશ્વકર્તુર્મયસ્ય વા ॥ ૫૯॥

ગન્ધર્વશાવરાદીનાં માયામયમહીરુહૈઃ ।
વાટિકા રામચન્દ્રસ્ય ત્રિલોક્યાં પ્રથિતા મુને ॥ ૬૦॥
હિમાદ્રિમૃગપક્ષ્માદિકૃતાસ્તરણચિત્રિતા ।
ક્વચિત્ક્વચિત્પ્રદેશે સા સીતાહેતોરિતિ શ્રુતે ॥ ૬૧॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
રામરહસ્યે અશોકવનિકા પ્રવેશ તદ્ગુણ પ્રકાશનો નામ પઞ્ચમોઽધ્યાયઃ ૫॥

૬. અથ ષષ્ઠોઽધ્યાયઃ ।
શિવ ઉવાચ-
હનુમાન્ મુનિ હંસાય રાજહંસસુતસ્ય તામ્ ।
રામસ્યવક્તુમારેભે વનકેલિમલૌકિકીમ્ ॥ ૧॥
શ્રીહનુમાનુવાચ-
પ્રવિશ્યચાસ્થિતં રામમશોકવનિકાં પ્રિયાઃ ।
યોષિતોઽન્વવિશન્નૈકા રૂપયૌવન શોભનાઃ ॥ ૨॥
યોગિનાં સિદ્ધયસ્તજ્જાઃ સિદ્ધં યોગદશા ઇવ ।
યોગિન્યસ્તા પ્રવીણાશ્ચ સઙ્ગીતાદિવિશારદાઃ  ॥ ૩॥
મહાર્હા પ્રમદા નાર્યો દિવ્યાંવરવિભૂષણાઃ ।
મુગ્ધા સિદ્ધાશ્ચ સસ્નિગ્ધા રાજન્યાઃ પ્રમદોત્તમાઃ ॥ ૪॥
વૈશ્યાઃ શૂદ્રાશ્ચ શુચયસ્તપોઽભ્યાસતપોદિતાઃ ।
યોગ્યા એવ ભવન્ત્યસ્થ સાકાઙ્ક્ષા દ્દેવકન્યકાઃ ॥ ૫॥
નિસર્ગસુન્દરોઽપ્યસ્ય મધુરઃ પેશલઃ સ્વતઃ ।
તત્રાસીદ્યોષિતાં મધ્યે જગન્મોહનમોહનઃ ॥ ૬॥
સીતાપ્યાસ તથા રૂપારૂપિ રાજમનઃ પ્રિયા ।
આશ્વિનેસરસીવૈષા પક્ષિપદ્માદિ શોભિની ॥ ૭॥
આહ્લાદિની તુ દમ્પત્યોરશોકવનિકૈવસા ।
તસ્યાં ચ દમ્પતી એવં નેત્રોત્સવતયા સ્થિતૌ ॥ ૮॥
એકનેત્રં તયોરાસીન્મિથોરૂપવશીકૃતમ્ ।

વનશ્રિયા હૃતં ચાન્યદ્વિરોધોપિ તયોરભૃત્ ॥ ૯॥
મઞ્જીરકિઙ્કિણીક્વાણે શ્રોત્રમાસીત્તયોર્મિથઃ   ।
આરેભે ભૃઙ્ગજાતીનાં  શ્રોત્રમન્યચ્ચ સુસ્થિરમ્ ॥ ૧૦॥
ભૃઙ્ગરાવસ્તિરોધત્તેદ્  ગીતવાદિત્રઘોષણમ્ ।
મઞ્જીરનૂપુરારાવૈઃ રામાણાં સતિરોહિતમ્ ॥ ૧૧॥
રામાણાં કોકિલાનાઞ્ચ ભૂમિભૂમિરુહાશ્રયા ।
જ્ઞાતાનિ તુ કુલાન્યસન્નાન્ય એષાં ભિદા વિદૌ ॥ ૧૨॥
હરિદ્વર્ણાપિ સા ભૂમિઃશાદ્વલૈરુપરિસ્થિતૈઃ ।
રક્તા પાદતલચ્છાયા સઙ્ગાદાસ  તુ યોષિતામ્ ॥ ૧૩॥
તત્ર રામઃ પ્રિયૈર્વાક્યૈરામામાહ્લાદઃ યચ્છનૈઃ ।
વનિકાં દર્શયામાસ સિંહગામીભગામિનીમ્   ॥ ૧૪॥
સર્વરક્તમિવાભાતિ પશ્યતો મે તવાધરમ્ ।
જપાદિસુતરાં સીતે રક્તં તન્મે મનસ્ત્વયિ ॥ ૧૫॥
વિલ્વં પ્રિયતરં મહ્યમાનાદિકફલેષ્વપિ ।
તવ સ્તનતુલાં લેશં યદ્વિભર્તિ  યશસ્વિનિ ॥ ૧૬॥
હન્તું મૃગાન્ન જાયેત મનો મે મિથિલોદ્ભવે ।
તેષુ ત્વન્નેત્રસાદૃશ્યં કિઞ્ચિદ્ભાવયતો વને ॥ ૧૭॥
દેવિ વિંવાધરાયાસ્તે   સ્મૃતેસ્તુ મમ યુજ્યતે ।
યદા સ્વાદયતો દ્રાક્ષાઃ પક્વાઃ સદ્ય ઉપાહૃતાઃ ॥ ૧૮॥
કાન્તિગન્ધિંલવાયોગાદઙ્ગાનાં    તવ જાનકિ ।
કેતકી કેતકીત્યેવ ખ્યાતિં  જાતા સકણ્ટકા ॥ ૧૯॥
મયાપિ ભ્રમરેણૈવ ત્યક્તશ્ચમ્પક ઉદ્રજાઃ ।
તવાઙ્ગકાન્તિગન્ધાનામનુગ્રાણાં  નિષેવનાત્ ॥ ૨૦॥
અગ્નેસ્ત્વં ગર્ભભૂતાસિ જાતરૂપં તુ તસ્ય ત્વિટ્ ।
કથમઙ્ગોપમાનં  સ્યાદ્ગૌરાઙ્ગી  તવ જાનકિ ॥ ૨૧॥
ભવદાયતનત્વાઙ્ઘ્રિકમલેષુ  તપસ્વિની ।
મહત્વં ન સ્વતસ્તેષુ પદ્મમાલિનિ ભૂસુતે ॥ ૨૨॥

તારુણ્યમાર્દવં નાપિ પલ્લવેષુ નવેષ્વપિ ।
કિન્તુ તે પદયોરેવ તદેવ દ્વયમઙ્ગને  ॥ ૨૩॥
રુષાક્ષામશરીરત્વાન્મધ્યં સિંહસ્ય   યત્કૃશમ્ ।
નૈતિ મધ્યેન તે તૌલ્યં સ્વભાદણુના પ્રિયે ॥ ૨૪॥
વેણીં  વિલોક્ય તે તાપો યઃ પાપસ્ય વિજાયતે ।
હાલાહલન્તુ નાગસ્ય સ એવાન્તકસન્નિભમ્ ॥ ૨૫॥
મણિં  વેણીમુખે દૃષ્ટ્વા નાગોપિ વિદધે મણિમ્ ।
તથાત્વે ભીષયન્નેષ સર્વૈરપિ નિહન્યતે ॥ ૨૬॥
ગુણાધિક્યવતી દ્વૈષ્યાત્પ્રેયસી સ્યાત્કલઙ્કિતઃ ।
ત્વદ્વક્ત્રસ્ય ગુણેર્ષ્યાયાશ્ચન્દ્રવદ્વિગુણોજનઃ ॥ ૨૭॥
તવોરૂગુણપુષ્કલ્યાદીક્ષિતાત્કૈદલીગતા ।
નિઃ સારત્વં જગદ્ભૂતં સારભૂતે જલાશ્રયાઃ ॥ ૨૮॥
શ્રોણી તે સૌખ્યસૌધસ્ય નિઃશ્રેણી મમ શોભને ।
યત્ર સ્થિતસ્ય મે સ્વર્ગો ભૂમેર્ગત ઇવેયતે ॥ ૨૯॥
દક્ષિણસ્તે ભુજો મુક્તિર્મુક્તિર્વામોપિ વામદૃક્ ।
તયોરન્તર્ગતસ્યાથ કિં  મે દુર્લભમુત્તમમ્ ॥ ૩૦॥
વલ્યઃ પુષ્પમુચો ભીરુ નિત્યં ત્વામનુકુર્વતે ।
વાવદૂકાં પ્રસઙ્ગે  તુ નાનાવાદમરુત્સુ ચ ॥ ૩૧॥
યા વિદ્રુમલતા યુક્તા વિમુક્તાલતિકાશ્ચ તાઃ ।
પદ્મરાગલસન્મુક્તાં મુક્તાત્વામનુસંશ્રિતા ॥ ૩૨॥
યે યે તે સ્મારકા વૃત્તા તે તેઽતીવ પ્રિયા મમ ।
યથાઽયં દાડિમઃ સુભ્રુ સુદત્યાસ્તવ ભૂમિભૂઃ ॥ ૩૩॥
સીતે તે ગુણમાત્રાયા યોગાદ્યોગ્યા ભવન્ત્યમી ।
મીના મૃગા ખગા વાપિ લતા વા વનિતાપશુઃ ॥ ૩૪॥
યથાયં ગજરાજઃ શ્રીરાજ્ઞાં ભૂતિવિભૂષણઃ ।
ગત્યા તે સ્વીકૃતો લેશાન્મૈથિલેશસુતે યતઃ ॥ ૩૫॥
ચન્દનાચલસમ્બન્ધી વાયુઃ સર્વસ્તુતોપ્યસૌ ।
ન તે શ્વાસાનિલેનાત્ર તુલામાયાન્મુનિસ્તુતે ॥ ૩૬॥

કર્પૂરઃ કરભોરુ ત્વદ્ધાસત્રાસાદિવાતુરઃ ।
ઉડ્ડીયતે કૃતાભીતિ રપ્યતીવ શુચિસ્મિતે ॥ ૩૭॥
સોઽનુભવિતુમેવાહં જાનામ્યઙ્ગચયં  તવ ।
ન વા વર્ણયિતું સીતે જાને જાતુ જનેડિતે ॥ ૩૮॥
અન્યોન્યં તૌ ચ સન્યસ્ય પીનયોરંશયોર્ભુજે ।
ચેરતુર્વનરાજીષુકામિનૌ દ્વૌ તતઃ પરમ્ ॥ ૩૯॥
કોકિલૌ સારસૌહંસૌ દાત્યૂહો ભ્રમરૌ શુકૌ ।
સારિકો ખઞ્જનૌ મીનૌ કોકૌ પારાવતૌ યથા ॥ ૪૦॥
તથા તૌ સરસૌ સ્વૈરમધુપાનમદોદ્ધતૌ ।
નિવિડાશે વને તસ્મિન્વીથ્યાં વીથ્યાં વિજર્હતુઃ ॥ ૪૧॥
દૃશ્યતે ન યદા ક્વાપિ રામો રામામનોહરઃ ।
નિકુઞ્જેન નિલીયૈવ કિં  હિ કુર્યાદિતિ પ્રિયા ॥ ૪૨॥
તદા નાથેતિ વાદિન્યાં પ્રેયસ્યાં પ્રણયી પુનઃ ।
અયમસ્મિ પુરસ્તેહમિતિયાત્યપરોક્ષતામ્ ॥ ૪૩॥
પ્રયસ્યાપિ ન તે નાસૌ દૃશ્યતે યદિ રુદ્યતે ।
ભિદ્યતે હૃદયં તર્હિ  પ્રત્યક્ષાશુ તતોઽભવત્ ॥ ૪૪॥
ગૃહિત્વા ચ તરોઃ શાખે તોલયન્તૌ તનૂ નિજે ।
પુષ્પાણિપાતયન્તૌ તૌ પ્રેયસૌ શિરસા મિથઃ ॥ ૪૫॥
સહાસ્યં નેત્રયોર્લાસ્યં કટાક્ષૈરિહ તેનતુઃ ।
મુગ્ધત્વાન્મધુમત્તત્વાત્કામિત્વાચ્ચ વ્યપત્રપૌ ॥ ૪૬॥
કર્ણોત્તં સાન્પ્રકુર્વન્તે કર્ણિકારૈશ્ચ   તૌ મિથઃ ।
પૂરયન્તૌ ચ સત્પુષ્પૈર્વક્રસ્નિગ્ધાસિતાન્કચાન્ ॥ ૪૭॥
માલે નિર્માય પુષ્પૈસ્તૌ ધારયન્તૌ મિથઃ પ્રિયો ।
રેમતુઃ પુષ્પશ્ય્યાયાં લતાગેહે ગુરુસ્મરૌ ॥ ૪૮॥
ઉન્નમય્ય પ્રિયાં મધ્યે હસ્તાગમ્યે ફલાદિકે ।
ગ્રાહયન્હાસ્યકૃન્મોક્તુમિચ્છતિ ન તાં લતામ્ ॥ ૪૬॥
શ્રમસ્વેદમુખીં  બાલાં પ્રેયસીં  સદયોદધિઃ ।

પૌષ્યેણ વ્યજનેનાસૌ વી જયન્હસતિ પ્રિયઃ ॥ ૫૦॥
મન્દં મન્દં ચલત્યગ્રે વ્યૂહન્શાખા લતા અપિ ।
લતાજાલપ્રસક્તાં તાં મોચયંશ્ચ હસત્યસૌ ॥ ૫૧॥
પુષ્પૈર્વૃતૈઃ પ્રિયા શુષ્કૈર્વિદ્ધપાદા   ભવેત્તતઃ ।
શોધયન્પદ્ધતિં  તસ્યાઃ પાદૌ ચ સ્પૃશતિ પ્રિયઃ ॥ ૫૨॥
નામધ્યેયાનિ વૃક્ષાણામેકૈકસ્ય ચ પૃચ્છતિ ।
પ્રિયા તસ્યૈ પ્રિયસ્તાનિ કથયન્નતિ વર્તતે ॥ ૫૩॥
વહત્યારોપ્યપૃષ્ઠેન વનવીથીપ્રદર્શકઃ ।
મૃદ્વીં  મૃદુઃ મૃદુઃ પ્રેયાન્હસ્તેન ભૂરુહ પ્રિયામ્ ॥ ૫૪॥
માલતીપુષ્પમાલાતુ ખેદયેદતિધારણે ।
તતોમૃદુલમપ્યેનં નાસૌ સીતા લઘીયસી ॥ ૫૫॥
ઉપવિશ્ય ચ શાખાયાઃ શાદ્વલે ચ શિલાતલે ।
પ્રિયાઙ્કે ચ પ્રિયાલંવ્ય કરં પત્યુશ્ચ ગચ્છતિ ॥ ૫૬॥
ભીતા ભ્રમરસઞ્ચારાત્પીતામ્બરસમાવૃતા ।
આશ્લિષ્ય મૈથિલી બાલા કાન્તં ગચ્છતિ કાનનમ્ ॥ ૫૭॥
ભીષિતાવાનરેણેહરોષિતા ચ પ્રિયા સતી ।
સા તં નિઃસારયામાસ કાન્તં ચાલિઙ્ગ્ય  કાનનાત્ ॥ ૫૮॥
સીતા ન કોકિલા શાખા સીતા સન્નાપિ મોહિતા ।
અસ્મદીયેતિ સીતાયા વાણ્યા પઠતિ વૈ શુકઃ ॥ ૫૯॥
યત્ર યત્ર વને સીતા શાવલાલનગર્ધિની   ।
તત્ર તત્ર મૃગા મૃગ્યાઃ શાવા અપ્યનુદુદ્રુવુઃ ॥ ૬૦॥
અનુપસ્થિતદાસીકાં સીતાં કાનનદેવતાઃ ।
પરિચેરુઃ પ્રિયૈર્વાક્યૈર્મત્તૈર્નૃત્યૈશ્ચ લોચનૈઃ ॥ ૬૧॥
પુષ્પપલ્લવસછિન્નશાખાસ્વીયાં સમાહિતા ।
ઇન્દ્રાણીં  મોહયામાસ દેવોદ્યાનવિહારિણીમ્ ॥ ૬૨॥
વામાવામપુરઃ પૃષ્ઠા સન્નાસન્નૈવ જાનકી ।
મોહયન્તી વને દૃષ્ટા કાન્તેનાપિ ચલા ચલા ॥ ૬૩॥

સઞ્ચરન્તી વને સીતા લીલાનિર્ઝરનાદિની ।
સૌદામિનીં  સ્વયાકાન્ત્યા મોહયામાસ ભામિની ॥ ૬૪॥
નૃત્યન્તં શિખિનં દૃષ્ટ્વા નર્તયન્તીં  પ્રિયં સ્વયમ્ ।
અનુચક્રે મયૂરીં  સા બાલા લીલાનુજીવિની ॥ ૬૫॥
ગૃહીતકમલાદોર્ભ્યાં સા સીતારણ્યવાસિનીમ્ ।
સમુદ્રમથનોદ્ભૂતાં લક્ષ્મીં  દેવીં  જિગીષયા ॥ ૬૬॥
હંસીશ્ચ સારસીશ્ચૈવ રમમાણાઃ પ્રિયૈઃ સહ ।
કાન્તાનુમોદિતા સીતાઽપ્યન્વધાવજિધૃક્ષયા ॥ ૬૭॥
વ્યાજનિદ્રૌ ચ સુપ્તૌ તૌ કયાપ્યાલ્યા પ્રબોધિતૌ ।
પ્રકુપ્ય સહસા તસ્યૈ હસન્તૌ તૌ પ્રસેદતુઃ ॥ ૬૮॥
દૂરોજ્ઝિત સખી યૂથૌ લીલાર્થકૃતવિગ્રહૌ ।
સીતારામૌ વનેઽવ્યેવ વિહરન્તૌ સદા સ્થિતો ॥ ૬૯॥
કિં  ચિદ્ધાસ્યાય ચ પ્રેયાન્ સુપ્તઃ કુઞ્જેઽરુણાં શુકઃ ।
નિઃસસાર શનૈસ્તસ્માદજ્ઞાતપ્રિયયાંશુકાત્ ॥ ૭૦॥
કસ્યાશ્ચિદ્રૂપમાસ્થાય બાલાયાઃ પ્રિય એવ સઃ ।
ચિન્વન્પુષ્પાણિ સસ્મેર આજગામ પ્રિયાન્તિકે ॥ ૭૧॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
રામરાસે વનપ્રદર્શન પ્રકાશનો નામ ષષ્ઠોઽધ્યાયઃ ૬॥

૭. અથ સપ્તમોઽધ્યાયઃ ।
ગૌર્ય્યુવાચ-
ઇયં ભગવતસ્તસ્ય લીલા રામસ્ય સુન્દરી ।
પૂર્વં ત્વયા કુતો નોક્તા શ્રુતૌ રામાયણસ્ય ચ ॥ ૧॥
શ્રીશિવ ઉવાચ-
ઈદૃશી ગોપ્યતે લીલા સદા મુનિજનૈર્જનૈઃ ।
અર્થકામપરઃ સર્વો નાસ્ય ભક્તિધનો યતઃ ॥ ૨॥
અત્ર કેવલભક્તસ્ય નાન્યેષામધિકારિતા ।
ઐશ્વર્ય શ્રવણે તેષાં ભક્તસ્યોભયયોગ્યતા ॥ ૩॥

ઐશ્વર્યશ્રવણે તસ્ય ભક્તિઃ પૂર્વં ત્વપેક્ષિતા ।
માધુર્યશ્રવણે ત્વદ્ય પૂર્ણાપત્તી વિલોક્યતે ॥ ૪॥
પૂર્ણૈશ્વર્યબુધસ્યાપિ માધુર્યશ્રવણં વિના ।
ભક્તિર્નજાયતે પૂર્ણા શુષ્કજ્ઞાનં તુ નિષ્ફલમ્ ॥ ૫॥
અત્યર્થપ્રિયરામસ્ય નિષ્કામસ્ય ચ ગૌરિસા ।
રામઃ સીતાપ્રિયોપિ સ્યાદત્યર્થપ્રિયસજ્જનઃ ॥ ૬॥
અગસ્ત્યો જ્ઞાનભક્તિભ્યામધિકારદ્વયાન્વિતઃ ।
હનૂમાન્કેવલો ભક્તો માધુર્યચરિતાશ્રયઃ ॥ ૭॥
સર્વાધિકારિતા લોકે રામાયણકથા શ્રુતૌ ।
તત્ર સઞ્જાતશુદ્ધીનામત્ર સ્યાદધિકારિતા ॥ ૮॥
રામાયણસ્ય કૃત્સ્નસ્ય વક્તા તુ ભગવાન્સ્વયમ્ ।
બ્રહ્મા ચતુર્મુખશ્ચાન્યે તસ્યોચ્છિષ્ટ ભુજઃપ્રિયે ॥ ૯॥
અનન્તત્વેપિ કોટ્યાનાં શતેનાસ્ય પ્રપઞ્ચનમ્ ।
રામાયણસ્ય બુધ્યર્થં કૃતં તેન વિજાનતા ॥ ૧૦॥
તથેહ વાઙ્મયં સર્વં નિમગ્નં ગગને યથા ।
અમ્બુમાત્રં યથા સિન્ધૌ દેવ માત્રં યથા હરૌ ॥ ૧૧॥
અર્થમાત્રં યથા ભૂમૌ મન્ત્રમાત્રં યથા શ્રુતૌ ।
નામમાત્રં તથા નામ્નિ રામેતિ વિદિતે વિભૌ ॥ ૧૨॥
યથા સર્વઃ પ્રપઞ્ચોયં પ્રકૃતૌ વિકૃતૈઃ કૃતઃ ।
નહિ દેવોપિ ચ શક્નોતિ શ્રોતું રામાયણં સમમ્ ॥ ૧૩॥
એકદેશેન સર્વોપિ પ્રપઞ્ચઃ ક્રિયતે વિભોઃ ।
વિશિષ્ટં ચરિતં તસ્ય પૃષ્ટં યન્મુનિભૂભુજા ॥ ૧૪॥
અઞ્જનાનન્દનસ્તસ્મૈ જગાદગદતાં વરઃ ।
પ્રિયા પાદામ્બુજે સ્પૃષ્ટા સોવાચ પ્રિયરૂપિણી ॥ ૧૫॥
ચિરાત્ પ્રાણેશ્વરઃ સોઽયં સુપ્તો રાજ્ઞિ પ્રબોધ્યતામ્ ।
ઇત્યુક્તા જાનકી દેવી તયેમાં પ્રતિ વક્તિ સા ॥ ૧૬॥
શ્રાન્તો વનવિહારેણ નેત્રહારેણ ભૂરિણા ।
સુકુમારતરઃ સુપ્તો નિદ્રાયાં ચ કથઞ્ચન ॥ ૧૭॥

પ્રાણેપ્સિતઃ કથં સોયં મયાદ્ય પ્રતિબોધ્યતામ્ ।
ઉન્નિદ્રઃ સ વિકુપ્યેન્ મે ચક્રવર્તિસુતઃ   પ્રિયઃ ॥ ૧૮॥
નષ્ટશ્રાન્તિર્ગતાલસ્યઃ સ્વયમેવ પ્રબુધ્યતે ।
આલી સા સીતયેત્યુક્તા વીણાવાણીમુવાચતામ્ ॥ ૧૯॥
દેવિત્વદાજ્ઞયા દેવં સન્ધ્યાકાલ ઉપસ્થિતે ।
એનં પ્રબોધયામ્યેવગીતૈર્વીણાદિવાદનૈઃ ॥ ૨૦॥
પ્રબુદ્ધોપિ ન કુપ્યેદ્ધિ સ્વાયુષ્કામો યુવા સુખી ।
ઇતિ બાલાભિરાલીભિર્ગીતેષુ મધુરેષ્વપિ ॥ ૨૧॥
પ્રવૃત્તેષુ જજાગાર નાસીત્તત્ર ન નાયકઃ ।
યદા મુગ્ધાભિરાકૃષ્ટે પીતે વસ્ત્રે ન કિઞ્ચન ॥ ૨૨॥
શય્યા શૂન્યૈવ સન્દૃષ્ટ્વા પુષ્પા દૃશ્યત ખેદિની ।
તતો દુઃખતરં પ્રાપુર્યોષિત્સઙ્ઘાઃ  સહસ્રશઃ ॥ ૨૩॥
પુષ્પાણ્યૈકૈકશસ્તસ્યાઃ પ્રિયાર્થે સમસોધયન્ ।
પરિતો મૃગયામાસુર્વને વિસ્તૃત ગહ્વરે ॥ ૨૪॥
વૃક્ષં વૃક્ષં ચ પૃચ્છન્ત્યો વભ્રમુર્વનરાજિષુ ।
કશ્ચિન્ મુગ્ધાસ્તદામુગ્ધા અપરાઃ પ્રતિતૂચે રે ॥ ૨૫॥
કિમર્થં મૃગ્યતેઽન્યત્ર મૃગ્યમાણોપિ દુર્લ્લભઃ ।
મુગ્ધો રાજેન્દ્રસૂનુસ્તુ કઞ્ચુકીષુ નિગૂહિતઃ ॥ ૨૬॥
મૃગ્યતા કિલ કઞ્ચુક્યો મુક્તા વઃ કુચમણ્ડલાત્ ।
મલ્લિકા શોભિતે યદ્વા ધમ્મિલ્લે ચ સ્વકે સ્વકે ॥ ૨૭॥
વનઞ્ચ મૃગ્યતામાશુ ભૃઙ્ગૈ  નિયતસોન્યથા ।
નેત્રેષુ હૃદયેષ્વારાદ્રં ભારમ્યેષુ ચોરુષુ ॥ ૨૮॥
હારેષુ કુણ્ડલાદૌ ચ કેયૂરકટકાદિષુ ।
લભ્યેત સોધિકઃ પ્રેયાનઞ્જનાસઞ્જનીષુ ચ ॥ ૨૯॥
નૈકાકી સ વને તિષ્ઠેદ્ ભીરુભીરુઃ સુખૈધિતઃ ।
પ્રેયો વા કુત્ર ચિત્સ્વાઙ્ગે  ગોપિતો રસલુબ્ધયા ॥ ૩૦॥
યોગિન્યા મોહિતો વાપિ તે ઉભે ઇહ તિષ્ઠતઃ ।

પ્રયોવિશ્લેશસન્તપ્તાં સીતાં તાસુ સખીષુ ચ ॥ ૩૧॥
પ્રાવોચન્મુહ્યમાનાષુ કર્ણે કાપિ ચ યોગિ ની ।
અયમેવ સખીવેષો દક્ષિણે દક્ષિણશ્છલી ॥ ૩૨॥
દયિતે દપિતં વિદ્ધિ વદ મા મા હરાર્ચિતે   ।
ઇત્યજ્ઞાતતયા સીતા શિક્ષિતા નિપુણા હિતાઃ ॥ ૩૩॥
વિયુજ્યાન્વેષ્યતાં સ્વામી સખ્યા સર્વાભિરન્યગઃ ।
તતસ્તા દ્વન્દ્વશો યાતાઃ પ્રેયસઃ પદવીમનુ ॥ ૩૪॥
યયા લભ્યઃ પ્રિયો નઃ સ્યાત્તસ્યા એવેતિ નિશ્ચિતા ।
સીતાપિ સહ યોગિન્યા મૂર્ખેવ પ્રયયૌ વનમ્ ॥ ૩૫॥
વિસ્મિતા ચરિતૈસ્તસ્ય કોપશાન્તિસમન્વિતા ।
જ્ઞાતાત્મદયિતાચારાં સીતામાસ્વાસિતાં તયા ॥ ૩૬॥
પ્રિયો રૂપવતીં  સમ્યક કૃત્વા  કૌતુક કેલયે ।
સખીભ્યો દર્શયામાસ પ્રિયોયમિતિ વાદિની ॥ ૩૭॥
લબ્ધો મયા મમૈવૈષ નાન્યસ્યા ઇતિ યોગિની ।
તતઃ સર્વાભિરાગત્ય પ્રિયો દૃષ્ટો ન જાનકી ॥ ૩૮॥
ઇતિપૂર્વૈવ સીતેતિ કલ્પિતા પ્રિયકારણાત્ ।
તતઃ સઙ્ગમયામાસુસ્તયાકાન્તમિવાવને  ॥ ૩૯॥
યોગિની પ્રાપિતજ્ઞાના ગૂઢાગૂઢસુચિસ્મિતા ।
મિથો જ્ઞાતસ્વરૂપૌ તૌ મિથોદર્શન હર્ષિતૌ   ॥ ૪૦॥
હર્ષયામાસતુઃ કાન્તૌ સખીરત્યર્થમીક્ષણૈઃ ।
એતદ્વાં મિથુનં નિત્યં પશ્યેમ ક્ષેમયોગકૃત્ ॥ ૪૧॥
ઇત્થમેવ ચિરં જીવાદિત્યાશાનઃ પરં પ્રિયો ।
નૈતદ્વિધિં  વિધાતાપિ વિધાતું વિભુરેવ સઃ ॥ ૪૨॥
ય દીદં તેન સૃષ્ટં સ્યાત્સૃજ્યેતાન્યદપીદૃશમ્ ।
યન્માયામયમેવેદં મિથ્યા ન મિથુનં તતઃ ॥ ૪૩॥
આવિરાસ્તેતિ પૂર્ણાન્નો ભાગ્યાદ્ભૂમિતલોપરિ ।
ઇતિ પ્રૌઢ़ા વચોભઙ્ગીતરઙ્ગિતદૃશૌ   પ્રિયૌ ॥ ૪૪॥

shivasaMhitA2.pdf 39



શિવસંહિતા ૧

નિકુઞ્જે તુ લતાગેહે સ્વાગાતામાગતાનુગૌ ।
સ્વાં સ્વાં સ્રજં તુ ગુમ્ફન્તુ રામણીયકરઞ્જિતામ્ ॥ ૪૫॥
ઇત્યુક્ત્વારમણૌ રન્તુમેકાન્તકૃતકેતનૌ ।
અગમ્યં કુઞ્જમાસાદ્ય સ્થિતૌ સ્મેરમુખામ્બુજૌ ॥ ૪૬॥
વિપરીતે સમારબ્ધે સુરતે તત્ર વિભ્રતૌ ।
વિપરીતે નિજેરૂપે તયોરાસીત્સ્મરોત્સવઃ ॥ ૪૭॥
તતઃ સખીસમાજેષુ મધુરાન્મધુરં મૃદુ ।
પ્રાવર્તત ચ સઙ્ગીતં  તાભ્યામપિ ચ સુશ્રુતમ્ ॥ ૪૮॥
નિવર્ત્ય ચ સ્વસઙ્ગીતં  કાભિશ્ચિદ્ધનિતાઃસહ ।
શુશ્રુવિરે રહસ્યાનિ વચાંસિ તુ તયોરપિ ॥ ૪૯॥
કથમ્પ્રિય સ્ત્રિયાવેષાચ્છન્નો ભિન્નહૃદા ત્વયા ।
વાણીરૂપપટિમ્ના ચ જ્ઞાતોહં શિવમોહનઃ ॥ ૫૦॥
ભવત્યામપિ પશ્યન્ત્યાં પટોદન્તર્હિતસ્ત્વહમ્   ।
નિશ્ચક્રામાબુધે તસ્માન્મન્યેથાસ્ત્વં પટોઃ પટુમ્ ॥ ૫૧॥
વઞ્ચનેન પટીયાંસ્ત્વં ભવિતું નાર્હસિ પ્રિય ।
સ્રીત્વેપિ તેજસા સ્પષ્ટો મયા જ્ઞાતોસિ ભૂરિણા ॥ ૫૨॥
પટીયસીં  તુ મામેવ પ્રિય વેષવિચેષ્ટિતૈઃ ।
મન્યસ્વ મધુરાપાઙ્ગીં   મધુમત્તવિલોચનામ્ ॥ ૫૩॥
સાહં મુગ્ધા જડા બાલા જ્ઞાતશ્વેતાશિતા ચ યા ।
ચકારાકાશમાકાશાદધસ્તાચ્ચોપરિક્ષિતિમ્ ।
(ચકારાધઃ ક્ષિતેર્વ્યોમ વ્યોમ્નોઽધસ્તાદ્ભુવસ્તલમ્ ॥ વા. પા.)॥ ૫૪॥
નેદં તવ વિશાલાક્ષિ મમરૂપાવધારણે ।
કૌશલં કિન્તુ યોગિન્યા કસ્યાશ્ચિત્સુહૃદસ્ત્વયિ ॥ ૫૫॥
મુગ્ધા એવ ભવન્તીહ સુખિન્યો નતુ પણ્ડિતાઃ ।
સ્ત્રિયસ્તસ્માદહં પ્રાયોમુગ્ધાપિ તવ હર્ષિણી   ॥ ૫૬॥
પૂજામાનવિલોપો હિ પણ્ડિતાયાઃ સુદુઃસહઃ ।
મૂર્ખા સ્વીયાપમાનાદ્ધિપત્યા નૈવ વિરુધ્યતે ॥ ૫૭॥
મૂર્ખયોષિત્સહસ્ત્રેણ ક્રીડન્તિ ગૃહમેધિનઃ ।

યોષિત્સુકુશલામેકાં ગૃહમેધીયકર્મસુ ॥ ૫૮॥
દાસ્યેવાહં ભવિષ્યામિ મૂર્ખેત્યર્થ વિલોપિની ।
વિદુષ્યાસ્તેતુ ભાવિન્યાઃ કસ્યાશ્ચિદ્ગૃહમેધિનઃ  ॥ ૫૯॥
રુષ્ટા વદસિમામેવં પ્રાણેભ્યોઽપિ ગરીયસી ।
અત્રૈવ તવ મુગ્ધત્વં સ્ફુટમેવમવેક્ષ્યતે ॥ ૬૦॥
રુષ્ટા ચેત્કિં  કરિષ્યામિ તવા ન્યામભિકાઙ્ક્ષતઃ ।
ધમાર્થચતુરાં પત્નીં  મૂર્ખાહં તુ વ્યપેક્ષિતા ॥ ૬૧॥
ત્વમેવ સમયં પ્રાપ્ય ભવિષ્યા વિદુષીતમા ।
અર્થોપધાયક મૌઢ્યંસ્વીકૃતં ગુણવદ્બુધે ॥ ૬૨॥
પ્રેયસઃ કરમુત્ક્ષિપ્ય ચણ્ડીં  કિં  ચિત્સિક્ષણા ।
અપસૃત્ય ચ સા કિં  ચિદ્રુરોદભયકાતરા ॥ ૬૩॥
પશ્યન્તીમૃગ બાલેવશપન્તી વિપરીતવત્ ।
કિં  ચિત્કાલં પ્રિયેણાસાવન્વભૂયતિ ભૂરિદા ॥ ૬૪॥
સઙ્ગસ્તદૈવ  તે કાર્યો યદાઽહં વિદુષીતમા ।
ભવિષ્યામિ ન મૂર્ખાયાઃ સઙ્ગો  રાગાય તે ભવેત્ ॥ ૬૫॥
કેનવિઘ્નિતકામસ્ત્વં બદ્ધશક્તિશ્ચ કેન વા ।
યેન ત્વં પણ્ડિતાં પત્નીં  નાભિ ગચ્છસિ સમ્પ્રતિ ॥ ૬૬॥
યથન્ય સ્ત્રીપ્રસઙ્ગોઽસૌ  સ્વપ્નાદાવપિ દુર્લભઃ ।
તર્હ્યેવં સ્ત્રી વિવેકોયં કાન્તત્વાં કુત આગતઃ ॥ ૬૭॥
ગન્ધર્વામરનાગાનાં રાજ્ઞાં શૂદ્રવિશામપિ ।
કન્યાસ્તવ વિશાલાક્ષ્યો યોગિન્યઃ પરમા અપિ ॥ ૬૮॥
સર્વા વાત્સ્યાયની વિદ્યા વિનીતાઃ સ્વાદુપણ્ડિતાઃ ।
યાઃ સન્તીહમનસ્તાભિર્હૃતં  તે ચલચેતસઃ ॥ ૬૯॥
ઇત ઊર્ધ્વં હૃતસ્વાન્તો ગતાતઙ્કો રમસ્વ ચ ।
આભિરાભીરકન્યાભિરન્યાભિરનિશં પ્રિય ॥ ૭૦॥
ભગ્નેચિત્તે ક્રિયત્ કાલં ભિન્ને પાત્રે જલાદિવત્ ।
સુખં તિષ્ઠેત્તતસ્ત્વત્ત ઔદાસીન્યં વરં મમ ॥ ૭૧॥

॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમેપટલે
રામરહસ્યે વનકેલિ પ્રકાશનોનામ સપ્તમોઽધ્યાયઃ ૭॥

૮. અથ અષ્ટમોઽધ્યાયઃ ।
શ્રીશિવ ઉવાચ-
સર્વપ્રાણિપ્રિયસ્યૈવ રામસ્યાનુનયાશ્રયાઃ ।
વાચઃ પલ્લવયન્નાહ પ્રેમામ્ભોધિર્મરુત્સુતઃ ॥ ૧॥
ઉક્તં હાસ્યવિનોદાય વાક્યં હાસાય તં પ્રિયઃ ।
મત્વા ચોપસસાદાઽસૌ વૈદેહીં  સુમનઃપ્રિયામ્ ॥ ૨॥
દોર્ભ્યામાદાય મૃદ્વીં  તાં વક્ષસાશ્લિષ્ય ચોચિવાન્ ।
સૌદામિનીમિવામ્ભોદે સ્ફુરન્તીમુરસિ પ્રિયઃ ॥ ૩॥
હાસ્યાયૈવ મયૈતત્તે વાક્યમુક્તં હિ તેષિણી ।
પાદૌસ્પૃશામિ તે ભીરુ માખિદ ખેદનાશિની ॥ ૪॥
ત્વં તુ મે કલ્પવલ્લીવ ભૃઙ્ગરાજાપિ  તસ્ય યત્ ।
નોપેક્ષ્યાન્યા ન ચાપેક્ષ્યા યથા વા કણ્ટકારિણા ॥ ૫॥
નિત્યા ત્વં પદ્મિની નારી પદ્મગન્ધિનિ પદ્મદૃક્ ।
અન્યા નાલીવ નો કન્યા માન્યાલેર્મમ ચાસમા ॥ ૬॥
પૂર્ણાચન્દ્રમસો જ્યોત્સ્ના ચકોરસ્યામૃતપ્રદા ।
રામસ્યમે સદા શ્યામે ત્વમેવ કિલ કામધુક્ ॥ ૭॥
કલેવ કમલે વાન્યાપ્યસ્તીતિ વિદિતં તુ મે ।
મમાપિ હૃદયે કિં  તે વસતીતિ દૃશઙ્ગતા  ॥ ૮॥
હાસાનામનભિજ્ઞાં ત્વાં યોહં વાલે જહાસ યત્ ।
સોહમેવ ભવામ્યજ્ઞસ્તન્મે ત્વં ક્ષન્તુમર્હસિ ॥ ૯॥
રમ્ભાગર્ભસમં ચેતો યોષાયાઃ પ્રિયજોષણાત્ ।
તુલ્યં ખાદિરગર્ભેણ પુંસશ્ચિત્તમપેક્ષિતમ્ ॥ ૧૦॥
નવનીત સમસ્યેવ ચિત્તસ્ય મમ રૂપિણી ।
ત્વં હિ વન્હિશિખેવાસિ કથં ધીરેણ ભૂયતે ॥ ૧૧॥
તવસ્પર્શાદિજં ભુક્ત્વા સુખં ત્વન્યત્ર દુર્લભમ્ ।

વિરજ્યેત કથં વિદ્વાન્માદૃઙ્ માનિનિ જાતુચિત્ ॥ ૧૨॥
નામાઽપિ તવ માં રામે ઘૂર્ણયેત્ત્વં કુતો ન તુ ।
ગન્ધસ્તવાઙ્ગસમ્બન્ધી  વઘ્નીયાત્ત્વં કુતો ન મામ્ ॥ ૧૩॥
આભૂષણસ્વનસ્તે ત્વાં પ્રત્યુદ્ગન્તું મનઃ સ્વિનિ ।
ચેષ્ટયેન્માં કુતો ન ત્વં લૌહં ચુમ્બકવત્ પુનઃ ॥ ૧૪॥
રોમાઞ્ચયે પુરેણીદૃક્ ત્વદ્વસ્ત્રાભરણાનિ મામ્ ।
સાક્ષાત્વં ન કુતો વક્રકેશિ ક્લેશવિનાશિની ॥ ૧૫॥
ભવત્સંવન્ધિયત્કિઞ્ચિદ્દૃષ્ટં  વા યદિ કર્ણિ  તમ્ ।
હર્ષં વર્ષમિવાત્યર્થં કુર્યાત્ત્વં ન કુતઃ શુભે ॥ ૧૬॥
ન ત્વાં મૂર્ખેતિ જાનામિ સર્વજ્ઞાનવતીં  પ્રિયે ।
કિન્તુ સ્ત્રીદોંષરાહિત્યં ત્વય્યે વેતિ સ્વભાવતઃ ॥ ૧૭॥
કૌટિલ્યં યસ્ય નાસ્તીતિ વ્રતે મૂર્ખેતિતં જનઃ ।
ન સ્વાર્થકુશલો ધૂર્તો વઞ્ચનીયોઽમુના જનઃ ॥ ૧૮॥
ત્વયાનુમી (ની)યમાનો યો રાગોઽન્યાસુ પ્રસઙ્ગતઃ  ।
સ ત્વય્યેવેતિ નિશ્ચિત્ય સુખમાસ્સ્વ રમસ્વ ચ ॥ ૧૯॥
મદ્ભિન્નપુરુષાગમ્યે રહસ્યેકાકિનીં  સ્થિતામ્ ।
ત્વાં માં ચાન્યાભિચારેણ સેવેરન્કા ઇમા વિના ॥ ૨૦॥
સર્વ સ્ત્રીપુરુષૌઘાનામહં સ્વામીતિનિશ્ચયાત્ ।
મમ સર્વેશ્વરસ્યાપિ સ્વામિન્યેષા ત્વ મે વહિ ॥ ૨૧॥
શિક્ષાયાં ગુણ એવસ્યાન્ન દોષો દોષનાશિની ।
ન પુનઃ કરવાણીત્થં વાણીં  શ્રુત્વા તવેદૃશીમ્ ॥ ૨૨॥
મમકોપોય મુત્સિક્તદુગ્ધવજ્જલસેવનાત્ ।
સીતે તવ મુખામ્ભોજદર્શનાદુપશામ્યતિ ॥ ૨૩॥
તિરોધીયેત સઙ્કોચે મુખેન્દોસ્તવ જાનકિ ।
આનન્દાવ્ધિર્મ એધેત તવાસ્મિતવિધૂદયે ॥ ૨૪॥
ન ત્વાં હાતું મનાગ્બુદ્ધયા કીર્તિરાત્મવતા   યથા ।
અનન્યા ત્વં મયા સીતે ચન્દ્રેણેવ ચ ચન્દ્રિકા ॥ ૨૫॥

એવં સામમુખૈર્વાક્યૈઃ કાન્તેનાગદિતા સતી ।
ઊચે સ્મેરમુખી સીતા ગાઢ़ં માધુર્ય્યભાષિણી ॥ ૨૬॥
કદા રુષ્ટા ત્વયા દૃષ્ટા પ્રેયોહં પ્રિયવાદિની ।
ભ્રાન્ત્યૈવાદ્યાનુનીતાસ્મિ કિઙ્કરોમિતથાપિ તે ॥ ૨૭॥
રોષ્ટુત્વિષ્ટ  ન જાનામિ કથં સ્ત્રીભિસ્તુ રુષ્યતે ।
કદા વા શિક્ષિતોમાનો મયા નામ પ્રિયસ્ત્રિયા ॥ ૨૮॥
દૃષ્ટં દંશેનયન્મર્મ નેત્રે ચ સુમનોરજઃ ।
યાતં તેન મયારોષાચ્છપ્તં ચા રુદિતં પ્રિય ॥ ૨૯॥
ત્વયામે પણ્ડિતેનાપિ ન જ્ઞાતા મર્મવેદના ।
નાહં પૃષ્ટા ન ચ સ્પૃષ્ટા કામાન્ધેન ત્વયા રહઃ ॥ ૩૦॥
તસ્યોપરિ પુનર્મૂર્ખાં મામવાદીરનાથવત્ ।
નિજચાતુર્ય્યમેવ ત્વં વ્યઞ્જયન્ વિહસન્નપિ ॥ ૩૧॥
સ્વદારેષ્વ સ્વદારેષુ રન્તું જાતમનોરથઃ ।
મયા કિં  પ્રતિષિધ્યેથાઃ સ્વામી સર્વેષુ વસ્તુષુ ॥ ૩૨॥
બવ્હીનામેવ નારીણાં ભોક્તા જાનામિ સર્વથા ।
ગુણદોષાન્ન ચૈકસ્યાસ્તસ્યામેવ સ્થિરસ્પૃહઃ ॥ ૩૩॥
ગુણોદ્રેકવતી યા તુ બવ્હીનાં વરયોષિતામ્ ।
એકસ્યામેવ તસ્યાં ચેદ્ગુણજ્ઞો રમતે તતઃ ॥ ૩૪॥
શ્રુતં ચન્દ્રમસૈકૈ વરોહિણીવર રોહણી ।
નિત્યં સમ્ભુજ્યતેઽન્યાસુ વિદ્યમાના સ્વપીતિમે ॥ ૩૫॥
વિષ્ણોર્લક્ષ્મીઃ શિવસ્યોમા વાસવસ્ય શચી સતી ।
પુષ્પેષોશ્ચ રતિઃ સૌમ્યા સર્વેષામપિ સર્વદા ॥ ૩૬॥
એકૈકા શ્રયતે પત્ની ધર્મકામાર્થવર્દ્ધિની   ।
શ‍ૃઙ્ગારે  સર્વથા ધર્માવિરોધો ન ચ સમ્મતઃ ॥ ૩૭॥
નારી વેષોભવાન્યાદૃક્ તાદૃશી તવ સુન્દરી ।
અર્હત્યર્દ્ધાસનેસ્થાતું નાહં હીનાગુણૈઃ શુભૈઃ ॥ ૩૮॥
માલા તવ ભવિષ્યામિ વૈજયન્તી મનોરમા ।
પાદુકે વા પ્રિયા કાઞ્ચી નૂપૂરૌ પદિકોથવા ॥ ૩૯॥

ઉત્તરીયોત્તરીયે વા (કટિવસ્ત્રોત્તરીયે વા)કુણ્ડલે કટકાબુત ।
છત્રં વા વ્યજનં વાપિ પર્ય્યઙ્કઃ પ્રચ્છદોથવા ॥ ૪૦॥
કેયૂરૌ મુદ્રિકા વાપિ ચામરૌ ચષકોથવા ।
ભૃઙ્ગારો  મુકરો વાપિ ગન્ધો વા સુરભિસ્તવ ॥ ૪૧॥
અઙ્ગસંયોગ  એવાસ્તાં યેન કેનાપિ હેતુના ।
અન્તર ન સહિષ્યેહં વારિશૈત્યાદિવદ્વિભો ॥ ૪૨॥
દર્શનાન્નાપયાસ્યામિ સેવક્યેવ સતી સતી ।
સામ્યં તેન ભજિષ્યેહમેષામેઽસ્તુ પરાસ્થિતિઃ ॥ ૪૩॥
પાલિતા જનકેનાહમિતિ તેનાસ્મિ જાનકી ।
અજ્ઞાતજ્ઞાતગોત્રાદિર્ભિત્વા   ભૂતલમુત્થિતા ॥ ૪૪॥
ત્વં તુ મૂર્દ્ધાભિષિક્તાનાં રાજન્યાનાં કુલોદ્ભવઃ ।
આવયોરન્ત ર દીર્ઘં તેનાસ્મિ તવ દાસિકા ॥ ૪૫॥
સીતા ભૂત્વા પરં ત્વેતન્નોપાસે ચાપરાં સ્ત્રિયમ્ ।
ઇતિ વ્રતં ન હાસ્યામિ દાસ્યાએતન્ન મામકમ્ ॥ ૪૬॥
તસ્માત્તુભ્યં નમામ્યેષાહ જાતાંઽજલિરુજ્વલા ।
દાસીમેવ નિજાં સીતાં દાસોસ્મીતિ તુ મા વદ ॥ ૪૭॥
ઇતિ ચોક્તવતીં  કાન્તાં શ્રાન્તાસ્મીતિ પુનર્વદામ્ ।
સ્વભાસ્મેરમુખઃ પ્રયાન્પુનઃ સ્મેરો જગાદ સઃ ॥ ૪૮॥
સર્વે રુચ્ચૈ પ્રકારૈસ્ત્વં તુલ્યૈવાસિ મયા પ્રિયે ।
અધિક્યેઽપિ ન દોષોસ્તિ યસ્માન્મે સ્તોત્રમેવ તત્ ॥ ૪૯॥
અન્યોન્યં સ્વામ્યદાસ્યાદિઃ પ્રીતઃ પરમપોષકઃ ।
નિત્યં સ્યાદ્દમ્પતીનાં તુ સ્વાઙ્ગાનામિવ  સેવનમ્ ॥ ૫૦॥
એતત્સંવાદમિત્થં તૌ કૃત્વાન્યત્ર  ચ જગ્મતુઃ ।
સુમનાંસ્યવચિન્વન્તૌ સીતાભિર્દદૃશે પુરઃ ॥ ૫૧॥
ચતુઃસરાં સ્રજં પૃષ્ટે સૃજન્કાન્તોપ્યઽદૃશ્યત્ ।
માલાપુષ્પ વિશાલેયં માલાસ્સૃષ્ટા મયેતિ ચ ॥ ૫૨॥
સઙ્ગતા  દમ્પતીભ્યાં તા વદન્ત્યઃ પ્રમદોત્તમાઃ ॥ ૫૩॥

॥ ઇતિ નારદપાઞ્ચરાત્રે શ્રીશિવસંહિતાયાં રામરહસ્યે પઞ્ચમપટલે
દમ્પત્યોર્મિથઃ   પ્રેમપ્રકાશનો નામાષ્ટમોઽધ્યાયઃ ૮॥

૯. અથ નવમોઽધ્યાયઃ ।
શ્રીશિવ ઉવાચ-
શ્રૃણ્વન્ રામ રહસ્યાનિ પ્રસીદન્મુનિસત્તમઃ ।
તત્પ્રીત્યતિશયેનૈવ સન્નુનોદ પુનઃ કપિમ્ ॥ ૧॥
સાર્દ્ધં સર્વાભિરાલીભિર્વનમાલી યુતાનિમા ।
રામો રામપ્રિયા ચોપાવિશત્સાદ્વલસંસ્તરે ॥ ૨॥
સ્વયા પ્રીત્યા સખીભિશ્ચયોગિન્યાથ કયાપિચ ।
પ્રેર્ય્યમાણઃ પ્રિયાં રામશ્ચક્રે શ‍ૃઙ્ગારશોભિતામ્  ॥ ૩॥
ચક્રે પ્રણયિનં તદ્વત્સીતાપિ પ્રણયાદમુમ ।
સવર્વાઙ્ગસુન્દરમપિ  સ્વભાવાદતિ સુન્દરમ્ ॥ ૪॥
અન્યોન્યં સહ ચર્યોપિ શ‍ૃઙ્ગારૈ  રતિભૂષિતા ।
આસન્નાસન્નતરુણા રામોત્સવ બુભુક્ષયા ॥ ૫॥
અન્ધાંસિ સીધુકલ્પાનિ વિવિધાનિ વહૂનિ  ચ ।
શુદ્ધૈશ્ચ સાધુભિસ્તસ્યોપાહૃતાનિ ચ કિઙ્કરૈઃ ॥ ૬॥
રામોથ બુભુજે પ્રીત્યા પશ્ચાત્સીતા સખીગણૈઃ ।
દાસ્યો બુભુજિરે પશ્ચાદ્યથા તોષં યથારુચિ ॥ ૭॥
સમં હિ ભુઙ્ક્તેશ્રીરામઃ સીતયા સર્વદા સુધીઃ ।
એકસ્થાલ્યાં મહાપ્રેમ્ણા દમ્પતી સ્નેહગુમ્ફિતૌ ॥ ૮॥
કર્પૂરૈ લાલવઙ્ગાદ્યૈર્ભવ્યાસ્તામ્બૂલવીટિકાઃ  ।
દદુઃ કાન્તાય રામાય સીતાયા અપિ ચાલિકાઃ ॥ ૯॥
સ્વયં ચ ચર્વયામાસુઃ પ્રમદા મુદિતા ભૃશમ્ ।
ચામરવ્યજનાદી નિપક્ષિક્રીડનકાનિ ચ ॥ ૧૦॥
તયોશ્ચ પ્રેયસોઃ પ્રીત્યૈ દધુર્દીર્ઘવિલોચનાઃ ।
રહસ્યે હાસ્યવાક્યાનિ વદન્ત્યોઽન્યા ઉપસ્થિતાઃ ॥ ૧૧॥

46 sanskritdocuments.org



શિવસંહિતા ૧

પાદસંવાહનાદીનિ તયોર્વન્યવિહારિણોઃ ।
ચક્રુશ્ચક્રનિતંવાશ્ચ કાશ્ચિત્કઞ્જવિલોચનાઃ ॥ ૧૨॥
પુષ્પમણ્ડપપર્યઙ્કશાયિનો રતિશાયિનોઃ ।
શ્રૃઙ્ગારમપિનોઃ  (શ‍ૃઙ્ગારકૃતયોઃ )કાશ્ચિત્સઞ્જગુર્મધુ રન્તયોઃ ॥ ૧૩॥
તયોશ્ચ પરિતઃ કાશ્ચિત્ વીણાવાદનતત્પરાઃ ।
સ્થિતાશ્ચ સુષુપુઃ કાશ્ચિત્કાશ્ચિત્કુઞ્જગૃહેષુ ચ ॥ ૧૪॥
વંશીવેણુમૃદઙ્ગાદિવાદ્યપાટવપારગાઃ  ।
આસેદુશ્ચેન્દુવદનાસ્તયો રાજકુમારયોઃ ॥ ૧૫॥
સર્વાસુ ચ સ્થિતાસ્વેવ કોટિશો વનિતાસ્વથ ।
આદિત્યોન્તર્હિતઃ   કિમ્વા વરવધ્વાર્ગુરુહ્નિયા ॥ ૧૬॥
સર્વા જજગરુઃ સોયં કાલે બાલા ઉપસ્થિતે ।
નિર્મલા વિમલે વ્યોમ્નિ દાતું રાત્રિ સુખં તયોઃ ॥ ૧૭॥
આનન્દયન્કુમુદ્વત્યોશ્ચકોર ચતુરપ્રિયઃ ।
ઇન્દુશ્ચોદૈચ્ચ સન્ધ્યાયા વિન્દુઃ કિં  વદને સ્થિતઃ ॥ ૧૮॥
અણ્ડઃ કિં  કીર્ત્તિહંસસ્ય   યશઃ પિણ્ડીકૃતં નુકિમ્ ।
યૂનો સીતા મુખચ્છાયા કિંવા   વ્યોમસરસ્યસૌ ॥ ૧૯॥
પુણ્ડરીકં રમાયા વા ક્રીડાહંસો વિધેશ્ચકિમ્ ।
ક્રીડાકન્દુક એવાસૌ કામવધ્વારતેર્વિધુઃ   ॥ ૨૦॥
શુદ્ધં સતાં મનો વાપિ ભક્ત્યા શુભ્રીભવદ્ધરેઃ ।
રન્તું મનોરથો વાપિ ધરિત્રીજનિરામયોઃ ॥ ૨૧॥
અત્યર્થં હાસ્ય શીલાયાઃ સીતાયાશ્ચ પ્રિયેણ કિમ્ ।
એષ હાસ્યરસો લોકે શોકામયવિનાશનઃ ॥ ૨૨॥
નવનીતમયઃ પિણ્ડો મન્થનાદુદધેર્ગતઃ ।
સર્વસાધારણો વ્યોમગઙ્ગાયાં  વિધિના ધૃતઃ ॥ ૨૩॥
શ‍ૃઙ્ગારપુરુષસ્યાર્થવિધાત્રા  વિહિતં યશઃ ।
ગુટિકા પારદસ્યૈષા ચન્દ્રનામ્ના પ્રસિધ્યતિ ॥ ૨૪॥
સીતારામરહસ્યાનિ દ્રષ્ટું કિં  વામલોચનમ્ ।
આવિષ્કૃતં વિરેજેહ પુંસા પૂર્ણશશિચ્છલાત્ ॥ ૨૫॥

રિરંસૂ ભૂસુતારામો ચન્દ્રકાન્તિચ્છટાચ્છલાત્ ।
જ્ઞાત્વા વેધા દધચ્છૈત્યં કર્પૂરં વિકસત્યસૌ ॥ ૨૬॥
કર્પૂરદીપિકૈવૈષા ચન્દ્રનામ્ની પ્રકાશતે ।
દેવૈર્વ્યક્તીકૃતા રાત્રૌરામ રાસં નિરીક્ષિતુમ્ ॥ ૨૭॥
એવં સખ્યઃ શશાઙ્કં તા દૃષ્ટ્વોત્પ્રૈક્ષત સસ્મિતાઃ ।
સીતાયા વદનં ચાપિ વિલોક્ય જહૃષુર્ભૃશમ્ ॥ ૨૮॥
મલ્લિકા માલતીયૂથ્યો જાત્યોપિ કુસુમૈરલમ્ ।
પ્રકાશં વ્યદધન્ કાન્તં હર્ષયન્ત્ય ઇવ સ્ત્રિયઃ ॥ ૨૯॥
કુમુદિન્યોમુદમ્પ્રાપુઃ સઙ્કોચાપાયનિર્વૃતાઃ ।
કામુક્ય ઇવ ભર્ત્તારં દૃષ્ટ્વા ચન્દ્રવિકસ્વરાઃ ॥ ૩૦॥
વાયુર્વવૌ સુખસ્પર્શો ઘ્રાણપ્રાણોઽથ મન્થરઃ ।
ગીતઃ શિલીમુખૈર્મત્તોમાતઙ્ગ  ઇવ સમ્ભ્રમન્ ॥ ૩૧॥
તુમુલં રુરુવુર્લીલાઃ પતઙ્ગા  વિરુધાદિષુ ।
આયાન્ત્યાઃ કિમુ યામિન્યા નૂપુરાદ્યાઃ પ્રિયં પ્રતિ ॥ ૩૨॥
યામિકા ઇવ કામસ્ય સારસાઃ કિલ ચુક્રુશુઃ ।
અશ્રૂયન્ત નદીનાદાઃ કામદુન્દુભયઃ કિમુ ॥ ૩૩॥
સ્તુત્વા કામં ગતા મૌનં મયૂરા ઇવ વન્દિનઃ ।
વિશ્રામં પક્ષિણોયાતા વ્યાહૃત્ય વણિજો યથા ॥ ૩૪॥
નિદ્રાં ગતાઃ પ્રજા રાત્રિં  શાન્તિમિન્દ્રિયવૃત્તયઃ ।
વિદ્યાં પ્રાપ્યેવ વોધેન્દોરુદયે ચ મહત્યપિ ॥ ૩૫॥
પૂર્વં વિજ્ઞાપિતો દેવો રન્તું રમયિતું ચ સઃ ।
સીતયા ભીતયા દેવ્યારન્તું ચક્રે મનો નિશિ ॥ ૩૬॥
રાત્રિં  રાસગુણોપેતાં દેવીનાં ચ મનાંસિ સઃ ।
વિલોક્ય રમણીરામો રન્તું ચિત્તં દધે પ્રભુઃ ॥ ૩૭॥
બુધ્વા બુધિં  વિભોસ્તસ્ય રામસ્યામલરૂપિણઃ ।
પ્રાદુર્ભૂયોપતસ્થે તં રન્તુકામા મનોભવઃ ॥ ૩૮॥
આલોક્યોપસ્થિતં કામં રામો વાક્યમથાબ્રવીત્ ।

વિધેહિ ક્રીડતઃ કામ કામં મે મનસેપ્સિતમ્ ॥ ૩૯॥
યૂનાં ચ યુવતીનાં ચ લોકે યત્સુખમુત્તરમ્ ।
તત્સર્વં ભોક્તુમિચ્છામિ ભોજયન્નપિ યોષિતઃ ॥ ૪૦॥
સાહાય્યં કુરુ મે તત્ર માનિની માનવર્દ્ધન ।
ન ત્વાં પ્રાર્થયતે કોપિ સ્વાભાવિકમરિન્દમ ॥ ૪૧॥
કામોરામ મથોવા ચ સ્વામિનં નિજકામિનમ્ ।
ક્ષન્તું યદિકૃતાન્ મન્તૂન્ભયા શક્ષ્યસિ સામ્પ્રતમ્ ॥ ૪૨॥
તતસ્તેઽચ્યુતસાચિવ્યં કુર્વન્ કેલિકલાસુ ચ ।
વૈચિત્રાણિ સુખાનાન્તે દદ્યાં દેવ ત્વયાહૃતઃ ॥ ૪૩॥
અહં શ‍ૃઙ્ગારનામા  તે આદિસર્ગજ આત્મજઃ ।
મોહયન્નપિ ભૂતાનિ વર્ત્તેહં તવ વર્ત્મનિ ॥ ૪૪॥
નાન્યસ્ત્વદ્ભવિતુંયોગ્યઃ શ‍ૃઙ્ગારસ્યાશ્રયોમમ  ।
શ‍ૃઙ્ગારી  તુ ત્વમેવેહ નિત્યઃ શાશ્વતિકોઽજરઃ ॥ ૪૫॥
નાન્યોધારયિતું ત્વત્તઃ શક્તોસ્તિ ત્રિદશેષ્વપિ ।
કામનામાનમગ્નિં  શ્રયાશંસુદુઃસહમ્ ॥ ૪૬॥
શ્રૃઙ્ગારઃ  કેવલો ન સ્યાત્કેવલો વા વરઃ પુમાન્ ।
શ‍ૃઙ્ગાર્યેવ  પુમર્થઃ સ્યાદ્રસસ્થિતિ રિતીર્યતે ॥ ૪૭॥
એવં વિજ્ઞાપિતાત્માનં મીનકેતું મનોભવમ્ ।
મૈથિલીવલ્લભો રામ આહ કામજનાશ્રયઃ ॥ ૪૮॥
ક્ષંસ્યે સર્વાણિ ચાગાંસિ તાનિ યાનિ કૃતાનિ તે ।
નાગાંસ્યેવ ભવિષ્યન્તિ મત્પ્રીત્યેકફલાનિ ચેત્ ॥ ૪૯॥
નિર્ભયમ્મયિ સર્વાસુદેવીષુ ચ રિરંસુષુ ।
પ્રવર્ત્તસ્વ મયાજ્ઞપ્તો મલ્લીલાદ્મુપકારકઃ ॥ ૫૦॥
વસન્તોપિ શરચ્ચાત્ર પ્રેયાંસિ કુરુતાં મમ ।
સર્વેપિ તવ એવાત્ર કુર્વન્તુસ્વગણૈરપિ ॥ ૫૧॥
એવમાજ્ઞાં વિભોસ્તસ્ય લબ્ધમીનધ્વજસ્તદા ।
રિરંસોર્મુમુદેઽવ્યર્થં વસન્તેન સમ વને ॥ ૫૨॥

॥ ઇતિ નારદપાઞ્ચરાત્રે શ્રીશિવસંહિતાયાં રામરહસ્યે પઞ્ચમેપટલે
કામવરપ્રકાશો નામ નવમોઽધ્યાયઃ ૯॥

૧૦. અથ દશમોઽધ્યાયઃ ।
શ્રીશિવ ઉવાચ-
પઞ્ચબાણોથ વાણૈસ્વૈર્શાણોત્તીર્ણૈર્હસન્નસૌ ।
રાજાધિરાજરાજેન્દ્રકુમારં સમતાડયત્ ॥ ૧॥
કથં સામન્તશૂરોઽસૌ વાલાસુ મૃદુલાસ્વપિ ।
પ્રજહારાપ્રહાર્યાસુ કૌશલેયવધુષ્વિતિ ॥ ૨॥
કોકિલાશ્ચ વસન્તશ્ચ શૂરંવાલા પ્રહારિણમ્ ।
અપ્રશસ્ય સ્વકૈદોષૈઃ સ્વૈર્ગુણૈરન્વમોદયન્ ॥ ૩॥
દૃષ્ટ્વા કાન્તાઃ સ્ત્રિયઃ કાન્તમત્યન્તમધુરાકૃતિમ્  ।
અતિક્રમ્ય પ્રિયં ચાપિ ભોક્તુમૈચ્છન્પૃથક્ પૃથક્ ॥ ૪॥
કાચિત્ કાન્તકરામ્ભોજં ગાઢં જગ્રાહ કામુકી ।
કાચિત્ પીતપટં ચાસ્ય હારઙ્કાચિદ્વિશઙ્કિની ॥ ૫॥
તર્જન્યા તર્જયત્કાચિદ્વિપ્રલબ્ધા સ્વવઞ્ચકમ્ ।
મુખામ્ભોજં ચુચુંવાસ્ય ચન્દ્રાખ્યા ચતુરા સખી ॥ ૬॥
ચન્દ્રિકા વજ્રકલ્પેન તસ્યોરોજેન રાગિની ।
જઘાનોરઃસ્થલં સ્થૂલં ગજમૌક્તિકભૂષિતમ્ ॥ ૭॥
પ્રેયસઃ કરમાધત્તે કુચે ચન્દ્રકલા મૃદૌ ।
ચન્દ્રા કાન્તકપોલં સ્વકપોલેન ત્વયોજયત્ ॥ ૮॥
ચન્દ્રકાન્તાઽનનં તસ્ય નિર્નિમેષેક્ષણા   સતી ।
મુક્તાલલિતનાસાગ્રમ્પપૌપીયૂષવર્ષિ  ચ ॥ ૯॥
કર્ણે જજાપ સા ચન્દ્રમુખી નિર્યઙ્મુખેક્ષણા ।
ઈર્ષ્યયન્તીતરા નારીર્હર્ષયન્તી મનોસ્ય ચ ॥ ૧૦॥
ચન્દ્રચૂડા નિજાં વેણીં  દર્શયન્તી જહાસ તમ્ ।
સુગન્ધિની સુખસ્પર્શદોર્મૂલેનાઽવવોધિની ॥ ૧૧॥
ચરી ચ ચરણૌ તસ્ય પસ્પર્શોત્તમવર્ણિની   ।

ચઞ્ચુશ્ચિબુકમસ્યાથ કોમલાઙ્ગુલિચાલનૈઃ  ॥ ૧૨॥
કાન્તે પશ્યતિ ચાર્વઙ્ગી  શિથિલાં કટિમેખલામ્ ।
જૃમ્ભમાણા  ચ કારાસ્ય કામવેગેન પીડ़િતા ॥ ૧૩॥
નેત્રાઞ્ચલૈશ્ચલા કાન્તં ચાલયન્તી રતિસ્થલમ્ ।
કઞ્ચુકીં  સા મુમોચાશુ ઘર્મવ્યાજેન સા પુનઃ ॥ ૧૪॥
ચકમ્પે કામરોષેણ ખેલા કાન્તકૃતેન ચ ।
ચારુકા સ્વેદવિન્દું શ્રીર્દૃષ્ટાતેન ભવદ્ભૃશમ્ ॥ ૧૫॥
ભુજૌ કાન્તસ્ય પશ્યન્તી ચારુ નેત્રાભવજ્જડા ।
વક્ષો વિલોક્ય રામસ્યામૂર્છચ્ચ ચારુમોદિની ॥ ૧૬॥
કાકપક્ષૌ ચ કાન્તસ્ય સ્પૃશન્તી ચારુદાયિકા ।
રોમાઞ્ચિતાપ્યભૂદ્દીર્ઘૌ સ્નિગ્ધૌ ભ્રમરસન્નિભૌ ॥ ૧૭॥
ત્વમેવ પુરુષસ્ત્વન્યે ત્વદાયત્તગુણશ્રિયઃ ।
ઇતિ ચારુમતી ચારુ વાક્યમુક્ત્વાલિલિઙ્ગ  તમ્ ॥ ૧૮॥
યદિ નિર્વાપયત્યેવ કામાગ્નિં  પુરુષસ્તતઃ ।
નોચેદસ્ય કથૈવૈષેત્યૂચે ચારુસુલોચના ॥ ૧૯॥
ઉદાસીનમપિ ત્વાં તુ કા ત્યજેદિહ નાયિકા ।
ઇતિ ચાર્વાશ્રયા વાણી વાણશાણિમનોભવા ॥ ૨૦॥
ત્યજન્તં ત્યજતે લોકો ભજન્તં ભજતે ન વા ।
અર્થી તૂભૌ ભજેતેતિ ચૂડા સસ્મિતમબ્રવીત્ ॥ ૨૧॥
પુમાંશ્ચેદ્વનિતાં યોગ્યાં ન ત્યજેદિતરો યથા ।
વેશ્યાવદ્વનિતા ચેતિ ચારિકાવચનં મૃદુ ॥ ૨૨॥
ત્યજન્નપિ સ્વયા તૃપ્ત્યા નાહં ત્યક્તું ભવામિ હ ।
ઉપાકૃષ્ય ચ નાથેતિ ચરાચારોચયદ્વચઃ ॥ ૨૩॥
દુસ્ત્યાજ્યા સ્વકથાપીહ કથં સ્યાદેષ સુત્યજઃ ।
પ્રાણા અપિ પ્રિયા નેતિ વ્યાજહાર ચરાલિકા ॥ ૨૪॥
આનન્દાશ્રુકલાપીહ રુદ્ધકણ્ઠાવિલેક્ષણા ।
યયાતિવદ્વિલોકન્તં કાન્તં રાજીવલોચનમ્ ॥ ૨૫॥

અન્તરં ન સહિષ્યેહમક્ષિપક્ષ્મજમપ્યણુ ।
પશ્યન્તી લલિતે નેત્રે અસ્યેત્યૂચે ચરાલિકા ॥ ૨૬॥
મુગ્ધે માવ્યવધેહિ ત્વં પશ્યન્ત્યામેતિ વલ્લભમ્ ।
નિર્ગચ્છેદન્યથા પ્રાણઃ એતચ્ચિતા જગાદ ચ ॥ ૨૭॥
સર્વસ્યાસ્ય જનસ્યૈકઃ કામં પૂરિયિતું ક્ષમઃ ।
કથં સ્યાન્નાયકોઽપ્યેષ ઇત્યસ્યા અપરં વચઃ ॥ ૨૮॥
એકોપ્યેષ જનસ્યાસ્ય કામં પૂરયિતું ક્ષમઃ ।
સ્યાદેવેત્યબ્રવીચ્ચિત્તચરી નામસખી શ્રિયઃ ॥ ૨૯॥
આજ્ઞાચેદ્દયિતસ્યાસ્ય સર્વકામવરેશ્વરી ।
સર્વાન્કામાન્ વિદધ્યાં તદ્રૂપેણાસ્મિ વશી કૃતા ॥ ૩૦॥
એતચ્ચિન્તામણેર્વાક્યં શ્રુત્વા ચેતયતી સખી ।
એતત્કાર્યમનેનૈવ વિધેયમિતિ ચાગદત્ ॥ ૩૧॥
એક એવ યથૈષોહં તથૈકૈવ કુતો ન ભોઃ ।
વિધેઃ સૃષ્ટૌ મનઃકાન્તા ચેદિકેતિ જગાદ ચ ॥ ૩૨॥
એકસ્યા અપિ ચાશ્નન્ત્યાઃ કામાનસ્ય મનોહિતાન્ ।
પર્યાપ્તા ન તથા તે સ્યુશ્ચેતસ્યા ઇતિ સદ્વચઃ ॥ ૩૩॥
વિરક્તા અપિ સર્વત્ર વિદ્વાં સસ્ત્વિતરત્ર ચ ।
અનુરક્તા ઇહૈકસ્મિન્નિતિ ચેતાવચોઽમૃતમ્ ॥ ૩૪॥
રાજા વા રાજપુત્રો વા નૈકાર્થમિહ જાયતે ।
અયં તુ સર્વલોકાર્થમસ્તીતિ ચતુરાભિધા ॥ ૩૫॥
કસ્યા વા ભાગ્યમેવં સ્યાત્પૂર્ણમીદૃગ્યયૈકયા ।
ભુજ્યેતાયમિતિ વ્યક્તં વરાયાવચનં વરમ્ ॥ ૩૬॥
સખ્યઃ પાદરજો સ્પૃશ્ય ભૂરિ ભૂરિ તરાદપિ ।
ભોગ્યાદ્યોગ્યાચ્ચ દેવીનાં લબ્ધં ચેદિતિ ચમ્પિકા ॥ ૩૭॥
પત્પઙ્કજરજોપીદૃગ્ લબ્ધો યાભિઃ સ એવ ચેત્ ।
ભાગ્યં તાસામનિર્વાચ્યમિત્યબ્રૂતેહ ચમ્પદા ॥ ૩૮॥
નિર્વ્યાજો નો વસન્તોઽયં કાન્તશ્ચમ્પા વયન્ત્વિહ ।
વાસયામ વનં સર્વમેતચ્ચમ્પાવદત્સખી ॥ ૩૯॥

કાન્તો ભક્તાનુ કમ્પ્યેવ નિષ્કમ્પઃ કવિ ભૂરિદઃ ।
કમ્પયન્નઃ કથં સખ્ય ઇતિ ચમ્પી વચો ગુરુ ॥ ૪૦॥
મયિ સન્નિહિતાયાં કિં  વિભર્ત્તિ  ચમ્પકસ્રજમ્ ।
કિશોરોયં મનશ્ચૌર ઇતિ ચમ્પકરોચિકા ॥ ૪૧॥
અસ્મિન્નચઞ્ચલા લક્ષ્મી રૂપસૌન્દર્યમોહિતા ।
સ્વં નામેદં દદૌ મહ્યં ચઞ્ચલેતીતિ ચઞ્ચલા ॥ ૪૨॥
એતદ્રૂપતરઙ્ગેષુ  સોન્મજ્જનનિમજ્જનૈઃ ।
દોલાવચ્ચપલાસ્મીતિ તન્નામ્ની ચપલેતિચ ॥ ૪૩॥
પીતાંવરવદેતસ્મિન્મદઙ્ગં  પ્રતિ રઞ્જતિ ।
તતશ્ચોલાભિધાસ્મીતિ ચોલાયા વચનં મૃદુ ॥ ૪૪॥
જ્ઞેયો યમેવ લોકેર્થો હૃદ્યો વિષય એષ વૈ ।
ચિદેતદ્વિષયૈવેતિ ચિદાનામ્ની સખી શ્રિયઃ ॥ ૪૫॥
ચિત્તં જાનેહમેવાસ્ય ગમ્ભીરં જલધેરપિ ।
મુગ્ધા યૂયં ન જાનીધ્વમેતશ્ચિત્તપ્રકાશિકા ॥ ૪૬॥
નાર્યો વાસ્ય વિજાનીયુરેતચ્ચિત્તં તતઃ કુતઃ ।
વેદાનામેતદાખ્યાને પ્રામાણ્યમિતિ ચન્દ્રિકા ॥ ૪૭॥
એષ એવ વિજાનીત એતચ્ચિત્તં સુદુર્ભિદમ્   ।
સર્પઃસર્પગતિં  વેત્તિ ચણ્ડી વાક્યમકણ્ટકમ્ ॥ ૪૮॥
સર્વેષામેવ ચેતાંસિ સાક્ષાદ્વેત્તિ મનોભવઃ ।
નાકામોદૃશ્યતે કશ્ચિદેતચ્ચમ્પટિકાવચઃ ॥ ૪૯॥
એતદર્પિતસત્કામા   (ચેતસ્કા)અકામા અપિ સાધવઃ ।
યત્કામસ્યાપ્યયં કામ એષા ચાણ્ટાચપેટિકા ॥ ૫૦॥
સન્તં વા સન્તમેતસ્મિન્દોષં યાવિષ્કરોતિ ચેત્ ।
તસ્યા મૂર્દ્ધનિ દણ્ડઃ (મૂર્ધ્નિમદઙ્ઘ્રિઃ   )સ્યાદિત્યૂચે ચણ્ડદણ્ડિકા ॥ ૫૧॥
દોષા અપિ ગુણા એવ પ્રિયસ્યાસ્ય ગરીયસઃ ।
ઇન્દોરિન્દોશ્શુભસ્યેતિ વિમલં વિમલાવચઃ ॥ ૫૨॥
એતત્પાદામ્બુજં યસ્યાઃ કરયોર્હૃદિ  વર્તતે ।

સૈવ સ્યાત્કમલા નામ્ની નારીતિ કમલાવચઃ ॥ ૫૩॥
એનચ્છુશ્રૂષણે  યૂયં વાર્ત્તાસુ ચ વિશારદાઃ ।
નાહં તથા વિધાસ્મીતિ વાલા વાલેતિ ભાષિણી ॥ ૫૪॥
કામાર્ત્તાપિ રતિં  કાલં નેચ્છામીચ્છાનુગાવિના ।
તસ્માત્કાલેતિ વર્ત્તેહં કાન્તં કાલેતિ ભાષણમ્ ॥ ૫૫॥
મા મલ્લા પ્રિયરઙ્ગેષુ  તવાસ્તીતિ પ્રભાષણાત્ ।
સ્ત્રીણાં મા મલ્લિકાસ્મીતિ શાસ્તા મામલ્લિકાભણેત્ ॥ ૫૬॥
સર્વેષુ પ્રિયકાર્યેષુ મલઞ્ચેન્ન ક્ષમે યતઃ ।
તતઃ સર્વેઽમલેત્યાહુર્મામેષા મલસંજ્ઞિતા ॥ ૫૭॥
નીરક્ષીરવદેતસ્મિન્ સર્વં યદ્વિભજામ્યહમ્ ।
મરાલીવ ભવામીતો મરાલીતિ વભાણ ચ ॥ ૫૮॥
ભવામ્યાશ્લેષ કાલે યન્માલાવદ્દયિતોરસિ ।
પ્રિયો માં માલિકેત્યાહ માલિકેતિ પપાઠ ચ ॥ ૫૯॥
દૃષ્ટ્વા ત્વામેવ મોદઃ સ્યાન્મમ મોદેતિ મામયમ્ ।
સર્વેષુ વ્યવહારેષુ બ્રૂતે મોદેત્યભાષત ॥ ૬૦॥
મૃગસ્યેવાક્ષિણીયન્મે પ્રેયઃ પ્રીતિપ્રદે તતઃ ।
તેનોક્તાહં મૃગાક્ષીતિ મૃગાક્ષીતિ વિચક્ષણા ॥ ૬૧॥
સીતાયા માધવસ્યાસ્યાપૂર્વોત્સવતયાસ્મિ તત્ ।
તેનાહં માધવીત્યુક્તા માધવી મધુરં વચઃ ॥ ૬૨॥
લોકાનન્દપ્રદસ્યાપિ મુદંશ્ચિત્રા  યતોઽસ્ય ચ ।
ભૂયો ભૂયો ભવામીતિ મુદાખ્યાહં મુદેતિ ચ ॥ ૬૩॥
સર્વલોકૈક મોહસ્ય સીતૈકપ્રિયયોષિતઃ ।
મોહોઽસ્યાસ્મીતિ મોહેતિ મોહા વાક્યમમત્સરમ્ ॥ ૬૪॥
દેવસ્યાસ્યાજ્ઞયા યાસ્મિ સર્વમોહપ્રદેત્યહમ્ ।
મોહપ્રદા પ્રિયેણોક્તા ઇતિ મોહપ્રદાવચઃ ॥ ૬૫॥
મન્દં વચ્મિ ચ ગચ્છામિ ભુઞ્જે મન્દોદરીત્યહમ્ ।
કાન્તેનોક્તાઽસ્મિ મન્દાહમિતિ મન્દાઽમદંવચઃ ॥ ૬૬॥

વિચિત્રાણિ ચ કાર્ય્યાણિ દર્શયન્તી પદે પદે ।
યત્તેનોક્તાસ્મિ કાન્તેન માયેત્યુક્તં ચ માયયા ॥ ૬૭॥
યદ્યદ્ગુહ્યં પ્રિયસ્યાપિ ન સ્ફુરેત્તસ્ય તસ્ય ચ ।
પ્રકાશિકેતિ મેધાહમિતિ મેધાવચઃ પ્રિયમ્ ॥ ૬૮॥
નાન્યૈઃ પ્રીણામિ ભોગ્યૈસ્તુ વિનોરુવરમણ્ડનૈઃ ।
પ્રિયોરુમણ્ડને મેરુ મણ્ડનેત્યુરુમણ્ડના ॥ ૬૯॥
દૃષ્ટમદ્રૂપભૌમેન દૃષ્ટિદોષવિશઙ્કિના ।
મણ્ડિતાહમનેનેતિ મણ્ડિતાખ્યેતિ મણ્ડિતા ॥ ૭૦॥
વાત્સાયનાદિશાસ્ત્રાણાં જ્ઞાનાનુષ્ઠાનશિક્ષણૈઃ ।
પણ્ડિતેત્યમુનોક્તેતિ પણ્ડિતાખ્યેતિ પણ્ડિતા ॥ ૭૧॥
પશ્યે દ્યાવન્નાયં માં તુ તાવન્નદ્રુત દૃગ્ભવેત્ ।
તતઃ પ્રેમેતિ ચાસ્યેતિ પ્રેમા પ્રેમ વિભાવની ॥ ૭૨॥
પરેષામપિ સર્વેષામીશેત્યસ્ય નિદેશતઃ ।
પરેશાભિધયાસ્મીતિ પરેશા સત્યસંજ્ઞિતા ॥ ૭૩॥
અસ્યાતીવરહસ્યેષુ યેષાં વૈ તત્ત્વદર્શનમ્ ।
તત્પાપનાશિનીતીતિ મામૂચે પાપનાશિની ॥ ૭૪॥
સારયામિ પ્રિયામસ્ય સ્વયં ચૈનં સરામિ યત્ ।
સારિકાહાસ્મિ તેનેતિ સારિકાખ્યાવચઃ શુચિ ॥ ૭૫॥
શાટિકા વત્પ્રિયોઽઙ્ગે  માં ધત્તે સ્વાઙ્ગેષુ  યદ્રહઃ ।
તેનાસ્મિ શાટિકાખ્યેતિ શાટિકા સુખવાટિકા ॥ ૭૬॥
એવં શારા શુભાકારા વારિજા વારિજાનના ।
વરદાઽભયદા ભીતા ગામિની મન્દગામિની ॥ ૭૭॥
વ્યાપિકા વેદિકા વેદા વોધિકા વિબુધાપરા ।
ધિષણા ધરિકા ધીરા પ્રમદા ચ ધરા વરા ॥ ૭૮॥
જનિકા જામિની જંવા જઙ્ગતી  જગમા ।
જના સમાજેષુ મિથઃ સ્ત્રીણાં સ્વં સ્વં ભાવમવાદિષુઃ ॥ ૭૯॥
॥ ઇતિ નારદપાઞ્ચરાત્રે શ્રીશિવસંહિતાયાં રામરહસ્યે પઞ્ચમેપટલે
સ્વંસ્વંસૌભાગ્ય પ્રકાશનો નામ દશમોઽધ્યાયઃ ૧૦॥

૧૧. અથ એકાદશોઽધ્યાયઃ ।
શ્રીશિવઓવાચ-
અથ યૂથ સહસ્રાણિ સ્ત્રીણામાદાય ચત્વરે ।
રામઃ પ્રવર્તયામાસ રાસં નામવિલાસકમ્ ॥ ૧॥
સ્વયં ગન્ધર્વરાજસ્ય કિશોરેણ સમચ્છવિઃ ।
રામઃ સઙ્ગીતચુઞ્ચૂનાં  રાજા ભોક્તા શિરોમણિઃ ॥ ૨॥
મધ્યે રાસં વિરેજેઽલં ચન્દ્રો સૌ ચ નભસ્યતિ ।
તારાણામિવ નારીણાં સર્વાસાં ચમનોહરઃ ॥ ૩॥
કર્તા કારયિતા ભોક્તા દ્રષ્ટા સ્વામી ચ સર્વશઃ ।
યૂષા યૂથ સહસ્ત્રાણાં રાસાનાં ચ સ્વયંવિભુઃ ॥ ૪॥
વિચિત્રૈરુચિતૈર્વાદ્યૈર્ગી તૈર્નાનાવિધૈરપિ ।
રાગૈઃ કાલોચિત્તેઃ સર્વૈર્નારીકણ્ઠવિજૃમ્ભિતૈઃ  ॥ ૫॥
રમ્યૈઃ સપ્તસ્વરૈઃ સર્વમૂર્ચ્છનાગ્રામરઞ્જિતૈઃ ।
દેશીતાલૈસ્તથા માર્ગતાલૈઃ પાત્રગુણાદિભિઃ ॥ ૬॥
નૃત્યૈર્નૈકવિધૈઃ તાસામઙ્ગલાવણ્યશોભિતૈઃ  ।
ભૂષણૈર્વસનૈર્નૈકૈશ્ચેષ્ટિતાભિનયૈરપિ ॥ ૭॥
પ્રવર્તમાન એતસ્મિન્ રાસે રામામનોરમે ।
મુમૂર્છુઃ  સર્વભૂતાનિ સાનન્દાનિ મહીતલે ॥ ૮॥
નદ્યો નિષ્પન્દવેગાશ્ચ પ્રશવશ્ચ સરીસૃપાઃ ।
નિશ્ચેષ્ટા અભવન્ સર્વે મુક્તા ઇવ નિરામયાઃ ॥ ૯॥
નો ચેલુઃ કિઞ્ચિદાકાશે વિમાનાનિ દિવૌકસામ્ ।
મોક્ષો યોગસમાધીનાં શિવતાણ્ડવવિદ્રુતઃ ॥ ૧૦॥
વવૃષુઃ સુમનાંસીમા રામસ્યોપરિ ભૂરિશઃ ।
કઙ્કુમાન્ સ્ત્રક્તિલકાશ્ચ ભૂષાવસ્ત્રાણિ દેવતાઃ ॥ ૧૧॥
દેવદુન્દુભયોર્નેદુર્હર્ષગમ્ભીરનિસ્વનાઃ ।
જયનાદાશ્ચ ભક્તાનાં મુક્તાનામપિ સર્વતઃ ॥ ૧૨॥

સીતારામ સમાજાનાં તત્તદ્ગુણનિદર્શનાઃ ।
અશ્રૂયન્ત કૃતાઃ સિદ્ધૈઃ સ્તવાઃ સ્તવકસન્નિભાઃ ॥ ૧૩॥
ગન્ધર્વાપ્સરસઃ સર્વાસ્સઙ્ગીતાર્થકૃતોદ્યમાઃ  ।
આસન્નાસન્નભૂમીકા રામપ્રેક્ષાણ્યપેક્ષિણઃ ॥ ૧૪॥
શ્રુત્વા સઙ્ગીત  સૌન્દર્યં કેચિદ્દેવાસ્તુ મૂર્ચ્છિતાઃ   ।
કૈશ્ચિદ્દૃશ્યેત  નૈવાસૌ રામો રામા સમાજગુઃ ॥ ૧૫॥
સર્વૈશ્ચરાચરૈસ્તસ્ય સુખમેવાન્વભૂયત ।
નૈષાં દૄક્ પથગઃ સોઽભૂદ્રામો રામાયુતાશ્રિતઃ ॥ ૧૬॥
શુદ્ધૈઃ સિદ્ધૈશ્ચ દેવૈશ્ચ નૃત્યન્ ગાયઁશ્ચ ગાપયન્ ।
દ્રષ્ટું શક્યો હરિસ્તત્ર રાસકેલૌ રસાશનઃ ॥ ૧૭॥
યુઞ્જાનૈ યોગભિર્યુક્તૈઃ સિદ્ધૈશ્ચ સનકાદિભિઃ ।
મહા ભાગવતૈર્બ્રહ્મચારિવૃન્દવરૈરપિ ॥ ૧૮॥
ધારણાદિવ્યનેત્રેણ દૃષ્ટ્વા રાસોઽન્વભૂયત ।
અકામ્યત ચ યોષાત્વં સિદ્ધિસ્તન્ન વિનાઽસ્ય યત્ ॥ ૧૯॥
નેદૃગ્વિધં સુખં રામાદન્યઃ પુન્નામલાઙ્ક્ષિતઃ ।
ભુઙ્ક્તેઽભુઙ્ક્ત ચ ભોક્તા વા પૃથિવ્યાં દિવિ વા વિભુઃ ॥ ૨૦॥
વિચિત્રા રામ રાસસ્ય કથા લોકમનોરમા ।
વિસ્તીર્ણા ગુણવિસ્તારૈઃ પુણ્યા હૃદ્યતમાઃ સતામ્ ॥ ૨૧॥
સર્વાસામવિશેષેણ સ્ત્રીણાં પ્રેમ સ્વ આત્મનિ ।
વિજાનઞ્જાનકીજાનિર્યોગમાયાં સમાવિશત્ ॥ ૨૨॥
એકધાથદ્વિધાત્રેધાચતુર્ધા ત્વથ પઞ્ચધા ।
ષડ્ધા સપ્તાષ્ટધા ભૂયો નવધા દશધા પુનઃ ॥ ૨૩॥
દ્વાદશૈકાદશાત્માથ ત્રિચતુર્દશધા પુનઃ ।
વ્યષ્ટ પઞ્ચદશાત્માથ સપ્તાષ્ટદશધા પુનઃ ॥ ૨૪॥
ઊનવિંશૈકવિંશાત્મા     રામો સા વાસ સન્ વિભુઃ ।
શતાત્માથ સહસ્ત્રાત્માઽનન્તાત્મા ચ તતઃ પરમ્ ॥ ૨૫॥
એક એવ સ્વયા શક્ત્યા પ્રત્યભાદ્વનિતાસુ સઃ ।
દ્વેધાત્રેધાદિભેદોઽયં નત્વસ્ય રસભઙ્ગકૃત્  ॥ ૨૬॥

સૌભાગ્યાતિશયત્વંહિ પ્રત્યેકં તસ્ય યોષિતામ્ ।
કસ્યા અપિ ભૃશં ન સ્યાત્તસ્યોભયત્ર દર્શને ॥ ૨૭॥
એકૈકાં પ્રતિ ચૈકૈકો ભુજવન્ધં મિથશ્ચ સઃ ।
ચકાર કારયામાસ લીલાનન્તભુગીશ્વરઃ ॥ ૨૮॥
એવં તાસાં ચ તેષાં ચ પરસ્પરસુખૈષિણામ્ ।
રામાણામથ રામાણામચિન્ત્યં સુખમૈધત ॥ ૨૯॥
દોર્દણ્ડાવન્ધનૃત્યેન પ્રસ્વિન્નમુખપઙ્કજાઃ ।
અન્યોન્યં કાન્તિસમ્ભેદાત્તે ચ તાશ્ચ ચકાશિરે ॥ ૩૦॥
સ્વેદાઙ્ગરાગગન્ધૈસ્તાઃ  સેવ્યમાનાઃ પ્રિયાઃ પ્રિયાઃ ।
ન ગ્લાનિં  ન શ્રમં ભેજુર્ભુજિષ્ય (ભુજિષ્યા)ભુજભૂષણાઃ ॥ ૩૧॥
મર્મરૈર્વરવસ્ત્રાણાં ભૂષાવલિસ્વનૈરપિ ।
મુખાસવસુગન્ધૈશ્ચ પાણિસ્પર્શૈઃ પ્રિયસ્ય ચ ॥ ૩૨॥
વંશી મૃદઙ્ગવીણાદિધ્વનૈર્ગાનકલાદિભિઃ  ।
મુખસ્પર્શસમીરેણ સ્વસ્યાત્મનશ્ચ દર્શનૈઃ
(સુખસ્પર્શાશરીરેણ સ્વસ્યાન્યસ્ય ચ દર્શનૈઃ)॥ ૩૩॥
સ્તવૈરાત્મગુણાભાસૈર્યૌવનાગમકૌશલૈઃ ।
કામોન્માદૈઃ પ્રમાદૈશ્ચ હાસૈર્લાસ્યૈઃ પરસ્ય ચ ॥ ૩૪॥
ગાતુમુત્સહિરે નર્તું દ્વિગુણં ચ હરિપ્રિયાઃ ।
સિન્ધુવદ્વવૃધે તાસામાનન્દોપ હ્યુતરત્ર ચ ॥ ૩૫॥
ગાયન્તી ગાપયન્તી ચનૃત્યન્તિ નર્તયન્તિ ચ ।
સુખસ્યાસ્ય વિરામં તુ રામાકાપિ ન ચેચ્છતિ ॥ ૩૬॥
ચકાઙ્ક્ષે ન ક્ષયં રાત્રેશ્ચન્દ્રાસ્તગમનં ન ચ ।
નોદયં ચ રવેઃ કાચિત્કાશ્ચિન્નો જગતીલયમ્ ॥ ૩૭॥
કુત્રયં કુક્કુટાદીનાં મુગ્ધાનૈચ્છદનાતુરા ।
કાલચક્રસ્ય ચલનં કાપિનોઽચલલોચના ॥ ૩૮॥
અનીશ્વરં જગત્કાપિ કામયામાસ કામિની ।
કાન્તમેવેશ્વરત્વેન ચકમેઽમલલોચના ॥ ૩૯॥

કાચિદસ્ય મહેશસ્ય પ્રસાદં પ્રમદૈચ્છત ।
નિશ્શેષં કર્મનાશઞ્ચ રામા કાચિદચીકમત્ ॥ ૪૦॥
ભાગ્યસ્યાક્ષીણ ભાવઞ્ચ કાચિત્કાપ્યજરામરમ્ ।
સુખસ્યાસ્યૈવ કાચિત્તુ નિત્યત્વં ચ નિતમ્વિની ॥ ૪૧॥
અધિકાય સુખાયાતોપ્યાકાશેન્દીવરાય મે ।
નમોસ્ત્વિત્યબ્રવીત્કાચિત્ ખઞ્જનાક્ષીવરસ્તની ॥ ૪૨॥
ધન્યાયોધ્યા વનં ચૈષા સરોજા ચ સરોજિની ।
વિલાસા ઈદૃશા યત્ર સેવ્યન્તે સુરદુર્લભાઃ ॥ ૪૩॥
ધન્યોયં રમણો યેન ક્રિયતે સફલં વયઃ ।
ઇચ્છાનુરૂપવિભવૈર્વિ  દૂરૈસ્તુ દિવૌકસામ્ ॥ ૪૪॥
ધન્યાસ્યાંવા ચ કૌશલ્યા ધન્યઃ પઙ્ક્તિરથઃ  પિતા ।
યયોરેષસુતઃ શ્રીમાંલ્લોકોત્તરવયોગુણઃ ॥ ૪૫॥
તાવદ્ધન્યાવયં લોકે યાભિર્લવ્ધઃ પ્રિયોહ્યયમ્ ।
સખ્યસેવાદિ રસ્યાશ્ચ સીતાયા અતુલશ્રિયાઃ ।
(સખ્યમેવ સુસ્વામિન્યા સીતાયા અતુલશ્રિયઃ) ॥ ૪૬॥
અસ્યાભાગ્યં મહાદેવો બ્રહ્મા ચ ચતુરાનનઃ ।
અનન્તો નાગરાજશ્ચ સહસ્રવદનઃ સ્વરાટ્ ॥ ૪૭॥
વશિષ્ઠાદ્યા મહાભાગા વાલ્મીકિર્ભગવાનૃષિઃ ।
અન્યેઽપિ મુનિયો વક્તું શક્તા ન પ્રભવો વયમ્ ॥ ૪૮॥
યથાયં દયિતોસ્માસુ તથેયં દયિતાસ્ય ચ ।
કૃપાસૌશીલ્યવાત્સલ્ય સૌહાર્દાદિસુધોદધિઃ ॥ ૪૯॥
એવં કાન્તાજ્ઞયા કાન્તં કાન્તસ્ય ચાજ્ઞયા પ્રિયામ્ ।
ગાયન્તિ સ્મભિથઃ પાત્રાઃ સખ્યશ્ચ સહજા અપિ ॥ ૫૦॥
પૂર્ણઃ પૂર્ણતરોપ્યેવમાનન્દૈરુત્તરોત્તરૈઃ ।
અનેનૈવસુખેનાસૌ રામઃ પૂર્ણતમોઽભવત્ ॥ ૫૧॥
॥ ઇતિ નારદપાઞ્ચરાત્રે શ્રીશિવસંહિતાયાં શ્રીરામરહસ્યે પઞ્ચમપટલે
રાસવિલાસ પ્રકાશનો નામૈકાદશોઽધ્યાયઃ ૧૧॥

૧૨. અથ દ્વાદશોઽધ્યાયઃ ।
શ્રીશિવોવાચ-
એષસાધારણો રાસોઽકારિ પ્રાણપ્રિયેણ ચ ।
સર્વૈરાલિગણૈઃ સ્વૈરં સઙ્ગીતાદિપરાયણૈઃ  ॥ ૧॥
અસ્મિન્સીતાસુહૃત્વેઽપિ તાસુ સર્વાસુ ભામિની ।
માનં જગ્રાહસૌભાગ્યસીમેતિ પ્રમદેતિ ચ ॥ ૨॥
અદીના મૌનમાસૃત્ય મીનખઞ્જનલોચના ।
સ્વાધીનં કાન્તમત્યન્તં જાનાત્યેવાવૃણોત્તનુમ્ ॥ ૩॥
સીતા સંરમ્ભવેગેન વાલભાવકૃતેન ચ ।
સખ્યા કયાપિ ચાનીતા ભ્રાન્તિં  કૌતુકમીક્ષિતુમ્ ॥ ૪॥
સઙ્ગીતાનન્દસન્દોહમગ્નો  મૈનાકવત્પ્રિયઃ ।
પ્રિયાં ન જ્ઞાતવાન્ રુષ્ટાં રામો લક્ષ્મીમિવોદ્ધતઃ ॥ ૫॥
ત્યક્ત્વા પ્રિયોત્સવં નિત્યં પ્રિયોત્સવપરમ્પરામ્ ।
ન જ્ઞાતા નિર્ગતાતેન પ્રિયા બુદ્ધિરિવોત્તમા ॥ ૬॥
રૂપમાધુર્ય્યસૌન્દર્ય્યલાવણ્યાતિશયાદસૌ ।
સર્વા રામા અતિક્રમ્ય શ્યામાઃ શ્યામા રતિ પ્રિયા ॥ ૭॥
અદ્યૈવેષા ન તેનાપિ સમ્યક્ પરિચિતેત્યતઃ ।
દિદૃક્ષા પૂર્યતે નાસ્ય રિરંસાપિ પ્રિયસ્ય ચ ॥ ૮॥
શૂન્યં તયા વિનાત્માનં મુધૈવાવ્યયરૂપિણમ્ ।
વિભાવ્ય વ્યલપદ્રામો રામાધીનાઽખિલસ્થિતિઃ ॥ ૯॥
ગતા સિદ્ધિરિવ ક્વાસૌ યોગિની મમ મુહ્યતઃ ।
વિદ્યેવાભ્યાસશૂન્યસ્યા દાતુર્લક્ષ્મીરિવાયતા ॥ ૧૦॥
સઞ્જીવનીવ ગીર્વાણ ગુરોર્દૈત્યગુરોરપિ ।
સીધુકુમ્ભીવ નાગસ્ય કેન મેઽપહૃતાથ સા ॥ ૧૧॥
દિશઃ શૂન્યાશ્ચ પશ્યામિ તથા ચન્દ્રિકયેવ ચ ।
વેપન્તે મમ ગાત્રાણિ મુખં ચ પરિશુષ્યતિ ॥ ૧૨॥
કાદમ્બિનીવ શસ્યાનિ મમ ગાત્રાણિ જાનકી ।
સિઞ્ચેત્તતોઽદ્ય જીવેયં કૃષિકાર  ઇવ શ્વસન્ ॥ ૧૩॥

યસ્યાઃ સિદ્ધ્યાસ્મિ સિદ્ધોઽહં મત્ સિદ્ધ્યાત્વખિલં જગત્ ।
સિદ્ધિપ્રદાયાઃ સિદ્ધ્યા ચ સિદ્ધિર્ધર્માર્થસમ્પદામ્ ॥ ૧૪॥
તાસાં સિદ્ધ્યા સુરાઃ સિદ્ધા (તસ્યાઃ સિદ્ધ્યા દેવકાર્યં)

સ્તત્સિદ્ધ્યા સિદ્ધિભાદ્ધરિઃ ।
તાં તન્વીં  તુ વિના સર્વં શૂન્યમેવાવશિષ્યતે ॥ ૧૫॥
તયા મત્પાર્શ્વવર્તિન્યા   સિદ્ધ્યા સીતેતિ ખ્યાતયા ।
ન વિષ્ણું ગણયામ્યેવ ન જિષ્ણું ન ફણીશ્વરમ્ ॥ ૧૬॥
નાગ્નિં  સદાશિવં નાપિ બ્રહ્માણં નાકનાયકમ્ ।
નાપો ન વાયુમાકાશં ન યમં વરુણં ન ચ ॥ ૧૭॥
ન ચન્દ્રં ન રવિં  દેવં કુબેરં ન વિધિન્ન ચ ।
ન યોગસિદ્ધિસઙ્ઘાતન્નેલાં  દ્વીપવતીમપિ ॥ ૧૮॥
ન મયાસ્તિ સમઃ કશ્ચિત્સીતા યસ્ય મનોરમા ।
ન ચ મત્તોઽધિકઃ કશ્ચિદીશ્વરેશ્વરસેવિતાત્ ॥ ૧૯॥
સર્વેશ્વરીશ્વરારાધ્યો યયાઽહં કિલ્લ તામ્વિના ।
અદ્યાઞ્જલિજલપ્રાયસુખૈશ્વર્યો ભવામિ ચ ॥ ૨૦॥
કામં ચ તૃણવન્મન્યે સરતિં  યુવનાયકમ્ ।
યયા પદ્મવિશાલાક્ષ્યા વૈદેહ્યા ભુવનશ્રિયા ॥ ૨૧॥
ક્વાસૌ પ્રાણાર્ગલા દેવી ક્વાસૌ સઞ્જીવિનીમમ ।
સા મે ક્વ સ્વામિની શ્યામા વામોરૂર્વામલોચના ॥ ૨૨॥
દ્વાદશ વાર્ષિકી   ગૌરી ચિત્રરૂપપ્રદર્શિની   ।
શ‍ૃઙ્ગારાર્ણવસારજ્ઞા  શ‍ૃઙ્ગારામ્ભોધિવર્દ્ધિની    ॥ ૨૩॥
અચિન્ત્યૈશ્વર્યભોક્તૃ ચ મત્તમાતઙ્ગગામિની  ।
આહ્લાદિની પરાચિન્ત્યરૂપસૌન્દર્યશાલિની ॥ ૨૪॥
પીતામ્બરા કદાપ્યેષા નીલામ્વરસિતાંવરા ।
કૌસુમ્ભરક્તશાટીકા ચિત્રાંવરવિભૂષણા ॥ ૨૫॥
વિભ્રતી કમલે પાણ્યોર્લાલયન્તી ચ સારિકાઃ ।
પાઠયન્તી શુકાન્ રમ્યાન્ ક્રીડયન્તી મૃગાર્ભકાન્ ॥ ૨૬॥

પશ્યન્તી મુદ્રિકારત્નેષ્વાત્મપ્રતિફલાનિ ચ ।
સુસ્મેરા સ્મયમાના ચ લજ્જમાનાન્યદર્શનૈઃ ॥ ૨૭॥
ખેલન્તી કન્દુકાસ્ફાલૈર્દર્શયન્તી ગતિં  લઘુમ્ ।
વારયન્તી મુખામ્ભોજભ્રમરાન્ભ્રમદાન્મૃગાન્ ॥ ૨૮॥
મુક્તાલકમુખી મુક્તાંસ્તાનેવ વદનચ્છદાન્ ।
રુષાપસારયન્તી ચ શપન્તીવ ચ સમ્ભ્રમાત્ ॥ ૨૯॥
મામુદિશ્ય ચ કુર્વન્તી નાનાભાવમનોરથાન્ ।
ઉદ્બુદ્ધધ્યાનભાગ્યેન મયા સીતાઽદ્ય દૃશ્યતામ્ ॥ ૩૦॥
સ્ફુરન્તી હૃદયામ્ભોજે નૃત્યન્તીવ પુનઃ પુનઃ ।
મદવિહ્વલવામાક્ષી સ્ખલન્તીવ પદે પદે ॥ ૩૧॥
ધમ્મિલ્લમલ્લિકા પાતૈર્જ્ઞાતપદ્ધતિ વિભ્રમા ।
પ્રવિશન્તીવ નેત્રે મે હરન્તીવ ધિયં ચ સા ॥ ૩૨॥
વન્યાન્ પ્રકાશયન્તીહ ત્રૈલોક્યં ચ સ્વયા રુચા ।
આશ્ચર્યાણ્યા વહન્તી સ્વૈરૂપવિભ્રમચાટુભિઃ  ॥ ૩૩॥
ત્યાજયન્તીવ કર્માણિ દેહગેહો ચિતાનિ ચ ।
મમ જિતેન્દ્રિયસ્યાપિ વશયન્તીન્દ્રિયાણિ ચ ॥ ૩૪॥
હર્ષયન્તી સખીવૃન્દં ચન્દયન્તી સુચેતસા ।
વર્દ્ધયન્તી નિજાનન્દં ચાન્દ્રીવ શ્રીરપામ્પતિમ્ ॥ ૩૫॥
વાણૈરિવ મનોજસ્ય કટાક્ષૈરસિતૈઃ શિતૈઃ ।
નિસર્ગગર્વસિદ્ધૈસ્સ્વૈઃ વિદ્ધયન્તી કુમેધસઃ ॥ ૩૬॥
અદ્યૈવાવિર્ભવત્વારાત્સઙ્કલ્પાદિહ સિદ્ધિવત્ ।
મુક્તસ્ય મમ વૈદેહી ચિત્રાનન્દમયી મુહુઃ  ॥ ૩૭॥
ચન્દ્રે મમ પ્રિયા ક્વાસ્તે કમલે વિમલે ક્વ સા ।
પદ્મે કૃષ્ણે બુધે ભદ્રે કીર્તિદે   બ્રૂત તાં પ્રિયામ્ ॥ ૩૮॥
શાન્તે વિશારદે જ્ઞાને પ્રકીર્તિધૃતવલ્લભામ્   ।
મમ દર્શયત ક્ષિપ્રં શ્યામાં જનકનન્દિનીમ્ ॥ ૩૯॥
એવં પૃષ્ટાસુ સર્વાસુ સખીષ્વેકા તુ યોગિની ।
પ્રાહ પ્રિયં પ્રિયાનેહ પ્રિયા તે પ્રકૃતિં   ગતા ॥ ૪૦॥

દુદર્શાગહ્વરે દેવી પ્રવિષ્ટેષ્ટવિધાયિની ।
જાનામિ તવ દત્તેન દિવ્યેન જ્ઞાનચક્ષુષા ॥ ૪૧॥
ત્વયિ પ્રણયરોષેણ ભ્રમજન્યેન ભામિની ।
જાતા રહસિ ભ્રાન્ત્યા ચ માનિની ગજગામિની ॥ ૪૨॥
નાહં તત્ર ગમિષ્યામિ સા માં જાનાતિ જાનકી ।
ભેદજ્ઞા સર્વકાર્યાણાં યોગિનીતિ મનોરમા ॥ ૪૩॥
દર્શયિષ્યામિ વૈદેહીં  પ્રિયાં તે રહસિ સ્થિતામ્ ।
ઉપાયં ચ વદિષ્યામિ પ્રિયા યેનાનુનીયતામ્ ॥ ૪૪॥
કામોયં કોકિલો ભૂત્વા વસન્તાઽનુગતઃ પુનઃ ।
પઞ્ચમેન સ્વરેણાસૌ ગીયતાં ત્વત્પ્રિયાન્તિકે ॥ ૪૫॥
ત્વદ્ગાનશ્રવણેનાસાવાત્માનં દર્શયિષ્યતિ ।
અનુનેતુમસૌ શક્યા તતઃ સ્યાદ્ભવતઃ પ્રિયા ॥ ૪૬॥
યોગિનીકથિતો માર્ગ ઇતિ તસ્મિન્ કૃતે સતિ ।
દેવીદર્શિતરૂપાભૃત્   તત્કૃત્યા શાન્તદુષ્કૃતા ॥ ૪૭॥
તસ્યામેવં સ્થિતાયાન્તુ કૃત્વા  ચિત્તં પ્રિયેઽચલમ્ ।
તસ્યા અનુનયે કાચિત્કોવિદામૃતભાષિણી ॥ ૪૮॥
કર્તુમ્પ્રિયપ્રિયં તસ્યાઃ સમીપમગમત્સખી ।
વિનીતા પ્રણતા ભૂત્વા પ્રિયઞ્ચોચે પ્રિયાદપિ ॥ ૪૯॥
દુર્લભો માનુષો દેહો જન્મોત્તમમિહાપિ ચ ।
તત્રાપિ દુર્લભં ભાગ્યં ભોગ્યઞ્ચ પ્રથમં ત્રયઃ ॥ ૫૦॥
નિષ્પ્રતિદ્વન્દ્વિતારોગ્યે દેશસ્થાને નમન્ પ્રિયે ।
કાન્તઃ સ્ત્રિયા નમસ્કાર્યઃ સર્વસદ્ગુણસાગરઃ ॥ ૫૧॥
સહાયાઃ સુહૃદોપ્યત્ર દુષ્પ્રાપાઃ સંહિતા કિલ ।
દુર્લભે જીવિતે નૃણાં સુખસ્પર્શોઽતિદુર્લભઃ ॥ ૫૨॥
ચિન્તા હેતુસહસ્ત્રાણિ દુઃખહેતુશતાનિ ચ ।
પ્રાપ્નુવન્તિ સદાજીવં સુખં તેષુ ન લભ્યતે ॥ ૫૩॥
કર્મભિ ભ્રામ્યમાણાનાં પ્રાણિનાં પ્રિયસઙ્ગમઃ  ।

દુર્લભઃ સખિ જાનાસિ વિશિષ્યાહં વદામિ કિમ્ ॥ ૫૪॥
અયોનિસખિ તે જન્મ સર્વતીર્થગણસ્થલે ।
સીતે પરમધર્મજ્ઞો જ્ઞાનજ્યેષ્ઠઃ પિતાપિ તે ॥ ૫૫॥
કાન્તસ્ત્રૈલોક્યતિલકો યસ્ય નામામૃતદ્રવમ્ ।
કીર્તિઃ   સકલતીર્થાનાં તીર્થભૂતા સનાતની ॥ ૫૬॥
અયોધ્યા ચ મહારમ્યા દિવ્યોદ્યાનવનાદિભિઃ ।
સરોજૈઃ સા સરિચ્છ્રેષ્ઠા  પ્રાસાદાઃ પ્રમદાપ્રિયાઃ ॥ ૫૭॥
વયો દ્વાદશવર્ષોત્થં રૂપં સર્વમનોહરમ્ ।
સર્વં તવ વશે શુભ્રુ ભોગ્યં ભાગ્યં ચ સુન્દરમ્ ॥ ૫૮॥
સખ્યઃ સર્વગુણોપેતાસ્તવૈવ વશગાઃ સ્થિતાઃ ।
રૂપલાવણ્યસૌભાગ્યસમ્પન્ના ભુવિ દુર્લભાઃ ॥ ૫૯॥
ત્રૈલોક્યયૌવતે શ્રેષ્ઠાઃ સર્વે તે ગુણરાશયઃ ।
યે વાલ્મીકિ મુખૈશ્શ્રેષ્ઠૈર્ગીયન્તે કવિભિર્મુહુઃ  ॥ ૬૦॥
યાવન્તઃ સુખસમ્પત્તિહેતવો ગુણસેતવઃ ।
દૃશ્યન્તે તવ વામાક્ષિ સર્વેતેઽપ્રમિતાઃ કિલ ॥ ૬૧॥
યાવન્તઃ સુખવિઘ્નાઃ સ્યુરેકં માનં વિના ન તે ।
સન્તિ રોષભવં દેવિ સત્યમેતદ્બ્રવીમિતે ॥ ૬૨॥
પ્રિયાદપિ પ્રિયોમાનઃ સખિ તે પ્રિય દર્શને ।
યાત્વમ્પૃષ્ઠ પ્રદાકાન્તે યન્માનં ભજસેરહઃ ॥ ૬૩॥
શ્રીમતી સીતાસખ્યુવાચ-
અજ્ઞાત્વાત્વમભિપ્રાયં વ્રૂષે પણ્ડિતમાનિની ।
વિશ્વસ્યાનિત્યતાયત્ત્વં ગન્ધોપ્યસ્યા ન તસ્યહિ ॥ ૬૪॥
ઇયં ભૂમિસુતા નિત્યા સીતા વિશ્વ વિલક્ષણા ।
નાસ્ત્યસ્યાઃ સુખવિચ્છેદો ન માનો ન ચ મત્સરઃ ॥ ૬૫॥
કિં  રુષ્ટા કિન્તુ સન્તુષ્ટા પ્રિયધ્યાનામૃતેન યત્ ।
ઉપયોગિનિ તસ્યેતઃ પ્રિયં ધ્યાયતિરાહસે ॥ ૬૬॥
એવં સ્થિતે તુ દમ્પત્યોઃ પ્રીતિયોગેઽનયોર્નવે ।
વિન્દું પાતયિતું કિં  તે સઙ્કલ્પોઽસ્તિ હઠવ્રતે ॥ ૬૭॥

ઇત્યુક્તા તુ પ્રિયા સખ્યા પ્રિયસ્યાપિ સખી પ્રિયમ્ ।
ગત્વો વાચ પ્રિયાકિન્તે મન્યેતેતિવચોમમ ॥ ૬૮॥
અન્યાપ્યાગત્યચો વાચ પાદૌસીતે સ્પૃશામિતે ।
એષ કિં  ધ્યાનકાલોઽસ્તિ લીલા કાલે વિલાસિનિ ॥ ૬૯॥
રત્નં હસ્તગતં ત્યક્ત્વા કાચં તુ ભજતે યથા ।
તથા ત્વં સેવસે સીતે પરોચ્ચં લઘુમસ્ફુટમ્ ॥ ૭૦॥
નાનેન પ્રીયતેપ્રેયાન્ નેદં જાનાતિ ચ પ્રિયઃ ।
સ દુઃખી ત્વદ્વિયોગેન ક્રિયતે ચ ભૃશં પ્રિયે ॥ ૭૧॥
વિના તેન પ્રિયેણ ત્વમપ્યેષા સુખિની ન ચ ।
ધ્યાનં ત્વિતરથા તસ્ય કથં સ્યાત્ કલભાષિણિ ॥ ૭૨॥
॥ ઇતિ નારદપાઞ્ચરાત્રે શ્રીશિવસંહિતાયાં રામરહસ્યે પઞ્ચમપટલે
માનપ્રકાશનોનામ દ્વાદશોઽધ્યાયઃ ૧૨॥

૧૩. અથ ત્રયોદશોઽધ્યાયઃ ।
શ્રીશિવોવાચ-
શ્રુત્વા સ્મિતમુખી સીતા સખ્યુ વાચા મૃતામૃતમ્ ।
સીતાભિપ્રાયમાદાય પ્રત્યુત્તર વિચક્ષણા ॥ ૧॥
નત્વં જાનાસિ મર્માણિ દેવ્યા દેવસ્ય ચેતરા ।
દૂત્યૌ ચિત્યં યશઃ પ્રાપ્તું મધ્યં વધ્વાગતા પરમ્ ॥ ૨॥
એષા પ્રાણપ્રિયા તસ્ય યસ્યાયોઽત્ર ચ તિષ્ઠતિ ।
વિજ્ઞાતું ન તદન્યેષાં શક્યં વર્ષ શતૈરપિ ॥ ૩॥
પ્રિયસખ્યુવાચ-
જ્ઞાત્વા રાજકુમારી ત્વં મુગ્ધાં ભેદયિતું સખિ ।
ભર્ત્રાસન્ધયિતું નાસિ માનલાભેન માનિની ॥ ૪॥
માનભઙ્ગેન  યો માનો લબ્ધઃ સ્વાર્થવશેન તુ ।
સ હ્યુપહાસ એવ સ્યાન્માનવોધૃસમાગમે ॥ ૫॥
યોદ્ધું  કિં  પ્રષિતાસિત્વં નેતું દણ્ડેન વશ્યતામ્ ।

shivasaMhitA2.pdf 65



શિવસંહિતા ૧

એષા યજ્જીવદાનેન પ્રસાધ્યા શનકૈર્ભવેત્ ॥ ૬॥
સેવયૈવ પ્રસીદન્તિ કવિતા વનિતા લતાઃ ।
દેવતામહિષી ધેનુર્નચદણ્ડેન દૂતિકે ॥ ૭॥
ઉપાયાસ્ત્રય એવ સ્યુર્દૂતદ્વારા પ્રયોજિતાઃ ।
ચતુર્થં તુ સ્વયં સ્વામી પ્રયુઙ્ક્તેઽથ વિભુર્નવા ॥ ૮॥
કોઽત્ર પ્રસઙ્ગ  એતેષામુપાયાનાં મનીષિણિ ।
ઈદૃશીં  તે કથાં શ્રોતું ન ક્ષમા ક્ષિતિનન્દિની ॥ ૯॥
વિધેયાનાં તુ દાસાનાં સ્વામિસન્દેશપાલનમ્ ।
ધર્મઃ કિલમતો મુખ્ય આદેશસ્થિરચેતસામ્ ॥ ૧૦॥
રોષમાના સમર્થાપિ પ્રિયા રુષ્ટા ત્વદિચ્છયા ।
ગચ્છ પ્રેષય દણ્ડં સ દૃષ્ટવ્યો વિષયે મયા ॥ ૧૧॥
નમસ્તુભ્યં પ્રવીણાસિ યા હત્યાયૈ પ્રિયામિમામ્ ।
શ્રાવયસિ ત્વં ભદ્રાણિ મદ્ભદ્રાય કેવલમ્ ॥ ૧૨॥
દૌત્યં કર્તું સમુદ્યુક્તાદોષાદોષાદ્વિભેષિ ચ ।
લિપ્સુશ્ચાતુર્યાદસ્યા અનુનયાદહો ॥ ૧૩॥
ત્વં તુ યસ્યાઃ સખીસેયં શતં વર્ષાણિરુષ્યતુ ।
નાહં દૌત્યં કરોમિતો યામિત્વં સુખિનીભવ ॥ ૧૪॥
તથા ત્વેઽપ્યયથાત્વેપિ ન હાનિતવ ગમ્યતામ્ ।
નાન્યાધીનાનયોઃ પ્રીતિ સ્ત્વયાસાધ્યં ન કિઞ્ચન ॥ ૧૫॥
શ્રોતવ્યં ન વચસ્તાસાં યાસાં તુ કલહઃ પ્રિયઃ ।
ચિત્તં ન કોમલં યાસાં પ્રિયં કુર્યુઃ કિયત્તુતાઃ ॥ ૧૬॥
સ્વામિસિદ્ધિ વિરુદ્ધં યચ્છ્રોતવ્યં  નહિ તદ્વચઃ ।
શતંવક્ત વ્યમેવાસ્ય કાર્યં સાધયતા પરમ્ ॥ ૧૭॥
પ્રિયાયા મુખપદ્મોત્થાં સુધાં પાતુસમુત્સહે ।
જ્ઞાયતા મૈકમત્યત્વં મયાપ્યત્રાલ્પ સંવિદા ॥ ૧૮॥
મૈત્રીસંવાદ સખ્યાનિ વિવાહાદિ ચ લૌકિકમ્ ।
સમયોરેવ લોકેસ્મિન્નસ્યુર્વિષમયોરપિ   ॥ ૧૯॥

ત્વં સખિત્વં કથમ્પ્રાપ્તા હીનાસ્યાઃ સમધર્મકમ્ ।
ઐ કમત્યં ચ સંવાદં મુખરેવદ વાં કથમ્ ॥ ૨૦॥
યથાત્વં લોકનાથસ્ય યાતા સખ્યં વરં તથા ।
અસ્યાઃ સર્વ મહેશ્વર્યા ઇતોઽહમપિમાનદે ॥ ૨૧॥
કોઽયમુત્થાપ્યતેગેહે વિરોધાખ્યો મહાનલઃ ।
ક્રીડતા વાલકેનૈવ યસ્ત્વયાપિ સુદુઃશમઃ ॥ ૨૨॥
એકાત્મ પ્રાણમનસોઃ સાધારણ પદાર્થયો ।
કા વાર્તાસ્તિ વિરોધસ્ય તેજસ્તેજસ્વિનોખિ ચ ॥ ૨૩॥
ઇદમેવ પુરસ્કૃત્ય તિરસ્કૃત્ય રુષં ચ હ ।
સમેત્વેષા પ્રિયેણાદ્ય ગીયતાં મઙ્ગલાનિ  ચ ॥ ૨૪॥
નાસ્ત્યેવામઙ્ગલં  દેવ્યા વિશ્લેષોપિ પ્રિયેણ ન ।
યુષ્માકં દૃષ્ટિદોષેણ પ્રતીતો વિરહોઽનયોઃ ॥ ૨૫॥
ઉત્થાપ્યેતઃ પ્રિયાતર્હિ  યદ્યેવં પ્રિયસન્મુખે ।
આયાત્વાસ્તૃતપુષ્પેણ યથા ચન્દનસેકિના ॥ ૨૬॥
કા લજ્જા કોભિમાનો વા પ્રિયેઽભિમુખસર્પણે ।
દુષ્ટોપિ કણ્ટકૈઃપન્થા સીતાયાઃ શુભ એવ યત્ ॥ ૨૭॥
એવં વાર્ત્તાભિરત્યેતિ કાલો વાલે વૃથા તુ તે ।
એહિ સાર્દ્ધં મયા ત્વદ્ય તવૈવ ક્રિયતાં પ્રિયમ્ ॥ ૨૮॥
એષામુગ્ધા પ્રિયો મુગ્ધો જાનીતો ન ચ કિઞ્ચન ।
યુષ્માભિરેવ મધ્યે તુ રચ્યન્તે વચનાનિ ચ ॥ ૨૯॥
પશ્ય મુદ્રા પ્રિયસ્યેયં પ્રેષિતા પ્રમદે તવ ।
તેન મધ્યે કૃતા નૈષા વિશ્વાસઃ ક્રિયતામિહ ॥ ૩૦॥
પ્રિયસ્ય મુષિતા મુદ્રા ત્વયેયં વઞ્ચનપ્રિયે ।
એનાં નેત્રેદયિષ્યામિ પ્રિયાય પ્રિયકારિણી ॥ ૩૧॥
લેખો હ્યેષ પ્રિયસ્યૈવ કરકૌશલસૂચકઃ ।
પ્રચીયતાં ત્વયા પૂર્વં વાચયિત્વા વિધીયતામ્ ॥ ૩૨॥
ત્વયૈવલેખયિત્વા સુચ્છલેન છલકારિણિ ।
દર્શયિતવ્ય એષોપિય આનીતઃ પ્રિયાય મે ॥ ૩૩॥

મહત્કુલ પ્રસૂતાયા અસ્યાઃ છદ્મપરાપુરઃ ।
અહો પ્રત્યુત્તરં તસ્મૈ કથં દાસી પ્રદાસ્યતિ ॥ ૩૪॥
અન્યા ત્વત્સોદરી તસ્મૈ સન્દેશં કથયિષ્યતિ ।
ભેકો યત્ર ન તત્રાસૌ દેવો વર્ષતિ કિં  નહિ ॥ ૩૫॥
મત્તુલ્યોત્તમવંશ્યા ચેન્ન યાસ્યત્યસતીવ સા ।
આત્મમાનપરો નાન્યાં કાન્તોપિ પ્રેષયિષ્યતિ ॥ ૩૬॥
નિર્ભયાભિરસૌપ્રેયાન્ યુષ્માભિરુપભુજ્યતામ્ ।
સૌન્દર્ય્યાદિપ્રસઙ્ગોપિ  ભવિષ્યતિ કદાપિ તુ ॥ ૩૭॥
ઉપસ્થિતસ્ય ચ ત્યાગાદનુપસ્થિતકલ્પનાત્ ।
ધીરસ્ય ધીમતોપિ સ્યાચ્છોકો દુઃસહ આધિજઃ ॥ ૩૮॥
ભોગ્યાન્યુત્તમયોગ્યાનિ પુષ્કલાન્યમલાનિ ચ ।
વનેષ્વપ્યનુધાવન્તિ ભાગ્યવન્તં નિરામયમ્ ॥ ૩૯॥
યદ્ભાગ્યં ભવ્યભોગેષુ તન્ત્રં તન્ત્રવિદો વિદુઃ ।
તદ્વિરોધોઽવશિષ્યેત કિન્ન કિઞ્ચિદનીપ્સિતમ્ ॥ ૪૦॥
ભાગ્યંહ્ય કૃત્રિમં  યત્રગુણાઃ કલ્પમહીરુહાઃ ।
નિત્યાઃ સન્તિ વિરોધોઽત્ર સ્યાચ્ચેત્તદ ન વસ્થિતિઃ ॥ ૪૧॥
ભોક્તૃઽભાવેગુણાઃ સર્વે કલ્યાણાઅપિ શાશ્વતાઃ ।
ભાગ્યં ચૈકાકિનોપિ સ્યુર્વૃથાઽરણ્ય દ્રુમાદિવત્ ॥ ૪૨॥
નિર્વ્યપેક્ષ્યં ભવત્યસ્યાઃ સ્વામિન્યા ભાગ્યમુત્તમમ્ ।
ભાગ્યાનુગમવત્યેવ ભોગ્યમિત્યવદમ્પુરા ॥ ૪૩॥
આત્મનૈવાત્મનોભોગાઃ સિધ્યન્તીતિમનોભવાઃ ।
યદિબ્રૂતે તતોમન્યેમાન્યં વાક્યં તવેત્યહમ્ ॥ ૪૪॥
કૈવલ્યસ્ય પુમર્થત્વં વેદાન્તા નિગદન્તિ યત્ ।
સા કિં  પ્રતારણા પુંસો નિત્યાનન્દમભિપ્સિતઃ ॥ ૪૫॥
એષૈવ સ્વામિનીત્યત્ર પ્રષ્ઠવ્યાશપથૈ રહઃ ।
રામપ્રાણપ્રિયાવાચ્યં તચ્ચ મન્યધ્વમઞ્જસા ॥ ૪૬॥
અત્યન્તકોમલેત્યેષા શ્રોતું વક્તું ચ ન ક્ષમા ।

જયં પરાજયં વાપિ તત્ત્વવાદેષુ કર્કશે ॥ ૪૭॥
નિષ્કૃપં કૃષ્યતે રત્યૈ મૃદુલેતિ પ્રિયેતિચ ।
મુગ્ધેતિ દયિતે નૈષા નવયૌવનશાલિના ॥ ૪૮॥
એતસ્યા માર્દવં દૃષ્ટ્વા નિષ્ઠુરોપ્યતિ  નિષ્ઠુરાત્  ।
મૃદોરપિ મૃદુર્ભૂત્વા ભીતો સ ભજતેત્વિમામ્ ॥ ૪૯॥
એવં ચેદમૃદુત્વસ્ય દોષત્વાત્તુ સ હેયતા ।
માર્દવસ્ય ગુણત્વાચ્ચ સ્વભાવાદ્ભજનીયતા ॥ ૫૦॥
પદ્મિની પદ્મબન્ધૌ તુ તપત્યેવાતપં સતી ।
ભજન્તી સ્વગુણાનેવ સ્વભાવં ન ચ મુઞ્ચતિ ॥ ૫૧॥
અસ્વભાવપ્રયુક્તઃ કિં  માનઃ કિંવા   સ્વભાવજઃ ।
દૃશ્યતે મૃગવચ્ચન્દ્રત્વિષ્યતેઽસ્યાં મૃગીદૃશિ ॥ ૫૨॥
કુદૃષ્ટિદોષલક્ષ્મેદં ચન્દ્રબિમ્બેઽતિસુન્દરે ।
અસ્યાં સુન્દરસીમાયાં માનસ્ત્વદૃષ્ટિદોષજઃ ॥ ૫૩॥
દૃષ્ટિદોષ વિનાશાર્થં લક્ષ્મેન્દૌ વિધિના ધૃતમ્ ।
અભાવભાવપુષ્ટ્યૈ ચ માનોઽસ્યાં વિનિવેશિતઃ ॥ ૫૪॥
વિધેર્વિધાનમસ્યાં   વાઽન્યસ્યાં વા સુપ્રતિષ્ઠિતમ્ ।
અપહર્તું વિધિર્નાન્ય ઇત્યુપાયો નિરર્થકઃ ॥ ૫૫॥
યત્નવિધિર્વિધેરેવ   સાધ્યોપાયાનુશાસનમ્ ।
વ્યર્થં ન સ્યાત્તવાપ્યેષ દોષઃ સ્યાદન્યથા બુધે ॥ ૫૬॥
સાધ્યસાધનભેદાનામાનન્ત્યાદબુધસ્ય તુ ।
ભ્રાન્ત્યોપાયો વૃથાપિ સ્યાદિતિ જ્ઞાત્વા વિરમ્મ્યતામ્ ॥ ૫૭॥
દમ્પત્યોરેવમન્યોન્યં જ્ઞાત્વાશયમસંશયમ્ ।
ઉક્તિપ્રત્યુક્તિસન્દર્ભોઽકાર્યાલીભિરિહોભયોઃ ॥ ૫૮॥
નિવૃત્ય પ્રિયમેવામૂરનુનેતુમિમાં સ્ત્રિયઃ ।
ઉત્થાપયાંવભૂબુસ્તં પ્રિયાસંશ્લેષલાલસમ્ ॥ ૫૯॥
પ્રિયોપિ પ્રહસંસ્તાસુ કાભિશ્ચિત્તુ સહોત્સુકઃ ।
કન્દુકૈઃ  ક્રીડયન્ ક્રીડન્ પ્રિયાદર્શનમભ્યગાત્ ॥ ૬૦॥

॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
રામરહસ્યે ઉક્તિપ્રતિયુક્તિ પ્રકાશનોનામ ત્રયોદશોઽધ્યાયઃ ૧૩॥

૧૪. અથ ચતુર્દશોઽધ્યાયઃ ।
શનૈઃ શનૈર્ગતસ્તસ્યાઃ સમીપં પ્રણયી મુખમ્ ।
લીનમીનયુગં ચન્દ્રબિમ્બમિવ દદર્શ સઃ ॥ ૧॥
નવાં પુષ્પકૃતાં માલામાધાયાસૌ પ્રિયોરસિ ।
અઞ્જલિં  ચ હૃદિન્યસ્ય પુરોસ્યા ઉપતસ્થિવાન્ ॥ ૨॥
આઘ્રાય રમણી તસ્યા ગન્ધં ધ્યાનપરાપિસા ।
ઉત્તસ્થૌ સુસ્થિરસ્નેહા ધ્યાનસ્તિમિતલોચના ॥ ૩॥
પુરઃ પ્રેક્ષ્ય પ્રિયં પ્રેમ્ણા રૂપયૌવનશોભનમ્ ।
આલિઙ્ગ્ય  નિર્વૃત્તિં  મુગ્ધા જગામ વિપુલેક્ષણા ॥ ૪॥
ગાઢમાલિઙ્ગ્ય  રામેણ રામા શ્રીરુચિરાનના ।
લાલિતાશ્વાસિતાભૂયો ભૂયઃ પાદાદિચુમ્બનૈઃ ॥ ૫॥
જય જયેતિ રામાણામુત્થિતો મધુરો ધ્વનિઃ ।
હર્ષશ્ચ પરમો ગૌરિ તવાનુનયન યથા ॥ ૬॥
દિવ્યાનન્તવિભૂતેર્હિ  પૂર્ણાનન્દમહોદધેઃ ।
લીલૈષા રામચન્દ્રસ્ય ગૌરિ કલ્પલતા સતામ્ ॥ ૭॥
પશ્યન્પ્રિયાં પ્રિયો નૈવ તૃપ્તસ્તૃપ્તિપ્રદોપ્યસૌ ।
પ્રિયાપિ પ્રિયમાધુર્યં પાયં પાયં પિપાસિતા ॥ ૮॥
પ્રિયઃ પ્રિયાઙ્ગેષુ  ચ પુષ્પવર્ષીં નિર્મઞ્છનં ગચ્છતિ ચ પ્રિયાયાઃ ।
રક્ષાં ચ મન્ત્રૌષધિયન્ત્રતન્ત્રૈશ્ચકાર શ‍ૃઙ્ગારરસાયનજ્ઞઃ  ॥ ૯॥
મૃદ્વાસને તાં વિનિવેશ્ય કાન્તાં મુગ્ધાં મનોહારિનવાભિરૂપામ્ ।
સ્મેરાનનાં ચામરપિચ્છ ગુચ્છચ્છત્રાદિભિશ્ચોપચચાર કાન્તઃ ॥ ૧૦॥
નનર્ત્ત કાન્તાપુર આત્મનાથો જગૌ ચ તસ્યા ગુણરૂપભાવાન્ ।
દદૌ સખિભ્યો મણિભૂષણાનિ પ્રિયઃ પ્રિયાયાં પ્રણયી પ્રવીણઃ ॥ ૧૧॥
તામાત્મદેવીં  પરદેવતેતિ શ્રીરૂપલાવણ્યવયઃપ્રધાનૈઃ ।
ધર્મૈર્વિનિશ્ચિત્ય   નિરાકૃતાન્યઃ કાન્તાં શિષેવે શરદાં શતાનિ ॥ ૧૨॥

પ્રિયાઙ્ઘ્રિપઙ્કેરુહયાવકાનિ  કપોલપાલ્યોઃ કુચમણ્ડલે ચ ।
ચકાર કાન્તઃ કિલચક્રવર્તી મનઃપ્રિયાયાઃ

નવપત્રભઙ્ગી  (કિલચક્રવર્તી) ॥ ૧૩॥
સીમન્ત પૂર્તિં  નવમૌક્તિકાદ્યૈઃ સીમન્તિનીસઙ્ઘશિરોમણેઃ  સઃ ।
રામો રમણ્યા વિરચય્ય વેણીં  ચકારચાતુર્યચમત્કૃતિં   ચ ॥ ૧૪॥
સમઞ્જયામાસ શુભાઞ્જનેન પ્રિયાક્ષિણી પ્રેમ કણેક્ષિણી સઃ ।
વવન્ધ સૂત્રં મણિજં પ્રિયાયામપિ પ્રવેકં મણિભૂષણઞ્ચ ॥ ૧૫॥
હેમામ્બુજે નીલમણીન્દ્રનાલે રત્નેન્દ્ર પત્રે મણિકર્ણિકે   ચ ।
સઙ્ગ્રાહયિત્વા  કરયોઃ પ્રિયાં સ્વાં નીરાજયામાસ કરાઙ્ગુલીયૈઃ  ॥ ૧૬॥
નિર્માય પુષ્પૈઃ મદનં સ તસ્મિન્નારોહયામાસ વિદેહપુત્રીમ્ ।
સર્વસ્વભૂતામખિલાણ્ડલક્ષ્મીં  લક્ષ્મ્યાશ્ચ લક્ષ્મી પ્રિય આશ્રયઞ્ચ ॥ ૧૭॥
યસ્યાઃ કટાક્ષેણ નૃદેવપુત્રઃ સર્વાવતારાધિપરૂપલક્ષ્મીમ્ ।
ભુઞ્જાન એવેશ્વરમૌલિરત્ન નીરાજિતાઙ્ઘ્રિદ્વયપીઠપાદઃ  ॥ ૧૮॥
લબ્ધ્વાધિકાનન્દપરમ્પરાકો નાકાદિ લોકેશ્વરગીતકીર્તિઃ   ।
આહ્લાદિનીન્તામકુતોકુતોભીરાહ્લાદયેદેષ શિવામિવાહમ્ ॥ ૧૯॥
સીતાઙ્ગ  સૌન્દર્યસુધૈકપાન વ્યર્થીકૃતાનન્તવિભૂતિભોગઃ ।
યત્સેવતે પ્રાકૃતવત્ પ્રિયાં તચ્ચિત્રં રસાસ્વાદવિશેષસિદ્ધ્યૈ ॥ ૨૦॥
પ્રિયાપિ તાભિઃ પટુશિક્ષિતાસૌ  શુશ્રૂષતે સ્વામિનમાત્મનસ્તમ્ ।
આહ્લાદયન્તી પ્રિયવાક્યમુખ્યૈર્નાનાવિભાવૈરનુભાવભાવૈઃ ॥ ૨૧॥
સખીવ દાસીવ મનોરમાપિ પ્રિય પ્રિયાણ્યેવ નિરન્તરાણિ ।
પ્રદર્શયન્તી નિજચેષ્ટિતૈસ્સા જહારહૃદ્યાહૃદયં પ્રિયસ્ય ॥ ૨૨॥
પ્રેખાસ્વનેકાસુ મણીન્દ્રમુક્તાપ્રસૂનવાસૈઃ સમલઙ્કૃતાસુ ।
પ્રિયં સમારોપ્ય સખી સમેતા જગૌ સ્વયં સા પરિલાલયન્તી ॥ ૨૩॥
કુલાઙ્ગનાપિ  પ્રતિ શિક્ષિતાપિ પ્રિયાનુરાગાતિશયેકવશ્યા ।
નટીવ દેવીવ ચ કિન્નરીવ સખીવ નાથસ્ય નનર્ત ચાગ્રે ॥ ૨૪॥
મુગ્ધાપિલજ્જાતિભરેણ નમ્રા સ્તુતા પ્રિયેણાત્મવશે સ્થિતેન ।
રમ્યાતિરમ્યાઙ્ગલતા  પ્રિયસ્ય હૃદ્યાતિહૃદ્યા હૃદયં વિવેશ ॥ ૨૫॥

કદાચિદાત્માનમનન્તહાસવિલાસહાસૈર્વિવૃતાનુભાવા   ।
જુગોપ તાસ્વેવ સખીષુ સીતા ભીતેવ ચાનૂનમનાત્મતન્ત્રા ॥ ૨૬॥
પ્રિયાનુભાવાદુપવીણયન્તી પ્રિયં પ્રિયેભ્યો નિતરાં પ્રિયા સા ।
ગન્ધર્વ વિસ્માપનમાત્મદેવી વીણાપનેઽનુત્તમમુત્તમ શ્રીઃ ॥ ૨૭॥
વભાર વાલા વ્યજનં કદાચિત્પ્રિયાતપત્રં મણિપાદુકે ચ ।
કદાપિ વાલવ્યજનં સરત્નં પ્રિયસ્ય તામ્બૂલ કરણ્ડકં ચ ॥ ૨૮॥
સંવાહયન્તી મૃદુપાદપદ્મે સુપ્તસ્ય પુષ્પાસ્તરણે પ્રિયસ્ય ।
પાદૌ કઠોરાવિતિસા પ્રિયાપિ લોષ્ટૌકરાવિત્યભિકમ્પતેસ્મ ॥ ૨૯॥
કરાઙ્ગુલીયાર્પિતરત્ન    દીપૈર્નીરાજયામાસ મનોરમા સા ।
સંવીજયન્તી વ્યજનેન વાલા સરત્નદણ્ડેન તુ રામચન્દ્રમ્ ॥ ૩૦॥
પ્રિયા પ્રિયાન્નં પ્રિયમાશયન્તી જગામ તૃપ્તિં  ક્ષુધયાપ પુષ્ટી ।
પ્રિયાય ભોજિન્યપિ ભોજયત્રી પ્રિયાનુભાવાનુભવૈકતૃપ્તા ॥ ૩૧॥
પ્રિયાય તામ્બૂલમુપાહરન્તી લવઙ્ગકર્પૂરસુધાદિરમ્યમ્  ।
વિનાપ તેના રુણપલ્લવોષ્ઠી સારાગરઞ્જિદ્ધૃદયા સસીતા ॥ ૩૨॥
ઉત્તારયન્તી જનદોષદૃષ્ટિં  નિર્મઞ્છનં તસ્ય ચ સા ભજન્તી ।
રત્યાખ્ય દોષં દધતી સ્વયં ચ પ્રીત્યારુહત્તદ્ધૃતયંવિશાલમ્ ॥ ૩૩॥
પતિવ્રતાયાઃ પતિપાદસેવાઽનિશં પરોધર્મ ઇહાપ્યમુત્ર ।
ઇતિ પ્રિયા પ્રેયસિ દાસધર્મં ગતાનુ ભાવાતિશયાચ્ચ કિન્તુ ॥ ૩૪॥
દામ્પત્યમેતજ્જગતોઽનયોસ્તુ ભિન્નં ન સાદૃશ્યમુપૈતિ તેન ।
અપ્રાકૃતત્વાદનયોઃ રસાનામપ્યુન્નતિચ્છન્નચિતો કદાચિત્ ॥ ૩૫॥
ક્ષણે ક્ષણે પૂર્વવદેતયોર્યદ્રૂપં નવીનં ભવતીપ્સિતં તત્ ।
પરસ્પરં વર્દ્ધયતિ પ્રવૃદ્ધૈર્ભાવૈઃ સ્વભાવાદભિલાષ એવ ॥ ૩૬॥
નિરઙ્કુશૈશ્વર્યસુખં તયોર્યન્માધુર્યમપ્યેવમમેયમેવ ।
તદેવ વૈરસ્ય નિરાકૃદિત્થં  રસોઽનયોનિત્યમમેયમેવ ॥ ૩૭॥
અદૃષ્ટસીતઃ ક્ષણમપ્યનિન્દ્યો વિશીર્ણસર્વાવયવો ભવેદ્યત્ ।
નૈતાદૃશીં  સ્નેહપરમ્પરાતો ન્યત્રાસ્તિ તેનાયમનન્તભાવઃ ॥ ૩૮॥
વિશ્લેષ ભીતિર્મહતી ચ તસ્યાસ્તસ્યાસ્તિ યત્તેનરતેર્વિરામઃ   ।
નાસ્ત્યેવ વિશ્લેષભીતેર્નિમિત્તં   સ્વાભાવિકી શક્તિરચિન્ત્યમાયા ॥ ૩૯॥

આનન્દસન્દોહ ભવપ્રમાદસ્વાધીનમજ્ઞાનમુતાસ્ય કિઞ્ચિત્ ।
સઙ્કલ્પ એવોક્ત રસાનુકૂલો નિત્યોપિ લીલામૃતયસ્ય નેતુઃ ॥ ૪૦॥
આનન્દિની નાથમનાથનાથં સીતા સ્વનાથં મધુરૈર્વચોભિઃ ।
વાણીવ વીણેવ ચ કોકિલેવ સોદ્યાનમેવાભિમુખીકરોતિ ॥ ૪૧॥
ગમ્ભીરભાવાસ્મિત સુન્દરભ્રૂવિક્ષેપણૈર્નર્તયતિ પ્રિયં સા ।
વિશ્રામયત્યાત્મકરાભિમર્ષૈ રોમાઞ્ચિતં ચન્દન ચન્દ્રશીતૈઃ ॥ ૪૨॥
પ્રિયાકરસ્પર્શસુખાનુભૂત્યા તિરસ્કૃતાઽન્યાનુભવસ્તયાઽસૌ ।
અઙ્ગાનિ  કણ્ડૂયતિ કોમલાનિ ગન્ધાનુલેપગ્લપિતાન્યકાલે ॥ ૪૩॥
સૈરન્ધ્રિકાદર્શિતકેશવેષા   કેશાન્પ્રિયસ્યાથ વિશોધ્ય પુષ્પૈઃ ।
તાન્ પૂરયદ્યેન દૃગૌચિતીજ્ઞા નાના વિચારૈર્હૃદયેન  સાર્દ્ધમ્ ॥ ૪૪॥
શલાકયાસ્ય સ્વયમેવ નેત્રે પ્રિયાઞ્જયત્યેજપદેણનેત્રી ।
રાજીવપત્રાયતનેત્રમેનં મીનધ્વજાધ્યક્ષમપારરૂપમ્ ॥ ૪૫॥
વિલેપયન્તી નવકુઙ્કુમેન  પ્રિયાઙ્ઘ્રિયુગ્મં  કુશલાસકમ્પમ્ ।
પ્રિયાનુરક્તં હૃદયં તુ તેન ચકાર પાદારુણતારહારમ્ ॥ ૪૬॥
કરાઙ્ગુલીયાત્મનખપ્રભાભિઃ  સ્વતશ્ચરક્તૌ ચરણૌ પ્રિયસ્ય ।
નવાવિલિપ્તા વિતિ મૂઢ़ચિત્તા વિલિપ્ય ભૂયોપિ મમાર્જ બાલા ॥ ૪૭॥
એકદ્વિનેત્રૈશ્ચ ચતુઃ ષડશ્વૈર્ગજૈશ્ચષણ્ડૈર્દશભિશ્ચ રુદ્રૈઃ ।
ક્રમેણ સાકં રમણેન રામા રેમે સહસ્ત્રૈરપિ કન્દુકૈઃ  સા ॥ ૪૮॥
એવઞ્ચ તસ્યા રમણેન સાકં લીલા રસાવિષ્ટહૃદિ પ્રસન્નાઃ ।
ગન્ધર્વકન્યા પ્રમુખાસ્તદાલ્યેઽપ્યારેભિરે ગાન મૃદઙ્ગનાદાન્  ॥ ૪૯॥
પુષ્પ પ્રકાશાધિક સૌકુમાર્યા લાવણ્યરૂપાતિશયાનુભૂતેઃ ।
અઙ્ગાનિ  તસ્યા શિશિરાઃ શિષેવે પ્રસ્વિન્નપૂર્ણેન્દુમનોજ્ઞ મુખ્યાઃ ॥ ૫૦॥
તસ્યાસ્ખલન્ત્યા રસરંહસૈવ રઙ્ગાઙ્ગણં   રસ્યતમં વભૂવ ।
મુક્તૈર્ધમિલ્લોત્તમમલ્લિપુષ્પૈર્મુક્તાભિરઙ્ગાભરણચ્યુતાભિઃ  ॥ ૫૧॥
ભુજૈઃ સહસ્ત્રેરૂપલક્ષિતેવ વ્યલોકિ સા કન્દુક કેલિકાલે ।
સદા સદારામનિકુઞ્જ કામા પ્રિયેણ ચાન્યૈર્દ્વિભુજૈવ   દેવી ॥ ૫૨॥
પરાજિતા વિદ્યુત આત્મકાન્ત્યા યતસ્તતઃ કેલિષુ લાઘવૈશ્ચ ।

તયાહિ રામ પ્રિયયા મનોજ્ઞશ્રિયા હ્રિયા ત્યક્તધિયા રસાય ॥ ૫૩॥
મિથઃ સ્વમાધુર્ય્યસુધૈક પાનવ્યાપોહિતૈશ્વર્ય્યગુણાનુસન્ધી ।
દિનાનિ તૌનિન્યતુરેકચિત્તૌ નવૌ પ્રિયૌ કન્દુક લીલયૈવ ॥ ૫૪॥
લીલારસાસ્વાદુવિભઙ્ગશઙ્કી  પુષ્પાણિ દેવોઽન્નજદેતયોસ્તુ ।
હૃષ્ટોપિનાવર્ષદિતો દિદૃક્ષુર્નાસ્તૌચ્ચ તૌ કામવશી કૃતાત્મા ॥ ૫૫॥
તે ચોત્પતન્તોઽથ પતન્તારાન્નાલોપરિષ્ટાત્ કમલપ્રયાતાઃ ।
તસ્યાઃ કરાઘાતસુજાતવેગાસ્તેનુર્દિવોનર્તકકૌતુકાનિ   ॥ ૫૬॥
શ્યામાઃ સિતાઃ પઙ્કજપાટલાશ્ચ સીતાકટાક્ષા વિજયન્ત એવ ।
પ્રેયોમુખપ્રેક્ષણદક્ષિણાસ્તે તેષાઞ્ચ પાતોત્પતનોન્ત્સુકાશ્ચ ॥ ૫૭॥
તદ્દર્શનોદ્ભૂત સુખાવ્ધિવેગાત્ તત્તાણ્ડવાડંવરહર્ષતોઽપિ ।
જાતાનિ સીતાવિશદાસ્મિતાનિ સેવ્યાનિ શીતાંશુકલાધિકાનિ ॥ ૫૮॥
રોમઞ્ચિતાપિ પ્રિયદર્શનેન સ્વસ્તાશ્રુલેશાપ્યુરુકમ્પનાપિ ।
ચસ્ખાલ સીતા નચ કન્દુકોત્થક્રીડારસસ્યાનુભવાદ્ભવાર્ચા ॥ ૫૯॥
મઞ્જીરનાદૈઃ શ્રવણે પ્રિયસ્ય પીયૂષસારૈઃ પ્રતિપૂરયન્તી ।
ભૂષાત્વિષા નાશયદન્ધકારં લોકાશ્રિતં સમ્પ્રતિ રામરામા ॥ ૬૦॥
ઝણત્કૃતૈઃ કન્દુકકઙ્કણાનાં નિરાકૃતા રામમનોરમાયાઃ ।
નશેકુરાસાદપિ તુ મિલિન્દા મુખામ્બુજં ચિન્મકરન્દપૂર્ણમ્ ॥ ૬૧॥
સ્રસ્તં શિરસ્તઃ પરિધાય વસ્ત્રં સ્રસ્તં પુનર્ધારયિતું હિ યાવત્ ।
દેવીમનઃ સઙ્કુરુ તેહિ તાવચ્ચાલિઙ્ગ્ય  સસ્નેહમુવાચ રામામ્ ॥ ૬૨॥
અલં પ્રિયે કન્દુકલેલયાતે વિરોધિનીયં સુકુમારતાયાઃ ।
પ્રસૂનહાસાદપિ હાસશીલે રસાનુકૂલેન સુમધ્યમાસિ ॥ ૬૩॥
નિધાય રામો લલનાં નિજાઙ્કે મમાર્જ તસ્યા વદનારવિન્દમ્ ।
વિહાર જાતામ્બુકણાધિશોભિ સ્વેદાર્દ્રદિવ્યં તિલકૈકયુક્તમ્ ॥ ૬૪॥
સવીજયામાસ સખીભિરસ્યા અઙ્ગાનિ  રઙ્ગોત્તરરૂપભાજિ  ।
વિલેપયચ્છ્રીહરિચન્દનનેન  સ્વામી સ્વયં શીતવિસર્ગનેત્રઃ ॥ ૬૫॥
પ્રિયઃ કરસ્પર્શદૃગન્તપાતસુધાભિષેકૈરધિશીતલેયમ્ ।
યથા તથા ચન્દનચન્દ્રિકાદ્યૈરભૂન્ન વૈદેહસુતામિતશ્રીઃ ॥ ૬૬॥

॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
શ્રીરામરહસ્યે કન્દુકલીલા પ્રકાશનો નામ ચતુર્દશોઽધ્યાયઃ ૧૪॥

૧૫. અથ પઞ્ચદશોઽધ્યાયઃ ।
શ્રીશિવોવાચ-
તયોનર્નાયકયોરેવં સમ્પ્રસન્નાત્મનોર્મુદા ।
આસીનયોર્મહારત્નપીઠં સીતા તદીશયોઃ ॥ ૧॥
ગન્ધર્વ્યસ્તત્ર સઙ્ગીતકોવિદા  નવયૌવનાઃ ।
આરેભિરે તદાજ્ઞપ્તા રાસં નાનારસાયનમ્ ॥ ૨॥
તિસ્રઃ કોટ્યસ્તુ સીતાયાઃ સખ્યઃ સર્વાઙ્ગશોભનાઃ  ।
દ્વે કોટી રામચન્દ્રસ્ય સખ્યો ગન્ધર્વવંશજાઃ ॥ ૩॥
એવં ગન્ધર્વજાતીનાં સખીનાં પઞ્ચ કોટયઃ ।
પાદ્મેપિતે શિવે સૂક્તાહિમાદ્રિતનયે મયા ॥ ૪॥
ગન્ધર્વ્યો રામચન્દ્રસ્ય સર્વોપકરણાનિ ચ ।
કિન્નર્યો ગોપિકા યક્ષ્યો માનુષ્યોઽપિ સહસ્રશઃ ॥ ૫॥
સીતાયા એવ વિજ્ઞેયં સર્વમેતદ્રસાવહમ્ ।
સીતાસર્વરસાસ્વાદ સર્વં પ્રાધાન્યભાગિની ॥ ૬॥
તયાત્મીયતયા દેવ્યા રામારાધન રામયા ।
આરમ્ભિતોરહસ્તાભી રાસો રામાભિરામદઃ ॥ ૭॥
અર્દ્ધં રસઃ સ્ત્રિયાં પુંસિ રસોર્દ્ધઞ્ચ વિનિશ્ચિતઃ ।
પૂર્ણસ્તયોસ્તુ સમ્બન્ધેરસસ્યૈષા પરાસ્થિતિઃ ॥ ૮॥
સર્વરસકદમ્બોઽયં રાસો નામ શ્રિયઃ કૃતે ।
કૃતસ્ત્વયા કૃતિજ્ઞાન  કૃતિરાજશિરોમણે  ॥ ૯॥
અઙ્ગસ્પર્શકરગ્રાહમુખાસવનિષેવણૈઃ  ।
લબ્ધવર્ણાઃ ભવેમાદ્ય તવ લોકમનોરમ ॥ ૧૦॥
ત્વાં ચેમાં નર્ત્તયિષ્યામો યદા પૂર્ણસ્તદા રસઃ ।
સઙ્કોચે પૂર્ણતા નાસ્તિ રહસ્યે હિ વિભાવ્યતામ્ ॥ ૧૧॥
યદિ ત્વં ક્ષમસે મન્તુમ્પ્રેમાવેશભવાન્બહૂન્ ।

તતસ્ત્વં લપ્સ્યસે સ્વાદં રસાનાં રસ વિત્પ્રભો ॥ ૧૨॥
રસેશો રસપાનજ્ઞો રસકૃદ્રસપોષકઃ ।
દમીક્ષમી દયાલુશ્ચ ચિત્તરઞ્જનચન્દ્રમાઃ ॥ ૧૩॥
રૂપયૌવનમાધુર્ય્યસૌન્દર્ય્યાદિગુણોદધિઃ ।
વદાન્યઃ સાભિલાષઞ્ચ નિર્ભરો વિગતજ્વરઃ ॥ ૧૪॥
કામશાસ્ત્રપ્રવીણશ્ચ ગન્ધર્વાગમપણ્ડિતઃ ।
સ્મિતપૂર્વાભિભાષી ચ ધનધાન્યસમ્મૃદ્ધિમાન્ ॥ ૧૫॥
નિરામયો નિરાલસ્યો વલીયારિમર્દનઃ ।
રમ્યાઙ્ગો  રમ્યદેશસ્થો રમ્યવસ્તુ નિષેવકઃ ॥ ૧૬॥
અકોપનો ગુણાલોચી દોષાનાલોચનઃ સ્ત્રિયઃ ।
મૃદુલો મધુરાલાપી સાનુરાગદૃગઞ્ચલઃ ॥ ૧૭॥
ઇત્યાદયો ગુણા જ્ઞેયા નાયકેન્દ્રસ્ય નિત્યદાઃ ।
એવં ભૂતો રસં ભોક્તું શક્તો ભોજયિતું ચ સઃ ॥ ૧૮॥
એવં સ પ્રાર્થિતસ્તાભિઃ   સર્વનાયકલક્ષણઃ ।
લક્ષ્મણાનુચરો રામો રામાભી રસલાલસઃ ॥ ૧૯॥
નીતઃ પઞ્ચશિખોત્તંસો મયૂરાયિત કુણ્ડલઃ ।
રાસમણ્ડલમધ્યસ્થો રેજે પૂજિતસજ્જનઃ ॥ ૨૦॥
વનમાલી વિશાલાક્ષઃ પીતવાસા ઘનદ્યુતિઃ ।
અરાલભૃકુટી કાકપક્ષકાન્તકપોલકઃ ॥ ૨૧॥
ગન્ધર્વરાજકન્દર્પદર્પદોષહરચ્છવિઃ ।
અલ્પમધ્યો મહાબાહુઃ  સર્વસૌન્દર્યસઙ્ગ્રહઃ  ॥ ૨૨॥
સર્વકામકલાભિજ્ઞો દિવ્યનારીમનોહરઃ ।
સર્વશક્તિબલપ્રજ્ઞો ગુણગ્રાહી ક્ષમાનિધિઃ ॥ ૨૩॥
વ્યલોકિ સ મહારાજમહારાજસુતો યુવા ।
સર્વાભિર્જીવનત્વેન  લોકરઞ્જનરઞ્જનઃ ॥ ૨૪॥
તતસ્તાભિર્મહારાસો નાનારઙ્ગતરઙ્ગિતઃ   ।
ઉત્થિતો મોહયામાસત્રૈલોક્યં મધુરોન્નતઃ ॥ ૨૫॥

અશોકવનિકામધ્યે સરોજાનિલસેવિતે ।
નાનાપુષ્પરસામોદે રત્નભૂમિવિભૂષિતે ॥ ૨૬॥
રાસોભૂદ્રસિકાનન્દવિલાસાવલિવર્દ્ધનઃ ।
નાનાસઙ્ગીતસમ્ભૂતો  ગીતો વાયુસુતેન યઃ ॥ ૨૭॥
વ્યચુમ્વદ્રસિકો વક્તૃચન્દ્રબિમ્બરસઃ શ્રુતિમ્ ।
કસ્યાશ્ચિન્નત્યસંરક્તમુદ્ગતં સ્તનમણ્ડલમ્ ॥ ૨૮॥
મમર્દ મુદિતો વૈરિમર્દ્દનો મધુમર્દ્દનઃ ।
જગ્રાહપાણિના પાણિં  કસ્યાશ્ચિત્કામકમ્પિતમ્ ॥ ૨૯॥
કામાભિપીડ़િતં પૂર્વં રામઃ પશ્ચાદપીડયત્ ।
કસ્યાશ્ચિત્સ્વોરસા રમ્યવક્ષો વક્ષોજકર્કશમ્ ॥ ૩૦॥
ગીયમાનઃ સ ગન્ધર્વકિન્નરીકોટિભિર્મુદા ।
લલિતં લાલિતાલાપો લલનાયુતયૂથપઃ ॥ ૩૧॥
રમયામાસ રામાસ્તા રામો રમયતાં વરઃ ।
રમ્યોઽનુભૂયમાનોઽપ્ય પૂર્વ એવ વપુઃશ્રિયા ॥ ૩૨॥
દિવ્યગન્ધાનુલિપ્તાઙ્ગો  દિવ્યાભરણભૂષિતઃ ।
જગૌ સમધુરં પ્રેમ્ણા સાકં તાભિઃ પ્રિયાપ્રિયઃ ॥ ૩૩॥
રઞ્જયન્ રમણી રામો મહામન્મથમન્મથઃ ।
નનર્ત્તાનેકધા સુષ્ટુ સઙ્ગીતાગમકોવિદઃ  ॥ ૩૪॥
બ્રહ્માનન્દાન્ પરિત્યજ્ય સ સ્વયં ભગવાનપિ ।
સેવતે વિષયાનન્દાનેવં ભૂમિગતોઽવ્યયઃ ॥ ૩૫॥
નાનારસાવહૈર્નાનાક્ષ્વેલવાક્યૈર્મનોરમાઃ ।
હાસયન્ ભાસયન્ દન્તપઙ્ક્તિદીપ્ત્યા  દિગન્તરમ્ ॥ ૩૬॥
જહાસામ્બુજરમ્યાસ્યો નાનાવર્ણવિચક્ષણઃ ।
નર્તયન્નાગરી રામો ગાપયન્ ગુણિનાંવરઃ ॥ ૩૭॥
તાસાં ગીતૈશ્ચ નૃત્યૈશ્ચ હાવૈર્ભાવૈઃ કટાક્ષિતૈઃ ।
પ્રસન્નઃ પરમોદારરૂપશ્રીરમયં દદૌ ॥ ૩૮॥
શ્રીરામં રમયામાસ રામા રામમનોરમાઃ ।
હાસાલિઙ્ગનસમ્ભાષાસમ્પ્રસન્નપ્રિયેક્ષણઃ  ॥ ૩૬॥

રઞ્જિતા જીવલોકસ્ય ધર્મસ્ય પરિરક્ષિતા ।
રક્ષિતા સ્વસ્ય વિત્તસ્ય સ્વજનસ્ય પ્રપાલકઃ ॥ ૪૦॥
એષ રાજાધિરાજેન્દ્રકુમારો ધનદાધિકઃ ।
ઇન્દ્રાદિલોકપાલેશો દૈત્યદાનવદર્પહા ॥ ૪૧॥
સર્વસામન્તસેવ્યાઙ્ઘ્રિઃ  સર્વજ્ઞઃ સર્વસંશ્રયઃ ।
અનાદિનિધનો ધાતા વિધાતા પરમો વિભુઃ ॥ ૪૨॥
ઇત્યેનં લલના સઙ્ઘા  આશ્રયન્તે સુખપ્રદાઃ ।
વિહારેષુ તદજ્ઞાનાત્ તેષામીશાનુધાવિનામ્ ॥ ૪૩॥
કિન્તુ રૂપગુણોત્કર્ષાદ્યૌવનારમ્ભરઞ્જિતાત્ ।
માધુર્યાતિશયાદસ્ય પ્રણયાદનુકમ્પનાત્ ॥ ૪૪॥
સર્વભોગક્ષમાયોગાદીક્ષણાચ્ચ મનોરમાત્ ।
સ્મિતપૂર્વાભિભાષાયાઃ સૌન્દર્યોપચયાદપિ ॥ ૪૫॥
લાવણ્યાત્સૌકુમાર્યાચ્ચ સૌગન્ધાનુભવાત્પુનઃ ।
લલિતેભ્યો વિહારેભ્યઃ કુઞ્જકેલિરસાદ્ભૃશમ્ ॥ ૪૬॥
મુગ્ધામાદકપાનેન ત્રપાભીતિં  વિના કૃતાઃ ।
તમુપાલેભિરે વાલાઃ પ્રેયાંસં તુ નિરાગસમ્ ॥ ૪૭॥
અહો ધૂર્ત્ત શઠ વ્યાજમનોરઞ્જનકોવિદ ।
અન્યાં ત્વં ભજસે ભીરો દત્વા મહ્યં દિનાત્યયમ્ ॥ ૪૮॥
યાહિ તામેવ સેવસ્વ શુષ્કાં સિથિલયોનિકામ્ ।
લમ્બોદરીં  વિવર્ણોષ્ટીં  સ્થૂલકેશીં  પતત્કુચામ્ ॥ ૪૯॥
અઙ્ગસઙ્ગો   ન તે કાર્યો યદન્યાસઙ્ગદૂષિતઃ  ।
મીનગન્ધાઙ્ગગન્ધિન્યા  કથં ત્વં સ્વવશીકૃતઃ ॥ ૫૦॥
રમ્યોપિ રસિકસ્ત્યાજ્યઃ સંસ્પૃષ્ટોઽશુચિના યદિ ।
મન્ત્રો મ્લેક્ષમુખોદ્ગીર્ણો દ્વિજૈર્ગ્રાહ્યો ન જાતુચિત્ ॥ ૫૧॥
સુન્દરેન્દ્ર ઇતિ ત્યક્તું શક્યસ્ત્વં ન મયાદપિ ।
અન્યાશક્ત ઇતિ પ્રેમ્ણા ન સંસ્પૃષ્ટુમપીપ્સસે ॥ ૫૨॥
કાઞ્ચઃ કાઞ્ચનસંસર્ગી ગુન્જાવિદ્રુમયોગિની ।

વજ્રસ્પર્દ્ધી ચ કાશ્મીરો મર્મછિન્દન્તિ તે મમ ॥ ૫૩॥
અન્યા ત્વદ્યોગિની રામા ગર્વપર્વતવલ્લરી ।
યથાદુઃખાકરી ભૂરિ તથા ત્વં સુખદો ન નઃ ॥ ૫૪॥
ભાગ્યં તસ્યા ઉદેત્યાશુ યામાલિઙ્ગિતુમિચ્છસિ  ।
નીલમુદ્ગરનીલાભ્યાં દોર્ભ્યામઙ્ગં  પ્રસાર્ય ચ ॥ ૫૫॥
એકૈકસ્મિન્નપિ પ્રેયો ગુણો દોષશતાન્યપિ ।
નિમજ્જેયુર્યથા ક્ષીરસિન્ધૌ યાદાંસિ નિર્મલે ॥ ૫૬॥
નિસઙ્ખ્યાસ્તે તુ કલ્યાણગુણાઃ કલ્યાણ યત્ત્વયિ ।
સ્વલ્પો દોષઃ કદાચિત્યઃ પીયૂષાંશૌ શશાદિવત્ ॥ ૫૭॥
ગુણાનેવ ગ્રહીષ્યામો દોષં ભોજયિતુર્ન તે ।
ભૃઙ્ગ્યો  ગન્ધાનિવામ્ભોજરાશેઃ કણ્ટકિનોપ્ય યે ॥ ૫૮॥
એકોપિ ગુણિનં દોષો વિદ્વાંસં સમુપીડયેત્ ।
સુધાં ચેન્દું તિરસ્કૃત્ય રત્નાકરમિવાનલઃ ॥ ૫૯॥
નાયમન્યાનુરાગઃ સ્યાદ્દોષઃ કલ્પિત એવ યત્ ।
અન્યસ્યા ગુણ એવાસાવન્યસ્યા મર્મ કૃન્તનઃ  ॥ ૬૦॥
યો યસ્યાઃ પ્રતિકૂલઃ સ્યાદ્ગુણોપ્યગુણ એવ સઃ ।
કુમુદિન્યા યથા ભાનૂદયોપ્યનુદયપ્રિયઃ ॥ ૬૧॥
નિત્યનિર્દોષ એવાસિ ત્વં ત્વત્સઙ્ગોઽનહં  કૃતિઃ  ।
યાસાં સંસર્ગતો (જો)દોષસ્તા વયં તુ વિખણ્ડિતાઃ ॥ ૬૨॥
સ્ત્રીત્વપ્રયુક્તદોષાણાં યત્કિઞ્ચિત્સ્ત્રીપ્રસઙ્ગિષુ  ।
સંસર્ગોઽવર્જનીયઃ સ્યાત્સ્પર્શોઽશ્નત્શૂદ્રતામિવ ॥ ૬૩॥
દોષેભ્યો ગુણકૈવલ્ય કામેન ત્વયિ કા સ્ત્રિયઃ ।
સર્વા એવ પરિત્યાજ્યાઃ સ્વાનન્દૈકભુજોઽરુજા ॥ ૬૪॥
નેકાપીહાવશિષ્યેત પ્રાણાદપિ ગરીયસી ।
સા તુલ્યા સ્ત્રીસહસ્ત્રેણ તસ્યાઃ પ્રીતિર્નિવર્ત્યતામ્   ॥ ૬૫॥
યદિ યોષાપ્રસઙ્ગોત્થ  આનન્દસ્તેઽસુખત્યજઃ ।
દક્ષિણેન ત્વયા ભાવ્યં નાનાનન્દરસૈષિણ્ણા ॥ ૬૬॥

એકસ્યા એક એવ સ્યાદાનન્દઃ કમિતુઃ સ્ત્રિયાઃ ।
સ્નેહં વર્ત્ત્યૈકયા દીપો ભુઙ્ક્તે હ્યેકગુણં પ્રભો ॥ ૬૭॥
નેત્રાનન્દ કરો ન સ્યાદિન્દુર્દ્વયે કકલઃ કિલ ।
તમસ્તોમનિરાશાય નાપિ સર્વકલો યથા ॥ ૬૮॥
ચન્દ્રોપિ દ્વિકલત્વેન વૃદ્ધ્યૌન્મુખ્યેન વા ભુવિ ।
વન્દ્યો નૈકકલસ્તદ્વદેકશ્રીશ્ચ ભવાનપિ ॥ ૬૯॥
સ્વયં પૂર્ણતમોપ્યવ્ધિરાદત્તે પરિતો નદીઃ ।
રમયત્યાશ્રયત્યેકઃ ષડ્જાદિશ્રુતિમૂર્છનાઃ ॥ ૭૦॥
તન્ત્ર્યેકયાપિ તન્ત્રીશો વીણાં વાદયિતું ન તામ્ ।
ક્ષમો હર્ષેણ તદ્વત્ત્વં મુદં ભોક્તુ પ્રિયૈકયા ॥ ૭૧॥
પાદૈઃ સ હન્યમાનોપિ તસ્યાસ્ત્વં સમ્પ્રસીદસિ ।
પૂજ્યમાનોપિ પુષ્પૌઘૈર્ભીષયસ્યેવ નઃ સદા ॥ ૭૨॥
ક્ષાન્તં વૈષમ્યમસ્માભિર્દાસીભિસ્તે નિસર્ગતઃ ।
સમં સર્વત્ર દૈવં તુ કથમેતત્સહિષ્યતે ॥ ૭૩॥
ન ત્વં વિભેષિ દેવાત્તન્મુખામોદમધુવ્રતઃ ।
મદાઘૂર્ણિતનેત્રત્વાન્નાપિ   પશ્યસિ તદ્વલમ્ ॥ ૭૪॥
તસ્યા ભાગ્યાદનાર્યાયાઃ દૈવં દુર્બલ મસ્તિકિમ્ ।
તસ્યા એવાનુકૂલં વા દુર્બલાભિર્વિરુધ્યતે   ॥ ૭૫॥
કટાક્ષૈકલવાલંવિદૈવં તે દેવતાર્ચિત   ।
ત્વદ્દોર્વલ્લી મિલિન્દીનાં ન વલં ચ વિરોધિ તત્ ॥ ૭૬॥
યસ્મૈ ત્વમેવરુષ્ટશ્ચેત્તસ્યાત્માપિ પ્રણસ્યતિ ।
કોસ્યાન્યો રક્ષકો લોકે વિભ્યંસ્ત્વત્તોભયપ્રદાત્ ॥ ૭૭॥
સિદ્ધ્યાપિ હિ સ્વતસ્ત્યક્તઃ કર્કશોદયયા ભવાન્ ।
ભવતા ચ વયં ત્યક્તા અસ્માભિશ્ચ મૃતેર્ભયમ્ ॥ ૭૮॥
અલં સઙ્ગેન  તે ધૂર્ત્ત સાધુસ્ત્રીપ્રતિવઞ્ચકઃ ।
અપૂર્ણાનઙ્ગરઙ્ગેન   તૃષ્ણાસઙ્ગકરેણ  ચ ॥ ૭૯॥
સર્વરાજાધિરાજસ્ય વંશોત્તંસમણિર્ભવાન્ ।
પાદસ્પર્શ કથં કુર્યાદ્દીનાનાં નો યથેતરઃ ॥ ૮૦॥

પાદસ્પર્શં સ્વદાસીનાં વૃથા મા કુલનન્દન ।
એતત્પશ્યેન્ન કુપ્યેત્વત્પ્રિયા પ્રાણસમા હ્યસૌ ॥ ૮૧॥
કિમસ્માકં કુચેષ્વસ્તિ વિંવાધરસુધાસુધા   ।
કિં  યસ્યા ભૂયસી ભવ્યલાલસા તવ જાયતે ॥ ૮૨॥
કૃત્વા  ભૂયાંસિ ચાગાઙ્સિ  પૂર્વં સમ્પ્રતિ સન્નતઃ ।
કથં વિશ્વસનીયઃ સ્યાન્મત્તમાતઙ્ગ  વિક્રમ ॥ ૮૩॥
સોઢું પત્યુઃ કૃતાન્મન્તુન્વોઢું ગેહધુરં ચ તામ્ ।
સ્ત્રષ્ટ્રા  સૃષ્ટાઃ સ્ત્રિયઃ સર્વા ગત્યન્તરવિનાકૃતાઃ ॥ ૮૪॥
નત્વં જારપતિશ્ચાપિ કિન્તુ પ્રેષ્ટતમોઽવિતા ।
હાતું ન શક્યસેઽસ્માભિરિત્યાદાવવદામ તે ॥ ૮૫॥
કૃતઘ્નો નિઃશઠો મૂર્ખઃ ક્રૂરો વઞ્ચક આતુરઃ ।
પતિતશ્ચ પતિસ્ત્યાજ્યો નારાયણ પરામ્મુખઃ ॥ ૮૬॥
યદિ તેભ્યો વિવિક્તસ્ત્વં સ્થિરસ્નેહો નિજેજને ।
તતઃ પ્રેયાન્ભવાન્નો હિ દાસ્યઃ સ્યામ હિ તે સદા ॥ ૮૭॥
સુન્દરશ્યામ તે શ્યામ કામઃ સાક્ષી રતિશ્ચ સા ।
ત્વયા નઃ સહ સંવન્ધે શ્રીશમ્ભુસ્ત્વંવિકા તથા ॥ ૮૮॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે રામરહસ્યે
મુગ્ધપ્રમત્તપ્રમદાવિવાદપ્રકાશનો નામ પઞ્ચદશોઽધ્યાયઃ ૧૫॥

૧૬. અથ ષોડશોઽધ્યાયઃ ।
શ્રીશિવોવાચ-
એવં તાસાં વચો મુક્તામાલાં પ્રેમાવિલાં ખિલામ્ ।
કૃત્વા  કર્ણયુગોત્તંસામુવાચ પરમપ્રિયઃ ॥ ૧॥
પ્રાણાદપિ પ્રિયા સીતા વેદિગર્ભોદિતા મમ ।
સુન્દરી સર્વગાત્રેષુ શ્યામા સૌભાગ્યમઞ્જરી ॥ ૨॥
સર્વલક્ષણ સમ્પન્ના સર્વદોષવિવર્જિતા   ।
અચિન્ત્યાદ્ભુતરૂપા શ્રીતેજઃકાન્તિમહોજ્વલા ॥ ૩॥

સર્વશક્તિમયી સીતા સર્વશક્તિવિધાયિની ।
સર્વાગમકલાપૂર્ણા ગન્ધર્વાગમપારગા ॥ ૪॥
શ‍ૃઙ્ગારસ્વામિની  સર્વરાગમાર્ગપ્રદર્શિની   ।
રાસોત્સવપ્રિયા નિત્યં સર્વલોકૈકસેવિતા ॥ ૫॥
ભૂશ્રીલીલેશ્વરી દેવી લક્ષ્મીલક્ષસમર્ચિતા   ।
બ્રહ્માણ્ડકોટિભાણ્ડસ્થસર્વવસ્તુમહેશ્વરી ॥ ૬॥
સમા એવ તયા દેવ્યા યૂયં પ્રાણપ્રિયા મમ ।
નિત્યં નિત્યગુણોપેતા દોષસંસર્ગદૂરગાઃ ॥ ૭॥
રૂપલાવણ્ય સૌન્દર્યમાધુર્યમૃદુતાન્વિતાઃ ।
મત્પ્રણયપ્રણાલીકા ગઙ્ગાધારા  ઇવાચ્યુતાઃ ॥ ૮॥
ગીતનૃત્યકલાભિજ્ઞાઃ સર્વવાદ્યવિશારદાઃ ।
પ્રહેલિકાપ્રહાસાદિપણ્ડિતા ગુણમણ્ડિતાઃ ॥ ૯॥
ભૂષણાંવરમાલ્યાઙ્ગરાગગાઢ ़વિકલ્પને ।
લબ્ધવર્ણાઃ સ્થિતાઃ સર્વલોકવન્દ્યપદામ્બુજાઃ ॥ ૧૦॥
ભુક્તિમુક્તિપ્રદા દેવ્યો દિવ્યશક્તિધરાઃ પરાઃ ।
યોગિન્યો યોગમાર્ગાણાં દેવતાઃ શ્રુતિગોચરાઃ ॥ ૧૧॥
યૂયં મમ ગતિર્નિત્યા  લક્ષ્મ્યો ભૂતય ઈપ્સિતાઃ ।
લોકે સર્વસ્વભૂતાશ્ચ સીતાંશાઃ શ્રુતિગોચરાઃ ॥ ૧૨॥
સઙ્ગીતામૃતપાથોધિમીનીભૂતા  મમ પ્રિયા ।
યૂયં સઙ્ગીતકારિણ્ય  ઇતિ તસ્યા અતિપ્રિયાઃ ॥ ૧૩॥
પરઞ્ચાતિ પ્રિયં વાપિ નિર્ગુણં સગુણં તુ મામ્ ।
અયમસ્માકમેવેતિ શુશ્રૂષધ્વં નિરામયાઃ ॥ ૧૪॥
યેન કેનાપ્યુપાયેન સાધવઃ સાધુ બન્ધુકમ્ ।
મામેકમેવ સેવન્તે સેવિતં સુરયૂથપૈઃ ॥ ૧૫॥
ભક્ત્યા સ્નેહેન કામેન કોપેનાપિ મનીષયા ।
લોભેનાપિ ભયેનાપિ સમ્બન્ધેન નિરા શિષઃ ॥ ૧૬॥
સેવિત્વા શ્રુતિસઙ્ગીતં  નારી વાપિ નરોપિ વા ।
ધર્મસેતું જગદ્ધેતું મામાપ્નોતિ ન સંશયઃ ॥ ૧૭॥

જીવાશ્ચતુર્વિધાઃ   સર્વેમત્સેવાદ્યધિકારિણઃ ।
ભજન્માં કૃતકૃત્યઃ સ્યાત્તેષુ ચાન્યતમોપિ ચેત્ ॥ ૧૮॥
ન વૈ મદ્ભજને વેદા ન દેવાઃ પિતરો ન ચ ।
નર્ષયોપિ પ્રકુપ્યન્તિ ન દુષ્યન્તિ કુલસ્ત્રિયઃ ॥ ૧૯॥
સર્વેપિતં પ્રસીદન્તિ દૃષ્ટ્વા મદ્ભજનસ્પૃહામ્ ।
યસ્ય કસ્યાપિ લોકેસ્મિન્નિતિ માં ભજત પ્રિયાઃ ॥ ૨૦॥
ન માં પાપાઃ પ્રપદ્યન્તે મૂઢા યે ચ નરાધમાઃ ।
યુક્તિભિર્નષ્ટવિજ્ઞાના આસુરા રુદ્રમાશ્રિતાઃ (આસુરં ભાવમાશ્રિતાઃ)॥ ૨૧॥
ચામુણ્ડાં ચણ્ડિકાં દુર્ગાં કૌમારી કાલિકામ્બિકામ્ ।
ભૈરવાદીન્ મહાભૂતાનાશ્રિતા ઇષ્ટદૂષિતાઃ ॥ ૨૨॥
અન્યદેવાર્ચને શક્તા વિમુખાઃ હીનબુદ્ધયઃ ।
લોકાનુગ્રહકર્તારં પ્રાર્થિતં   ચ સુરાધિભિઃ ॥ ૨૩॥
તિરસ્કુર્વન્તિ માં મૂર્ખાઃ પ્રવિષ્ટં માનુષીં  તનું (સર્વેશ્વરપતિં  પરમ્)।
તેષાં નાસ્તિ ગતિઃ ક્વાપિ કલ્પાન્તે વામલોચનાઃ ॥ ૨૪॥
અહં કેવલયા ભક્ત્યા ગ્રાહ્યો ગ્રાહ્યો ન ચેતરૈઃ ।
સાધનૈઃ સાધુમર્યાદા પુરુષોત્તમસંજ્ઞિતઃ ॥ ૨૫॥
પ્રસઙ્ગાદેતદુક્તં  મે સેવાદ્યુત્કર્ષસૂચકમ્ ।
સર્વેભ્યોપ્યન્યધર્મેભ્યઃ તુચ્છપાકેભ્ય

આશ્રયાત્ (શ્રેષ્ઠોમદ્ધર્મસેવનં )॥ ૨૬॥
પાદસેવારતા યૂયં મમ પ્રેમા વિલાશયાઃ ।
ઇતિ સર્વાહિ લોકેભ્ય ઉત્કૃષ્ટા હિ સમર્ચિતાઃ   ॥ ૨૭॥
દાસસ્તવાસ્મિ રામેતિ સકૃદ્બ્રૂતેતુ યોનરઃ ।
વિક્રીણામ્યહમાત્માનં દ્વિરાવૃત્તાવૃણીભવત્ ॥ ૨૮॥
મય્યર્પિતમનઃપ્રાણા   લોકાલોકકલે વરાઃ ।
ઇષ્ટા મે ન કુતો યૂયં નિત્યં પાદપરાયણાઃ ॥ ૨૯॥
સર્વત્રાન્યત્ર તિષ્ઠામિ લોકયાત્રાપ્રવૃત્તયે ।
એકૈકં ક્ષણમેકાકી યુષ્માકમનુસર્વદા ॥ ૩૦॥

યે રસિકાઃ સદા સ્વચ્છા ભક્તા મે મૃગલોચનાઃ ।
તે યુષ્માકં ભવિષ્યન્તિપાદપદ્માશ્રયાસદા ॥ ૩૧॥
તસ્માદ્યૂયં પ્રસીદન્તુ સીતાયા મમ ચામલાઃ ।
આજ્ઞાપનીયો યુષ્માકં તત્તત્ કામાભિપૂરણે ॥ ૩૨॥
ઇત્યુક્તા રામચન્દ્રેણ પેશલેન ગિરામમૂઃ ।
ઊચુઃ પ્રાઞ્જલયઃ કાન્તમુત્ફુલ્લામલલોચનાઃ ॥ ૩૩॥
યદસ્માભિસ્તુ વક્તવ્યં પ્રસાદાય યુવાં પ્રભો ।
ઉક્તં તત્તુત્વયૈવેહ ગમ્ભીરાશ્યવેધસા ॥ ૩૪॥
કોન્યો નઃ પરમો ધર્મો યેના શુત્વમ્પ્રસીદસિ ।
સ્વભાવઃ કોસ્તિ તે યેન પ્રસીદામશ્ચ સુન્દર ॥ ૩૫॥
નૈવ સ્યાત્કૃત્રિમઃ  સ્વામી સ્વતઃ સ્વામ્યેવ યઃ સહિ ।
દાસાસ્ત એવ યે હેતું વિનૈવ પ્રકૃતિ  સ્થિતાઃ ॥ ૩૬॥
શુશ્રૂષણપરા નિત્યં દાસા ભગવતસ્તવ ।
તથાભૂતાવયં દાસ્યઃ સ્વામી ત્વં ચ યથાવિધઃ ॥ ૩૭॥
સ્વસ્વામિભાવસમ્બન્ધો નિર્હેતુઃ કથયિષ્યતે ॥
અન્યઃ સર્વોપિસમ્બન્ધો વ્યાપારઃ સ્વાર્થહેતુકઃ ॥ ૩૮॥
પ્રેમાનસ્ત્વયિ નિસ્સીમઃ કૃપા ચાસ્માસુ તે પરા ।
એતદ્દ્વયમુપાધિઃ  સ્યાન્નિત્યો નસ્તે સહ સ્થિતૌ ॥ ૩૯॥
નારીણાં ચલચિત્તાનાં પૂર્વપૂર્વત્યજાં ત્વયા ।
વિના નો હૃદયં કેન નીયેતાનુદિનં વશે ॥ ૪૦॥
પૂજ્યાઃ સ્ત્રિયઃ પરિત્યજ્ય ત્રૈલોક્યાં યાઃ સ્ત્રિયોઽખિલાઃ ।
તાસાં નિધુવને દોષો ન ત્વાં સ્પૃશ્યેદનાહતમ્ ॥ ૪૧॥
યા યારાગવશાદ્વાલા નૈવ કેનાપિ દૂષિતાઃ ।
તાસાં તુ સુરતૌ દોષૈઃ કથં સ્પૃશ્યો ભવાન્ ભવેત્ ॥ ૪૨॥
સર્વેષુ દેશકાલેષુ જીવાસ્ત્વામનુજીવિનઃ ।
તે સર્વેપિત્વદાભાસા એક એવ ભવાન્ પુમાન્ ॥ ૪૩॥
તતો યુગપદેકસ્ત્વં સર્વાન્ ધારયિતુઙ્ક્ષમઃ ।

સર્વા રમયિતું નારીઃ પરેશોઽપિ ચ રક્ષિતુમ્ ॥ ૪૪॥
સામર્થ્યં તવ યાવચ્ચ વીર્ય્યં તેજોવલં ચ તત્ ।
તાવન્નાસ્તિ નિયામ્યં તે જ્ઞાનતુલ્યો ન ગોચરઃ ॥ ૪૫॥
યાવત્કામો વલીયાંસ્તે તાવન્નાર્યો ન સન્તિ તે ।
ન તે કામો રજોજન્યઃ શુદ્ધસત્યમયોહ્યસૌ ॥ ૪૬॥
પર્યાપ્તાસ્તવકામસ્ય કથં સ્યામાક્ષયસ્ય યત્ ।
સઙ્કલ્પપ્રભવઃ સોયં તેનાસાબુપશામ્યતિ ॥ ૪૭॥
સર્વાસાં ત્વં પતિર્ભર્ત્તા સ્વતઃ સર્વેશ્વરો યતઃ ।
સર્વં સ્વકીયમેવ સ્યાદન્યદીયં ન કિઞ્ચન ॥ ૪૮॥
કેનાપિચદુર્દિષ્ટેન   લુપ્તે જ્ઞાને વયં મુધા ।
જારભ્રાન્ત્યા ભજામસ્ત્વામુપાલમ્ભ્યાપિ નિર્ભયાઃ ॥ ૪૯॥
જારબુધ્વાપિ ભર્ત્તસ્ત્વં સેવ્યમાનઃ પ્રસીદસિ ।
અત્યર્થં સર્વદા ભોગ્યો નવ્યોનવ્યઃ પ્રતિક્ષણમ્ ॥ ૫૦॥
ભક્ત્યા ત્વાં કેપિ વિદ્વાંસઃ સંવન્ધેનાપરેઽમલા ।
મૈત્ર્યાસ્નેહેન ચાપ્યન્યે તપસા કર્મણા પરે ॥ ૫૧॥
કેચિત્સાઙ્ખ્યેન યોગેન વ્રતૈર્દાનૈસ્તથાપરે ।
સ્વાધ્યાયૈ સંયમૈશ્ચાન્યે કેચિત્તીર્થનિષેવણૈઃ ॥ ૫૨॥
કેચિદ્યાગેન યોગેન સત્યેનાન્યે ચ સાધવઃ ।
સર્વત્ર દયયા દેવિત્કેચિદાજ્ઞાઽનુ પાલનૈઃ ॥ ૫૩॥
કેચિત્ત્વચ્છરણાપત્યા કેચિત્સાધુ સદાદરૈઃ ।
આચાર્યોપાસનેનાન્યે ભાવશુદ્ધ્યા ચ કેચન ॥ ૫૪॥
સેવન્તે સર્વદાતારં પાતારં ભવબન્ધનાત્ ।
વયં તત્ર તુ કામેન શુદ્ધેન ત્વાં ભજામહે ॥ ૫૫॥
તત્રહેતુસ્ત્વદીયન્તુ રૂપં સૌન્દર્ય્યમુત્તમમ્ ।
માધુર્ય્યં યૌવનારમ્ભઃ સૌગન્ધ્યં સુકુમારતા ॥ ૫૬॥
લાવણ્યમ્પરમા કાન્તિઃ સૌશીલ્યં ખલુ સૌહૃદમ્ ।
સૌલભ્યં પરવાત્સલ્યં પ્રસન્નત્વં સ્વભાવતઃ ॥ ૫૭॥

શક્તિર્નાનાવિધા સર્વકલા પ્રાવીણ્યમાશ્રયમ્ ।
અન્યેપિ તે સ્યુઃ કલ્યાણગુણાસ્સર્વત્ર પૂજિતાઃ ॥ ૫૮॥
સ્વભાવાદ્ભુવનારીણાં મનો નેત્રે ચ દુર્વશે ।
વર્ત્તન્તે રૂપસમ્પન્ને તસ્ય તાસુ ચ તાનિહ ॥ ૫૯॥
પુંસામપિ ત્વયિસ્યાતાં મનોનેત્રે મનોરમે ।
કુતો ન યુવતીનાં તુ પશ્યતીનાં પુનઃ પ્રિય ॥ ૬૦॥
પુરાણપુરુષો યેષાં તેષામેવ તથાવિધઃ ।
વિશુદ્ધો નિર્ગુણઃ સાક્ષી કૂટસ્થો વિજિતેન્દ્રિયઃ ॥ ૬૧॥
અસ્માકં તુ વિમુગ્ધાનાં કામુકેશઃ કલાનિધિઃ ।
રમ્યોનવો નવઃ સૌમ્ય એકો ભોગ્યઃ ક્ષણે ક્ષણે ॥ ૬૨॥
કાકપક્ષધરો નિત્યં ત્વં પઞ્ચદશ હાયનઃ ।
બુભુક્ષૂ રસિકેન્દ્રશ્ચ યુવરાજસ્ફુરદ્યુતિઃ ॥ ૬૩॥
નેદં કાલકૃતાવસ્થા વિશેષસ્તે નવં વયઃ ।
કિન્તુ સ્વાભાવિકં તદ્ધિ કાલકર્મેશ્વરસ્ય યત્ ॥ ૬૪॥
ઇત્યુક્તો રામચન્દ્રસ્તુ નાયકેન્દ્રો રસપ્રિયઃ ।
મુગ્ધાભિશ્ચ વિદગ્ધાભિસ્તાઃ પ્રત્યાહ મહામનાઃ ॥ ૬૫॥
કિમર્થં ચોચ્યતે ગુપ્તં વેદાન્તેષ્વપિ ગોપિતમ્ ।
ઉપયોગિ રસસ્યૈવ વક્તવ્યં વો મૃગીદૃશઃ ॥ ૬૬॥
કર્તવ્યં ચ તદેવાત્ર યત્સ્વારસ્યકરં રસે ।
નાત્ર ધર્મોપયોગ્યેવ નાર્થતત્ત્વં ન મુક્તિદમ્ ॥ ૬૭॥
કૌશલ્યાયા અશલ્યાયાઃ પુણ્યરાશેઃ સુતોસ્મિ યત્ ।
રામો દાશરથિર્નામ્ના કુતોઽહં પરમેશ્વરઃ ॥ ૬૮॥
કામિનીકેલિકલ્લોલલોલલોચનમાનસઃ ।
સ્વયં કામવશો વામલોચનાકામવર્ધનઃ ॥ ૬૯॥
યો વઃ કામો વરો મત્તો યાચન્તાં તમનાતુરાઃ ।
દાતું પુણ્યચયૈઃ શક્તાત્પ્રસન્નાદ્વામલોચનાઃ ॥ ૭૦॥
મયિ પ્રસન્ને જગતાં નિદાને નિધાનભૂમ્યાં ચિદચિદ્ગુણાનામ ।
ભવેત્તુ કિં  દુર્લભમત્ર તેષાં વિનાશ્રમેણાઽવિતરિ પ્રજાનામ્ ॥ ૭૧॥

શ્રુત્વા વચો લોકપતેરિતીમા ઊચુઃ પ્રિયપ્રેમજલાવિલાક્ષ્યઃ ।
ત્વત્તોઽપિ કિઞ્ચિત્પરમસ્તિ વસ્તુ ત્રૈલોક્ય ચિન્તામણિરૂપપુઞ્જાત્ ॥ ૭૨॥
શ્રિયોઽપિ જીવાતુતરોઃ પરસ્તાત્ સમસ્તકાર્યાદિહ વિદ્યમાનાત્ ।
યદદ્યયાચામહ ઈશ્વરત્વાદ્ભવેમ યેનામૃતજીવિતાં ચ ॥ ૭૩॥
ત્વમેવ નો દેહિ વિદેહપૂજ્ય કૃત્વા કૃપાં કોમલચિત્તમાર્દ્રમ્ ।
યસ્મિન્ સમસ્તં ત્વયિ દેવદેવે યસ્માદ્વહિર્ભૂતમલીકમેવ ॥ ૭૪॥
સ્વકીયપાદામ્બુજ સેવનં વિના ત્વયૈવ દીયેત યદન્યદાપદામ્ ।
સદાસ્પદં નોચિતમેવ તદ્વિભો તવાશ્રયસ્યાખિલસિદ્ધિસમ્પદામ્ ॥ ૭૫॥
યદિ ત્વયાન્યઃ પ્રિયદેય એવ નો વરસ્તદાયં ભવદીયકેલિષુ ।
કુદૃષ્ટયો યા ન ભવન્તિ દીયતાં રતેશ્ચ તેભ્યોઽતિશયો વિસંશયઃ ॥ ૭૬॥
ત્વદીયપાદામ્બુજભૃઙ્ગચેતસાં  રસાનુકૂલાં પ્રકૃતિં   હ્યુપેયુષામ્ ।
સહસ્ત્રદોષાન્નચ નો વિચારયન્ રમસ્વચૈષાં નવનીતકોમલ ॥ ૭૭॥
સ્વકીયપાદામ્બુજસઙ્ગમેવ  નો વદાન્યમૂર્દ્ધન્ય વિધેહિ સર્વદા ।
વિયોજય પ્રાણપતે ન કોપતઃ પ્રિયા ઇતિ ત્વચ્ચરણાનુજીવિનીઃ ॥ ૭૮॥
સમુદ્રમેવાભિમુખં ગતા નદીસ્ત્યજત્યસૌ નૈવ ન ગર્વિતોઽપ્યથ   ।
ત્વદીય પાદાભિમુખાસ્તથાઙ્ગના  નિવર્ત્તનીયા ન કદાચનત્વયા ॥ ૭૯॥
પ્રસઙ્ગતઃ  પ્રીતિપરા પરાધ્યતિ પ્રિયેત્યહં કાન્ત તવાનુલાલનાત્ ।
મયેત્યુપાદીયત એવ સિન્ધુના નદી નભસ્યેવમલીમસાપ્યસૌ ॥ ૮૦॥
લતાશ્રિતા દેવતરોરિવાત્મનઃ સદઙ્ગનૈ , કાપિ તવાપ્યલઙ્કૃતિઃ  ।
ઘનો ઘનશ્રીસ્તડિતૈવ શોભતિસ્ફુરત્તડિદ્ગર્જતિ વર્ષતે ચ સઃ ॥ ૮૧॥
સ્ત્રિયા ન કસ્યાસ્તવ રૂપ દર્શને ચલેત્સ્વધર્માન્ન મનોથ લોચને ।
લતા ન કા મુઞ્ચતિ પુષ્પમેજતેઽનિલે ચલત્યાશુ ચ ચન્દનાચલે ॥ ૮૨॥
કુમુદ્વતી કા ન મુદં સમશ્નુતે સુધાંશુરાશૌ સમુદઞ્ચતિ પ્રિયે ।
ત્વયિ શ્રુતે દર્શનમાગતે ચ કા ભજેન્ન ભાવાનપિ સાત્વિકાનલમ્ ॥ ૮૩॥
ચતુર્વિધઃ   કોશલપાલનન્દન ત્વમેવ સર્વેષુ ચ નાયકો ભુવિ ।
વદન્તિ સર્વેઽપિ ભવન્તમેવ ચતુર્મુખાદ્યાઃ કવયો હિ નાયકમ્ ॥ ૮૪॥
નિજાનુરાગોપહૃતાત્મભોગ્યં કરોષિ તાસામનુરાગરાધિતઃ ।

shivasaMhitA2.pdf 87



શિવસંહિતા ૧

મુદાત્મસાત્વં સ્વયમીશ્વરોપિસન્ન નાન્યતન્ત્રાત્મસુખોપિ સર્વદા ॥ ૮૫॥
તવેશ્વરીયં જનકાત્મજા સખે રસૈકલીલાનુભવેષુ ભૂરિષુ ।
વહિસ્સભાયાં તુ ભવાનપીશ્વરઃ સદૈકમાર્ગાનુગતઃ સતામ્મતઃ ॥ ૮૬॥
વયં તુ વાં સખ્યમુપાગતા રતે રસોપયુક્તા ન તુ ધર્મસાધિકાઃ ।
રસપ્રિયા રાગરતા મતાસ્ત્વયા રસૈકદેહેન વિદેહજાપતે ॥ ૮૭॥
વચાઞ્સિતા સામિતિ રામચન્દ્રમા નિશમ્ય સૌમ્યો મધુરૈકસાગરઃ ।
ઉવાચ ચારુસ્મિતચિત્તરન્જકો વિરઞ્ચિવર્ણ્યો રમણીઃ સખીરિમાઃ ॥ ૮૮॥
યથા યથામાં ભજતે ભુજાર્જિતત્રિલોકલક્ષ્મીલલનં   તથા તથા ।
પ્રિયો મમ સ્યાત્પુરુષોગનાત્ર વા વિચારણા નેતિ મયોદિતં પુરા ॥ ૮૯॥
યદત્ર વક્તવ્યમનઙ્ગવર્દ્ધના  મયા તદાદાવુદિતં વિચાર્ય્ય તત્ ।
સુખેન સાકં મયકા સતાં ચિરં ચિરન્તનેનામૃતચેષ્ટિતેન વઃ ॥ ૯૦॥
એષા લીલા જનકતનયાવલ્લભસ્યાવતારે
વ્યક્તા યુક્તા દમસમવિદાં વક્તૂમુક્તા મયાતે ।
નિત્યાપિસ્યાદવનિતનુજા પ્રીતયે બ્રહ્મપુર્ય્યાં
ધ્યાતા ભાતા હૃદય કમલે કાન્તદેવો દધાતિ ॥ ૬૧॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમેપટલે
શ્રીરામરાસે ભાવપ્રકાશો નામ ષોડશોઽધ્યાયઃ ૧૬॥

૧૭. અથ સપ્તદશોઽધ્યાયઃ ।
શ્રીશિવ ઉવાચ-
શ્રુત્વા રાસાખ્ય કેલિં  તામેતાં શ્રીરામ યોષિતામ્ ।
વ્યુદશ્રુમુર્મુદેત્યર્થમગસ્ત્યો ભગવાન્ મુનિઃ ॥ ૧॥
જગાદાગાધવોધંસ મહાભાગવતં કપિમ્ ।
વેત્તારં રામરઙ્ગાણાં  વક્તારં ચ યથા રુચિ ॥ ૨॥
ત્વયા રામ રહસ્યાખ્ય સુધામત્ર કૃતોસ્મ્યહમ્ ॥
ઇમે ચ મુનયઃ સાધુ બાધા બાધક સત્પતે ॥ ૩॥
સીતાપતેશ્ચરિત્રાણિ જ્ઞાતાનિ ચ શ્રુતાનિ ચ ॥

પવિત્રાણિ ચચિત્રાણિ સન્ત્યનન્તાનિ મારુતે ॥ ૪॥
તેષુ ચૈતત્પરં રમ્યં રામપ્રેમાનુભાવકમ્ ।
મનોનેત્રસુખાનન્ત્યશ્રવણોત્સવમાલિકા ॥ ૫॥
અત્યન્તગોપનીયેયં રામકેલી રસાત્મિકા ।
ધીરોદાત્તગુણોદ્દામરામેણાપિ સુગોપિતા ॥ ૬॥
શ્રુત્વાત્વદ્વદનામ્ભોજાદ્રામકેલી મતીં  સુધામ્ ।
રામે ભક્તી રસાપન્ના જાતાનોદ્યદૃઢ़ાધિકા ॥ ૭॥
ચિરઞ્જીવ ચિરઞ્જીવ ચિરઞ્જીવ મહામતે ।
ઇયં સઞ્જીવની નામ દત્તા તે નો મહાલતા ॥ ૮॥
શ્રૂયતે વાનરીસેના ત્વયા સઞ્જીવિતામૃતેઃ ।
મોચિતો લક્ષ્મણોભ્રાતુર્વહિઃપ્રાણશ્ચ સઙ્કટાત્ ॥ ૯॥
રામશ્ચ તારિતઃ શોકસિન્ધુબન્ધુવિયોગજમ્ ।
રામપ્રિયા પરિત્રાતા પ્રાણદાનેન રક્ષસઃ ॥ ૧૦॥
સુગ્રીવઃ સ્થાપિતો રાજ્યે લઙ્કા ન્યસ્તા વિભીષણે ।
ઋષયો રક્ષિતા પાપાચ્છત્રોર્ગુપ્તાશ્ચદેવતાઃ ॥ ૧॥
પ્રીણિતઃ પાર્વતીનાથો બ્રહ્મા ચ પરિતોષિતઃ ।
શોકસન્તાપદાવાગ્રેર્મોચિતો ભરતોપિ તે ॥ ૧૨॥
ત્વદ્દત્તં વાસવો રાજ્યમધ્યાસ્તે સુરસેવિતઃ ।
ત્રૈલોક્યં પાલિતં યેન સત્વાં સ્તોતુ ન શક્યતે ॥ ૧૩॥
પ્રત્યુપકારં ન પશ્યામો યેનાનૃણ્યં તુ નો ભવેત્ ।
ભક્ત્યા પૂર્ણતમસ્યાપિ તવ મારુતનન્દન ॥ ૧૪॥
કિન્નર્યો રામરાસં મે ગન્ધર્વૈશ્ચ પુરસ્કૃતાઃ ।
દર્શયન્તિ ચ દાક્ષિષ્યાદનુરાગં દિદૃક્ષવે ॥ ૧૫॥
ઇત્યુક્તં યત્ત્વયા પૂર્વં તત્સુખં મે મનોઽક્ષિણી ।
દિદૃક્ષન્તે દયાયાસ્તે રાસાનુકરણં હરેઃ ॥ ૧૬॥
અખણ્ડબ્રહ્મચર્યસ્ય નારીનૃત્યાદિદર્શનમ્ ।
કથં ઘટેત તે સાધો ઋતે રામાનુશીલનમ્ ॥ ૧૭॥

શ્રીરામોહૃદયામ્ભોજે ઝટિત્યાયાત્યનેન તુ ।
શ્રુતેનાપિચ દૃષ્ટેન કુતો નારક્તલોચન ॥ ૧૮॥
સર્વસાધનસમ્પન્નં રામાનુકરણં પરમ્ ।
એતસ્મિન્ સુલભે નાન્યત્ કર્તવ્યં ભજનાદિકમ્ ॥ ૧૯॥
યસ્મિન્રસે નિમગ્નોસિ તુચ્છીકૃત્ય સુરેપ્સિતાન્ ।
ભોગાન્મોક્ષાવધીન્ સર્વાંસ્તાન્નઃ પાયય પાવને ॥ ૨૦॥
ઇત્થં સમ્પ્રાર્થિતઃસદ્ભી   રામભક્તૈર્મુનીશ્વરૈઃ ।
હનુમાન્ રામદાસાગ્રય એકાગ્ર હૃદયો હરૌ ॥ ૨૧॥
આકારયાંવભૂવાથ કિન્નરીઃ સુરસુન્દરીઃ ।
રૂપલાવણ્યસમ્પન્નાઃ સઙ્ગીતાગમવિશારદાઃ  ॥ ૨૨॥
વિશિષ્ટા રામરાસે ચ હનૂમચ્છિક્ષયાખિલાઃ ।
ગન્ધર્વા રામરાસજ્ઞા રામભક્તાવલોકિતાઃ ॥ ૨૩॥
રક્તાંવરધરારક્તમાલ્યગન્ધાનુલેપનાઃ ।
દ્વાદશહાયનાભાસ્તે દિવ્યધૂપાવધૂપિતાઃ ॥ ૨૪॥
વીણાવેણુમૃદઙ્ગાદિવાદ્યસમ્પત્તિશોભિતાઃ  ।
દેવરાજસખં રામભક્ત સમુપતસ્થિરે ॥ ૨૫॥
તતોરાસસ્થલીં રમ્યાં મુક્તાજાલપરિસ્કૃતામ્ ।
નાનાપુષ્પલતાવૃક્ષદિવ્યામોદસુવાસિતામ્ ॥ ૨૬॥
હરિચન્દનસંસિક્તાં દિવ્યધૂપાવધૂપિતામ્ ।
દીપિકામાલિકાદીપ્તિચન્દ્રજ્યોતિર્વિકાશિતામ્   ॥ ૨૭॥
સ કુર્વન્ કારયિત્વા ચ સર્વશોભાસમન્વિતામ્ ।
રામરાસસુખાક્રીડામૃષિસઙ્ઘમનોહરામ્  ॥ ૨૮॥
અશોકવનિકાંશેન મત્વા બુદ્ધ્યા મહામતિઃ ।
કદલીવનમાદધ્યૌ લીલાસ્થાનં હરેરિતિ ॥ ૨૯॥
તસ્મિન્ પ્રવર્તયામાસ રાસલીલાં સુરીગણૈઃ ।
સ્વયઞ્ચ પણ્ડિતસ્તત્ર સઙ્ગીતે  મારુતાત્મજઃ ॥ ૩૦॥
પશ્યત્સુ મુનિસઙ્ઘેષુ  દિવિ દેવેષુ ચાદૃતઃ ।
રાસલીલારસાવિષ્ટમાનસેન્દ્રિયધામસુ ॥ ૩૧॥

મુનિરાજે સ્થિતે ચાત્ર રામારાધનલાલસે ।
નર્ત્તુંસ્વયંહનૂમાંસ્તુપ્રવૃત્તઃ સ્મરસુન્દરઃ ॥ ૩૨॥
સીતાયાશ્ચ સખીત્વેન કિન્નર્યઃ કલ્પિતાશ્ચિરમ્ ।
નૃત્યાન્યારેભિરે તત્ર દેશીમાર્ગનિદર્શનાત્ ॥ ૩૩॥
જગુર્ગન્ધર્વડિમ્ભાશ્ચ મધુરસ્વરમૂર્ચ્છનાઃ ।
તાનાનિ તેનિરે તત્ર તાલૈશ્ચિત્રતરાણિ ચ ॥ ૩૪॥
કુમારી કાપિ દેવસ્ય સર્વલચ્ક્ષણસંયુતા ।
રૂપસૌન્દર્યમાધુર્યલાવણ્યાદિગુણોજ્વલા ॥ ૩૫॥
સીતાભાવેન માધુર્યધ્યાતા નૃત્યવિશારદા ।
બાલેતિ ત્રપયા ત્યક્તા મત્તા ચ મદિરાસવૈઃ ॥ ૩૬॥
નીલોત્પલદલશ્યામો રક્તામ્બુજવિલોચનઃ ।
કશ્ચિદ્દેવકુમારશ્ચ રામોઽયમિતિ કલ્પિતઃ ॥ ૩૭॥
વેદાન્તદિવ્યનેત્રેણ બ્રહ્મદૃષ્ટિસુપૂજિતઃ ।
આબ્રહ્મણ્યપિ જીવેષિ ફલસિદ્ધિશ્ચ પુષ્કલા ॥ ૩૮॥
યથા સર્વગતો રામઃ સીતા સર્વગતા તથા ।
તયોર્દૃષ્ટ્યા તયોર્માનઃ પૂજા ચ વિહિતૈવ હિ ॥ ૩૯॥
રામાંવરધરો રામકિરીટમુકુટાદિધૃક્ ।
રામગન્ધાનુલિપ્તાઙ્ગો  રામમાલ્યાઙ્ગુલીયકઃ  ॥ ૪૦॥
રામધ્યાનપરો રામગતાગતવિચેષ્ટિતઃ ।
રામભાષાવલોકાદી રામરૂપકલાન્વિતઃ ॥ ૪૧॥
રામાત્મકત્વાદ્રામોહમિતિ ભાવરસેક્ષિતઃ ।
સ શ્યામઃ શુભગઃ સિદ્ધશ્ચેતાંસિ વિચિકર્ષ હ ॥ ૪૨॥
રામોપમેવ રામોયમેવેત્યધ્યવસાયવાન્ ।
સિદ્ધસઙ્ઘસ્તદાચાસીદ્રામદર્શનહર્ષિતઃ    ॥ ૪૩॥
ચામરવ્યજનચ્છત્રધ્વજાતામ્બૂલકેતુભિઃ ।
શ્રીરામં સીતયા યુક્તમૃષયોપિસિષેવિરે ॥ ૪૪॥
તાસાં ગીતૈસ્તથા નૃત્યૈર્વાસોઽલઙ્કારભૂષિતૈઃ ।

રામસ્ય ચ કલાભેદૈઃ સીતાયાશ્ચ મનોહરૈઃ ॥ ૪૫॥
મધુરૈઃ કોમલૈર્વાદ્યૈસ્તાલૈર્નાનાવિધૈરપિ ।
મૂર્ચ્છિતૈર્મૂર્ચ્છિતાનન્દૈર્મૂર્છામાપુર્મુનીશ્વરાઃ     ॥ ૪૬॥
સિદ્ધા અપિ સમાધિસ્થા ઉત્તસ્થૂ રસવર્ષણાત્ ।
આનન્દાશ્રુસુધાધૌતવદનામ્બુજલોચનાઃ ॥ ૪૭॥
ત્યક્તકૃચ્છાદિસઙ્કલ્પા ન્યસ્તમુક્ત્યાદિસિદ્ધયઃ ।
અધ્યવસિતસીતેશપાદપદ્માનુશીલનાઃ ॥ ૪૮॥
અગસ્ત્યપ્રમુખાસ્તત્ર દ્રષ્ટારો મુનયોઽભવન્ ।
તયો રાસરસાનન્દ કામ્યયા કવલીકૃતાઃ ॥ ૪૯॥
અહોરમ્યમહોરમ્યં નેત્રશ્રોત્રમનોહરમ્ ।
રસાનુકરણં હ્યેતત્સદ્યો રામોપલમ્ભકમ્ ॥ ૫૦॥
એતસ્યા રામલીલાયા દ્રષ્ટા શ્રોતાનુમોહિતઃ ।
ન સ્વર્ગે નાપવર્ગેચ કદાપિ કુરુતે મનઃ ॥ ૫૧॥
એતદ્રસતરઙ્ગિણ્યાસ્તીરે  તીરે દિવૌકસામ્ ।
તૃણાયન્તે સુખાનીતો નીતાન્યન્યાનિ પાંશુતામ્ ॥ ૫૨॥
શોકસન્તાપતૃષ્ણાદ્યાઃ સંસારવિષવૃક્ષજાઃ ।
સદ્યઃ પાકા વિનશ્યન્તિ રામક્રીડામૃતૌષધાત્ ॥ ૫૩॥
વિદુષાવિદુષા વા ચ રામઃ સાક્ષાદ્વિલોક્યતે ।
સર્વાત્મના મનોવાગગમ્યોપિ સહ સીતયા ॥ ૫૪॥
રસાવિષ્ટતયા હૃષ્ટો સ્પષ્ટૈશ્વર્યાનુભૂતિકઃ ।
આત્માનન્દાશનોઽત્યન્તં મત્તઃ સોર્થવિમાનતઃ ॥ ૫૫॥
રસમપ્યાં તુ લીલાયાં મત્તૈશ્ચ પ્રમદાગણૈઃ ।
અસત્કૃતોપિ સંહૃષ્ટઃ પ્રીતયે નિતરામસૌ ॥ ૫૬॥
ભક્તાનાં રસશક્તાનામાગાંસિ ક્ષમતે સ યત્ ।
તતો જ્ઞાનાદિતઃ શ્રેષ્ઠા ભક્તી રામસ્ય રામદા ॥ ૫૭॥
અહો ધન્યાગ્રગણ્યોઽયં ભક્તાનામઞ્જનીસુતઃ ।
રામલીલારસાસ્વાદી યદર્થં કદલીવને ॥ ૫૮॥

ધન્યા ઇમાશ્ચ કિન્નર્યો રામલીલાસુધાભુજઃ ।
ધન્યાશ્ચ બાલગન્ધર્વા રામગીતામૃતાશનાઃ ॥ ૫૯॥
ધન્યં રમ્ભાવનં ચૈતદ્યત્ર રામોત્સવા ઇમે ।
ધન્યા વયં ચ યદ્રામે લબ્ધભક્તિરસામૃતાઃ ॥ ૬૦॥
પ્રશંસન્નેવમાત્મેશજનાન્ વાયુસુતાદિકાન્ ।
પશ્યન્ રામસુખાન્યાસ ષડ્માસાન્કુમ્ભસમ્ભવઃ ॥ ૬૧॥
હનૂમાનાત્મનઃ શ્રુત્વા રામપ્રેમપ્રશંસ્યતામ્ ।
ઉવાચ પ્રણતોઽગસ્ત્યં રામસ્નેહસુરાપગમ્ ॥ ૬૨॥
પુત્રીવત્પૌત્રવદ્રામો માતૃવન્મમ સર્વદા ।
શ્યાલવદ્ભામવદ્રામઃ શ્વશ્રુવચ્છસુરાદિવત્ ॥ ૬૩॥
પુત્રીવત્પૌત્રવદ્રામો ભાગિનેયાદિવન્મમ ।
સખીવત્સખિવદ્રામઃ પત્નીવદનુજાદિવત્ ॥ ૬૪॥
રાજવત્સ્વામિવદ્રામો ભ્રાતૃવદ્વન્ધુવત્સદા ।
ધર્મવદર્થવદ્રામઃ કામમોક્ષાદિવન્મમ ॥ ૬૫॥
વ્રતવત્તીર્થવદ્રામઃ સાઙ્ખ્યયોગાદિવત્સદા ।
દાનવજ્જપવદ્રામો યાગવન્મન્ત્રવદ્વલમ્ ॥ ૬૬॥
રાજ્યવત્સિદ્ધિવદ્રામો યશોવત્કીર્તિવન્મમ   ।
ઘૃતાદિરસવદ્રામો ભક્ષ્યભોજ્યાદિવત્સદા ॥ ૬૭॥
ગન્ધમાલ્યાદિવદ્રામો ભૂષણામ્વરવત્સદા ।
નૃત્યવદ્ગીતવદ્રામો વાદ્યવન્મધુરો મતઃ ॥ ૬૮॥
અશ્વવદ્ગજવદ્રામઃ પિતૃવત્સુહૃદાદિવત્ ।
દાસીવદ્દાસવદ્રામો મૃગપક્ષ્યાદિવન્મમ ॥ ૬૯॥
આરામોદ્યાનવદ્રામઃ છાયા વદ્વન વન્મમ ।
ગૃહવત્કુલવદ્રામો વસન્તાદિવદેષ મે ॥ ૭૦॥
બાલવદ્વૃદ્ધવદ્રામો  વિટલમ્પટવદ્રસે ।
મત્તપ્રમત્તવદ્રામો રામો કેલિરસાદિષુ ॥ ૭૧॥
વિસ્મૃતૌ શત્રુ વદ્રામશ્ચિત્તસ્તેયે ચ ચૌરવત્ ।
વૈદ્યવદ્વિરહવ્યાધિનાશને ચ સદા મમ ॥ ૭૨॥

યા પ્રીતિઃ સર્વભાવેષુ પ્રાણિનામનપાયિની ।
રામે સીતાપતાવેવ નિધિવન્નિહિતા મુને ॥ ૭૩॥
સર્વકાર્યકરો રામો દિવ્યમાનુષશક્તિકઃ ।
ઇતિ મે માનસે નિત્યં નિહિતો ભગવાન્ સ્વયમ્ ॥ ૭૪॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમેપટલે
શ્રીરામરહસ્યે કદલીવનકેલિ પ્રકાશોનામ સપ્તદશોઽધ્યાયઃ ૧૭॥

૧૮. અથ ષ્ટાદશોઽધ્યાયઃ ।
શ્રીશિવોવાચ-
ઇતિ શ્રીરામદેવસ્ય વિલાસાન્ વ્યલસોલ્લસન્ ।
શ્રુત્વો ચૈઽસૌહનૂમન્તમઞ્જનાનન્દનં મુનિઃ ॥ ૧॥
એતદ્ગુહ્યતમં વીર રામસ્યૈકાન્તવાસિનઃ ।
કથં તેઽવગતં વિદ્વંશ્ચરિતામૃતમુત્તમમ્ ॥ ૨॥
શ્રુત્વાગસ્ત્યમુખાદેતદ્વાયોઃ સૂનુરુવાચ તમ્ ।
યતોઽમૃતમિદં પ્રાપ્તં તન્નિબોધ મહામતે ॥ ૩॥
આબાલાદ્રામભદ્રસ્ય લક્ષ્મણોઽનુચરોઽનુજઃ ।
યદેતન્મુનિવર્ય ત્વં વેત્સિવેદ વિદાંવર ॥ ૪॥
પ્રાપ્તં મે ભગવદ્રામચર્યામૃતમિદં તતઃ ।
પ્રસન્નાદ્ હૃષ્યતોઽત્યન્તમે કાન્તસહચારિણઃ ॥ ૫॥
અભૂસ્ત્વં રાવણસ્યૈવ મેરોરપિ ગિરેર્ગુરુઃ ।
શક્ત્યા ત્વં વીરઘાતિન્યા વીરશય્યાં ગતોપ્યલમ્ ॥ ૬॥
મમ ત્વં પુષ્પમાલેવ સુગન્ધિઃ સુખકોમલઃ ।
ઉન્નયનેઽભવોઽશેષ ભૂમિમારોપ્યહો લઘુઃ ॥ ૭॥
સૌમિત્રે ત્વત્કૃપા ચાત્ર હેતુર્બુદ્ધોમયાઽનઘ ।
પ્રસન્નોઽવોચદાત્મજ્ઞઃ કૃતજ્ઞો ભક્તવત્સલઃ ॥ ૮॥
આઞ્જનેય મહાવીર સત્યમુક્તં ત્વયાત્વિદમ્ ।
ઉદ્ધર્તું માં મહેશોપિ નાલં તાર્ક્ષ્યસમોપિ સન્ ॥ ૯॥

94 sanskritdocuments.org



શિવસંહિતા ૧

શક્યો ભક્ત્યૈવ ચોન્નેતુમીશ્વરાણામધીશ્વરઃ ।
શ્રીરામો ભગવાનાદિદેવો વિશ્વમ્ભરો ધ્રુવઃ ॥ ૧૦॥
કા કથાસ્મત્સમુત્થાનોત્થાપનાનયનાદિષુ ।
યદિ ત્વં શક્નુયાદાત્મનાથભક્ત્યા પ્રવૃદ્ધયા ॥ ૧૧॥
વશીકારો મહેન્દ્રસ્ય પ્રીત્યુલ્લાસિતસેવનમ્ ।
તત્રૈવ સરસો ભક્તિશબ્દઃ શબ્દવિદાંવર ॥ ૧૨॥
પ્રીત્યા પરમયાસાધો ત્વયા રામઃ પ્રસાધીતઃ ।
આત્યન્તિકીપ્રિયા તસ્ય સીતાપિપ્રથિતાગુણૈઃ ॥ ૧૩॥
અંશા એવ વયં ત્વસ્યદાસા ભૃત્યાશ્ચ સેવકાઃ ।
આજ્ઞયા કૃષ્યમાણત્વાત્સ્વતન્ત્રા ન કદાચન ॥ ૧૪॥
તસ્મિન્ ભગવતિ પ્રીતે શ્રીરામે પુરુષોત્તમે ।
પ્રીતા એવ વયં સર્વે તસ્ય પ્રીણયિતુઃ પરમ્ ॥ ૧૫॥
તત્પૂજા નઃ પરા પૂજા તત્સ્તોત્રં નઃ પરાસ્તુતિઃ ।
તદ્ભાવો નઃ પરો ભાવો સખ્યં તત્સખ્યમેવ નઃ ॥ ૧૬॥
તત્સ્વામ્યં નઃ પરં સ્વામ્યં તત્કીર્ત્તિર્નઃ   પરાપ્રથા ।
તલ્લાભો નઃ પરોલાભો હાનિસ્તદ્ધાનિરેવ નઃ ॥ ૧૭॥
આનન્દોઽસ્ય ન આનન્દસ્તદ્ધર્ષો નઃ પરા ગતિઃ ।
તત્તોષો નઃ પરસ્તોષઃ પુષ્ટિસ્તત્પુષ્ટિરેવ સન્ ॥ ૧૮॥
પ્રસાદોઽસ્ય પ્રસાદો નસ્તજ્જયો નઃ પરો જયઃ ।
તત્સેવા નઃ પરો ધર્મસ્તદાજ્ઞાનઃ પરા શ્રુતિઃ ॥ ૧૬॥
સમ્પદોઽસ્ય પરા સમ્પત્તદ્ધનં નઃ પરં ધનમ્ ।
પ્રયોજનં પરં વીર તત્પ્રયોજનમેવ નઃ ॥ ૨૦॥
તત્સત્તા નઃ પરા સત્તા તત્સ્થિત્યા નઃ પરાસ્થિતિઃ ।
આત્મા નઃ સર્વથારામઃ કિં  વિશિષ્યાઽભિધીયતે ॥ ૨૧॥
એતત્પદામ્બુજદ્વન્દ્વે નિર્દ્વન્દ્વારતિમાસ્થિતા ।
તેસ્માકં બાન્ધવા લોકે મિત્રાણિ ગુરવોપિ ચ ॥ ૨૨॥
ત્વં તુ તેષાં સહસ્ત્રેભ્યો ગુણૈઃ સર્વૈર્વિશિષ્યસે   ।
આદ્યોદાહરણં ધીમન્ સ્વામી ધર્મભૃતાં ગુણૈઃ ॥ ૨૩॥

shivasaMhitA2.pdf 95



શિવસંહિતા ૧

આઞ્જનેયત્વયા રામઃ સહાયેન કૃપાકરઃ ।
અવાપ મહતીં  કીર્ત્તિં  શ્રિયં સિદ્ધિં  ચ શાશ્વતીમ્ ॥ ૨૪॥
અનુકમ્પ્યઃ કુતો નાસિ સર્વેષાં નઃ પરન્તપ ।
અષ્ટાઙ્ગબુદ્ધિયુક્તશ્ચ  મહાવીર્યો મહાબલઃ ॥ ૨૫॥
ગણયામસ્તવૈવેહ શ્રીરામેમતિમુત્તમામ્ ।
ગઙ્ગાધારામિવામ્ભોધૌ  તૈલધારામિવાચલામ્ ॥ ૨૬॥
દયમાનમનાસ્ત્વેવં મય્યસૌ કુમ્ભસમ્ભવ  ।
વિજ્ઞાપિતો રહસ્યજ્ઞો લક્ષ્મીવાલ્લક્ષ્મણો મયા ॥ ૨૭॥
યદ્યહં તેદયાપાત્રં રક્ષ્યોસ્મિ સર્વથા ત્વયા ।
સૌમિત્રે મિત્રભાવેન તતો મામવલોકય ॥ ૨૮॥
શ્રીરામસ્ય ચરિત્રાણિ દૃષ્ટાનિ ચ શ્રુતાનિ ચ ।
બહૂનિ  બહુધા તાત સુધાસ્પર્દ્ધાનિ સર્વશઃ ॥ ૨૯॥
કિન્તુ તાનિ રહસ્યાનિ ભુક્તિમુક્તિકરાણિ ચ ।
શત્રૂણામપિ ભોગ્યાનિ વન્ધનાનિ મનીષિણામ્ ॥ ૩૦॥
શ્રુતાનિનૈવ રામસ્ય દૃષ્ટાનિ તુ કુતો મયા ।
તદ્ગુણશ્રાવકૈરલ્પાદ્વાનરત્વાન્નરોત્તમ ॥ ૩૧॥
ધર્માર્થો ચ પરિત્યજ્ય યાનિ દેવો દિવાનિશમ્ ।
ભુઙ્ક્તે તુ ભૂભુવા સાકં સુધા યત્ર મુધામતા ॥ ૩૨॥
તાનિ મે વદ કલ્યાણ કલ્યાણી ભારતી તવ ।
રહસ્યાનિ રહસ્યજ્ઞ નિર્વિકારસ્ય   સર્વતઃ ॥ ૩૩॥
રામસ્ય દક્ષિણો વાહુર્દક્ષિણો  ગુણવર્ણને ।
રામસ્ય ગીયસે સર્વૈઃ સાન્તઃપુરજનસ્ય ચ ॥ ૩૪॥
ત્વામાહુરૃષયઃ  પ્રાણં શ્રીરામસ્ય વહિશ્વરમ્ ।
ત્વય્યપ્યસ્ય તુ કિં  ગોપ્યં વાહ્યાભ્યન્તરવસ્તુસુ ॥ ૩૫॥
સઞ્જીવની મયાનીતા જીવનાર્થં વનૌકસામ્ ।
ભવન્નાથાસ્તયૌષધ્યા જીવિતાસ્તે વનૌકસઃ ॥ ૩૬॥
મામુજ્જીવય રામસ્ય ચરિતામૃતવીરુધૈઃ ।

જીવન્ શ્રીરામકામાય ભવિષ્યામિ પુનઃ પુનઃ ॥ ૩૭॥
ઇત્થમર્થિતદેવેન   લક્ષ્મણેન સુલક્ષ્મણા ।
ઉક્તાનિ તુ રહસ્યાનિ યાનિ તે ન્યગદં મુને ॥ ૩૮॥
સ્વરૂપં પરિપૃષ્ટેન પરિતુષ્ટેન તે ન ચ ।
યદન્યદ્વ્યઞ્જિતં તત્ર શ્રાવયેયં મુને પરમ્ ॥ ૩૬॥
લક્ષ્મણઉવાચ-
સીતાદૂત મહાભાગ ત્વયા પૃષ્ઠોનિશમ્યતામ્ ।
આસ્તિકાગ્ર્યાધિયાધીર ગોપ્યાદ્ગોપ્યમિદંહરેઃ ॥ ૪૦॥
આયુર્વેદો ધનુર્વેદો ગાન્ધર્વં ચાર્થદર્શનમ્ ।
ઇતીમાનિદશાઙ્ગાનિ  રથ નામાનિ યસ્ય સઃ ॥ ૪૧॥
જ્ઞેયો દશરથો વેદઃ સાધ્ય સાધન દર્શનઃ ।
યજ્ઞેસૌયજ્વનાં વંશે ઇક્ષ્વાકૂણાં મહાત્મનામ્ ॥ ૪૨॥
મર્યાદાપાલનાયૈવ લોકાનાં ધર્મવૃદ્ધયે ।
રાજાત્મના વરીવર્ત્તિ  શક્તિત્રયસમન્વિતઃ ॥ ૪૩॥
ત્રિકાણ્ડોઽખણ્ડ રૂપાર્થો બ્રહ્માણ્ડે શમ્મુખાલયઃ ।
શબ્દરૂપેણ વિપ્રાણામાસ્યેષુ નિવસત્યસૌ ॥ ૪૪॥
ક્રિયા જ્ઞાનં તથોપાસ્યરિતિ શક્તિત્રયીશિતુઃ ।
એકૈકા બહુવિસ્તારા  ફલસ્ફારા પ્રમાત્મિકો ॥ ૪૫॥
તાસાં ક્રિયા તુ કૈકેયી સુમિત્રોપાસનાત્મિકા ।
જ્ઞાન શક્તિશ્ચ કૌશલ્યા વેદો દશરથો નૃપઃ ॥ ૪૬॥
ક્રિયાયાં કલહો દૃષ્ટો દૃષ્ટા પ્રીતિરુપાસને ।
જ્ઞાનેનાત્મસુખં નિત્યં દૃષ્ટં નિર્હેતુ નિર્મલમ્ ॥ ૪૭॥
સર્વોધર્મઃ ક્રિયાજન્મા સ્વર્ગાદિસ્થિતિકારણમ્ ।
કૈકેય્યાખ્યક્રિયાયાં તુ જાતોઽયં ભરતાત્મના ॥ ૪૮॥
સર્વેષાં જગતાં નિત્યં ધારણાદ્ભરણાચ્ચ સઃ ।
ભવ્યવસ્તુરતત્વાચ્ચ ખ્યાતોસૌ ભરતાખ્યયા ॥ ૪૯॥
ક્રિયાકાણ્ડસ્ય શાસ્તાસાવૈશ્વર્યસ્યાપિ શક્તિભૃત્ ।
પક્ષપાતી ચ ધર્માણામધિષ્ઠાતા પ્રતિષ્ઠિતઃ ॥ ૫૦॥

સુમિત્રારૂપ શક્ત્યા તુ જનિતો લક્ષ્મણોઽર્ભકઃ ।
ભક્તઃ પરિજનો દાસઃ સખા સેવાદિ દૈશિકઃ ॥ ૫૧॥
ભગવદ્રામદેવસ્ય કલ્યાણગુણશાલિનઃ ।
અર્ચનીયાઙ્ઘ્રિ  પદ્મસ્ય દાતુશ્ચાનન્દસમ્પદામ્ ॥ ૫૨॥
સર્વેષાં લોકકામાનાં વ્યવસ્થાપકતાશ્રિતઃ ।
સર્વેષાં રામકામાનાં નિત્યાનામપિ સાધકઃ ॥ ૫૩॥
કામાખ્યપુરુષાર્થસ્ય નેતા લક્ષ્મણ ઉચ્યતે ।
ભક્તાનાં પક્ષપાતીચ રામાદેશે ધૃતવ્રતઃ ॥ ૫૪॥
શત્રુઘ્નો નિત્ય શત્રુઘ્નોરામરામજનાવલેઃ ।
તયૈવ જનિતો દેવ્યા મમપ્રાણમમોઽનુજઃ ॥ ૫૫॥
અર્થાખ્યપુરુષાર્થસ્યાધ્યક્ષઃ શિક્ષઃસુદક્ષિણઃ ।
શ્રીરામભક્તભક્તાનાં પક્ષપાતી વિચક્ષણઃ ॥ ૫૬॥
શ્રીરામાયુધયૂથાનાં રાજા રત્નભુજાંવરઃ  ।
શસ્ત્રશાસ્ત્રસમૂહજ્ઞો રામપ્રેમાવિતાશુકઃ ॥ ૫૭॥
ભરતો નીલરત્નાભઃ પીતવાસા મનોહરઃ ।
શ્રીરામાગારવાદ્યાનાં રોરાજરઙ્ગમહાપટુઃ   ॥ ૫૮॥
તડિદ્ધેમતનુઃ શ્રીમાન્ કૌસુમાંવરરઞ્જનઃ ।
રક્તામ્ભોરુહપત્રાક્ષઃ કૌમારો દુન્દુભિસ્વનઃ ॥ ૫૯॥
કર્પૂર પૂર ગૌરાઙ્ગો  રક્તનેત્રઃ સિતાંવરઃ ।
લક્ષ્મણસ્ત્વત્સમક્ષોહં પશ્યમાં સદયં હરેઃ ॥ ૬૦॥
પ્રાસાદાનાં ચ રાજાહં સર્વરાજશિરોમણેઃ ।
સીતાપતેર્ભગવતો વિહારવ્યસનાદિષુ ॥ ૬૧॥
ઇતશ્ચાસ્મિ વરસ્ત્રીણાં કલાકૌશલપેશલઃ ।
શુદ્ધોસ્મિ સર્વકાર્યેષુ શક્તોપ્યસ્ય મનોનુગઃ ॥ ૬૨॥
સર્વજ્ઞં સર્વસઙ્કલ્પસર્વશક્તિસમન્વિતમ્ ।
તરુણં રૂપસમ્પન્નં સુકુમારં મહાબલમ્ ॥ ૬૩॥
પ્રાંશું નીલોત્પલશ્યામં દ્વિભુજં તનુમધ્યમમ્ ।

રક્તારવિન્દનયનં સ્નિગ્ધગમ્ભીર ભાષણમ્ ॥ ૬૪॥
કન્દર્પકોટિસૌન્દર્યં સુન્દરીવૃન્દકર્ષિણમ્   ।
પુંસાં દૃષ્ટિમનોહારિ કાન્તમેકાન્તભાજનમ્ ॥ ૬૫॥
ગન્ધર્વરાજપ્રવરવપુર્વેષવિનોદિનમ્ ।
પીતાંવરં મહોરસ્કં મુક્તામણિમહાછવિમ્ ॥ ૬૬॥
સર્વાલઙ્કારકાવ્યાદિકલાકોશાદિપારગમ્ ।
સઙ્ગીતાદિપ્રણેતારં  નિત્યાનન્દમહોદધિમ્ ॥ ૬૭॥
સર્વાકર્ષં સુરસ્ત્રીણાં મુનીનામપિ મોહનમ્ ।
સર્વેષાં સર્વદાહ્લાદમનીષિણમનાતુરમ્ ॥ ૬૮॥
યાવત્સઙ્ખ્યાયમાનાનાં ભોક્તૄણાં દેશકાલયોઃ ।
ઉત્કૃષ્ટં તાવતાં નિત્યં નિત્યાચિન્ત્ય શરીરિણમ્ ॥ ૬૯॥
લોકે રમયતાં પુંસામેકમદ્વૈત ધર્મિણમ્   ।
કૌશલ્યાસુષુવે યં તુ કર્ત્તારં જગતાં સુતમ્ ॥ ૭૦॥
મોક્ષાખ્યપુરુષાર્થસ્ય ભર્ત્તાસૌ જગતાં પતિઃ ।
શ્રીરામો નામ ઇત્યુક્ત ઋષિભિસ્ત્વેક ઈશ્વરઃ ॥ ૭૧॥
શ‍ૃઙ્ગારસ્ય  રસસ્યાયં દેવતા પરમા સ્મૃતા ।
કામિનીનાં ચ સર્વાસાં કામોન્માદકરો ભૃશમ્ ॥ ૭૨॥
નાયકોઽલૌકિકો હ્યેષ પ્રાકૃતાઽપ્રાકૃતૈર્મતઃ ।
તિસ્રઃ કોટ્યો ભવંસ્તસ્ય ગન્ધર્વીણાઞ્ચ સુભ્રુવામ્ ॥ ૭૩॥
રૂપયૌવનકાન્ત્યાદિ શાલિનીનાં મૃગીદૃશામ્ ।
ગીતવાદિત્ર નૃત્યેષુ કોવિદાનાં કલાસુ ચ ॥ ૭૪॥
રમણં રમયન્તીનાં કાન્તધર્મ સુધા જુષામ્  ।
સન્તિ સીતાસખીત્વેન રામાગારરમા ઇમાઃ ॥ ૭૫॥
દુર્લભાઃ સુરમુખ્યાનામપિ સર્વાઙ્ગશોભનાઃ  ।
ભુજિષ્યાણાં સુતન્વીનાં શ્રીકાન્તૈકાન્તચેતસામ્ ॥ ૭૬॥
સૌગન્ધ્ય સૌકુમાર્યાદિસુધાસૌન્દર્યસમ્પદામ્ ।
સીતયા ત્યક્તવૈરાણં દેવીનાં દિવ્યકર્મણામ્ ॥ ૭૭॥

ચિત્રરૂપપ્રવીણાનામદૃશ્યાનાં સુરીષ્વપિ ।
નાનાવિધાઙ્ગચેષ્ટાભિર્નાના  પાઙ્ગતરઙ્ગિતૈઃ   ॥ ૭૮॥
ગાઢાશ્લેષવિધાભેદૈર્દિવ્યગન્ધાનુલેપનૈઃ   ।
પ્રેયાંસં પ્રીણયન્તીનાં લજ્જાભારતનુભ્રુવામ્ ॥ ૭૯॥
સ્મેરમુખેન્દુકાન્તાનાં નિત્યોત્સવભુજાં હરેઃ ।
મુખ્યં સખ્યં ગતાનાં ચ સીતાયા નર્મકર્મણઃ ॥ ૮૦॥
સહાયાનાં ગુણૈઃસ્વીયૈઃ કાન્તાહ્લાદનકર્મસુ ।
અન્યૂનાનાં શ્રિયોં દેવ્યા રૂપમાધુર્યમણ્ડનૈઃ ॥ ૮૧॥
રસકેલૌ ક્ષિપન્તીનાં પ્રિયં પ્રેમાહતાત્મનામ્ ।
મત્તાનાં મધુપાનાદ્યૈઃ કાન્તભોગમહાતૃષામ્ ॥ ૮૨॥
માનિનીનાં મહોન્માદં વિશ્લેષાદિભવદ્રુજામ્ ।
વિશ્લેષાદ્યસહિષ્યૂનાં કાન્તાલાપસ્ખલદ્ગિરામ્ ॥ ૮૩॥
અન્યોન્યસ્નેહનદ્ધાનાં પરાણાં પ્રકૃતેર્વિભોઃ   ।
મઞ્જીરનૂપુરારાવસંલાપાદિગુણસ્તવૈઃ ॥ ૮૪॥
મઙ્ગલાનિ  દધાનાનાં રામાગારેષુ સર્વતઃ ।
પદ્માનિ સન્તિ પદ્માનાં પત્યૂરામસ્ય વેશ્મસુ ॥ ૮૫॥
નિત્યં વિલાસિનો યસ્માદ્વિલાસિન્યસ્તતોઽસ્ય તુ ।
તત્પરિચારિકાનાં તુ ન સઙ્ખ્યા કવિના યતઃ ॥ ૮૬॥
તાસામાસાં ચ નારીણાં સ્વામિન્યેકૈવ જાનકી ।
દેવી સર્વવિભૂતીનામનન્તાનામધીશ્વરી ॥ ૮૭॥
પ્રાણેશ્વરી જગત્પ્રાણભૂતરામસ્ય ભામિની ।
યથા તત્પરિચારિણ્યો રૂપદ્રવિણસમ્પદઃ ॥ ૮૮॥
ન તથા સ્વર્ગવાસિન્યો દેવ્યોપિ શ્રુતિમાગતાઃ ।
યૂથસો હિ વિભક્તાનાં શુદ્ધાનાં કુલકર્મભિઃ ॥ ૮૯॥
શ્રીરામ એક એવાસાં પતિઃ પતિવ્રતાહિતાઃ ।
દ્વેધારામપરીવારાઃ પુન્નારીકૃતભેદતઃ ॥ ૯૦॥
દિવ્યા એકરસાકારા રામારાધનસાધનાઃ ।
વાહ્યકાર્યેષુ પુરુષા એકાગ્રહૃદયાઃ સ્થિતાઃ ॥ ૯૧॥

100 sanskritdocuments.org



શિવસંહિતા ૧

આભ્યન્તરેષુ કાર્યેષુ સર્વા દેવ્યો વ્યવસ્થિતાઃ ।
યથા પ્રિયાસ્તાસ્તસ્ય પ્રાણેભ્યોઽપિ પ્રિયા મતાઃ ॥ ૯૨॥
તથાસ્ય પુરુષાઃ સર્વે નાત્ર ભેદોણુરીક્ષ્યતે ।
અન્યોન્યાનન્દસન્દોહા અન્યોન્યાસ્યાભિલાષિણઃ ॥ ૯૩॥
અન્યોન્યદોષરહિતા અન્યોન્યસ્તુતિ સાદરાઃ ।
નરાનાર્યશ્ચ રામસ્ય રામૈકપ્રેમબન્ધનાઃ ॥ ૯૪॥
રામારાધનસંસિદ્ધાઃ સિદ્ધીનામપિ સિદ્ધિદાઃ ।
સ્યાત્સૈન્ધવઘનઃ કૃત્સ્નો  રસ એવ રસાવહઃ ॥ ૯૫॥
રામોઽપિ રસ એવસ્યાદ્વાહ્યાભ્યન્તરરૂપવાન્ ।
યત્ર ચાતિશયો દૃષ્ટઃ પરેષાં પરકર્ષણઃ ॥ ૯૬॥
ઇષ્યતે સવિશેષજ્ઞૈઃ સાધ્યત્વં ભજતે યદિ ।
યત્રાનન્દસ્ય નેયત્તા નિત્યાવિછિન્નરૂપિણઃ ॥ ૯૭॥
તસ્યોત્કર્ષાપકર્ષાદિદૃષ્ટ્વેચ્છા તત્ર કિં  ભવેત્ ।
પત્યુઃ શ્રીપાદયોઃ સેવા સામ્રાજ્યૈકસુખાસયા ॥ ૯૮॥
ભૂયતે નિત્યયા તેષાં દોષદૂરગયાપરમ્ ।
સર્વાભ્યન્તરકાર્યેષુ પ્રેરિણી જનકાત્મજા ॥ ૯૯॥
તાસાં સ્વામિની ભૂતા તદ્ભાવામૃતવર્ષિણી   ।
કાન્તોપિતન્મુખપ્રેક્ષીતજ્જન્યાનન્દનિર્ભરઃ ॥ ૧૦૦॥
પ્રેયસ્યા એવ તત્રાસૌ સ્વામ્યં સ્થાપયતીશ્વરઃ ।
સર્વેષુ વાહ્યકૃત્યેષુ સ્વામી તેષાં પ્રવર્ત્તકઃ ॥ ૧૦૧॥
પ્રિયા પ્રીતિવિશુદ્ધાર્થં નાનાભાવવિભાવના ॥
સર્વેષુ ભૂપરૂપેષુ સ્વાર્થકૃત્યેષુ સર્વશઃ ॥ ૧૦૨॥
અન્યોન્યં નૈવ દમ્પત્યોરિચ્છાયાઃ પ્રતિકૂલનમ્ ।
સર્વેષુ વ્યવહારેષુ સ્વરૂપગુણભૂતિષુ ॥ ૧૦૩॥
સામરસ્યં તયોઃ સર્વૈરનુભૂતં મયાપિ ચ ।
યે દાસા દાસદાસા યા દાસ્યમાસાં ચ દાસિકાઃ ॥ ૧૦૪॥

shivasaMhitA2.pdf 101



શિવસંહિતા ૧

સીતાયાઃ પરયા ભક્ત્યા સખ્યો યાશ્ચ પરાયણાઃ ।
તે ચ તા અપિ રામસ્ય સર્વાઃ પ્રાણસમાઃ શુભાઃ ॥ ૧૦૫॥
તેષ્વત્યન્તરતિઃ શ્રીમાનપિ રામો મહામનાઃ ।
યે વા પરિજનો યે ચ પરિચારપરાયણાઃ ॥ ૧૦૬॥
રામસ્ય લોકરામસ્ય વિરામસ્યાપદાં સતામ્ ।
તેપિ સીતાકૃપાપાઙ્ગસુધાભાજનતાઙ્ગતાઃ   ॥ ૧૦૭॥
મમૈવૈતા ઇતિ પ્રજ્ઞા સીતાયાસ્તેષુ વર્ત્તતે ।
રામપ્રેમ્ણોધિકં પ્રેમ યેષાં સીતાપદદ્વયે ॥ ૧૦૮॥
તે રામદાસ્યરસિકાઃ સદાનન્દૈકવર્દ્ધનાઃ ।
રામો ન સીતયાશૂન્યઃ સીતા રામં વિના નહિ ॥ ૧૦૯॥
અન્યોન્યં સમવતૌ તાવન્યોન્યોત્કર્ષકારકૌ ।
શ‍ૃઙ્ગારાખ્યરસસ્યૈવ  રક્ષાં ચ સ્યાદનામયીમ્ ॥ ૧૧૦॥
સ્વરૂપૈક્યે રસોનસ્યાદ્દામ્પત્યં નુ કુતસ્તરામ્ ।
સ્વરૂપમેવ શ‍ૃઙ્ગારો  ભાર્યાપિ સ્વયમેવ હિ ॥ ૧૧૧॥
યેષાં તેષાં રસોત્પત્તિઃ કથં વા ભોક્તૃભોગ્યતા ।
સ્વરૂપસ્ય સમાનત્વાત્સદા સર્વત્ર દેહિનામ્ ॥ ૧૧૨॥
આનન્દો મૈથુનોદ્ભૂતઃ સુપ્રાપ્યઃ સર્વતો ભવેત્ ।
શ‍ૃઙ્ગારે  ભાવવૈયર્થ્યં નિત્યસિદ્ધે વિશેષિણિ ॥ ૧૧૩॥
વિશેષેણ તુ સાધ્યત્વે સ્વરૂપે ભેદ આપતેત્ ।
શ‍ૃઙ્ગારસ્ય  વિશેષત્વાદાત્મત્વે કથમસ્ય તુ ॥ ૧૧૪॥
સ્યાતાં દારપતી ચોભૌ તુલ્યૌ તાવજિતેન્દ્રિયૌ ।
ન ચ દેહિદ્વયેનાસ્ય શ‍ૃઙ્ગારસ્ય  જનિર્મતા ॥ ૧૧૫॥
નિત્યત્વાદાત્મનો જન્મવિરુદ્ધં કથમિષ્યતે ।
પારમાર્થિક   ભેદેન ભોક્તૃભોગ્યસ્વરૂપયોઃ ॥ ૧૧૬॥
શ‍ૃઙ્ગારસુખસારાત્મા  નારીસઙ્ગેન  જાયતે ।
રસાનાં રસભાવાનાં ભેદોવાધિત એવ યઃ ॥ ૧૧૭॥
ભોગ્યત્વભોક્તૃત્વાદ્ધેતોઃ સ સ્યાલ્લોકપ્રમાણકઃ ।
ભિન્નસ્વરૂપધર્માણૌ સીતારામૌ યતસ્તતઃ ॥ ૧૧૮॥

નિત્યેચ્છયોઃ સુખોત્તુઙ્ગો  રઙ્ગઃ  સ્યાત્પષ્કલોઽનયોઃ ।
સુપાસ્યઃ સમયા ચાન્યૈ રામઃ શ‍ૃઙ્ગારચિન્તકૈઃ  ॥ ૧૧૯॥
નિત્યામૃતભુજિસ્થાનભોગોપકરણાકૃતિઃ  ।
સ્ત્રીપ્રધાનોવતારોઽયં શ્રૃઙ્ગારોત્કર્ષહર્ષણઃ  ॥ ૧૨૦॥
સર્વજ્ઞોપ્ય મુધામુગ્ધો વિમુગ્ધાદ્ભુતકર્મકઃ ।
આશુપ્રસાદ આર્તાનામાશ્વભીષ્ટફલપ્રદઃ ॥ ૧૨૧॥
ભક્તસંશ્લેશ વિશ્લેષસુખ દુઃખ સ્વભાવવાન્ ।
ભક્તનામેવ ભોગાર્થં વિભૂતિઃ પરમાઃ કલાઃ ॥ ૧૨૨॥
સ્વાત્મનશ્ચ ગુણાંશ્ચાપિ વિભર્ત્યેષુ રઘૂત્તમઃ ।
માતાપિતૃસહસ્ત્રેભ્યો વત્સલો દૃઢસૌહૃદઃ ॥ ૧૨૩॥
કામધેનુસહસ્ત્રેભ્યશ્ચિન્તામણિચયાદપિ ।
કામદાને મહાકલ્પઃ કલ્પવૃક્ષવનાદયમ્ ॥ ૧૨૪॥
નારી વાસ્તુ નરોવાસ્તુ કામાર્ત્તઃ શરણઙ્ગતઃ  ।
રક્ષિતવ્યસ્વનેનૈવ વ્રતસ્યપરિરક્ષિતા ॥ ૧૨૫॥
નાત્ર કિં  ચિદ્વિરુદ્ધં વા દિવ્યશક્તિગણસ્ય તુ ।
હનૂમંસ્ત્વં મહાપ્રાજ્ઞો ગાન્ધર્વાઙ્ગવિશારદઃ  ॥ ૧૨૬॥
રસજ્ઞોરસભાવજ્ઞો ભક્તિજ્ઞો ભરતાગ્રજે ।
સ્વરૂપજ્ઞો ગુણજ્ઞસ્ત્વં વિશેષજ્ઞ ઉદાહૃતઃ ॥ ૨૭॥
આજન્મન્બ્રહ્મચારી ચ સર્વજ્ઞાનવતામ્વરઃ ।
ઉક્તં સ્વરૂપમેતેષાં રામાદીનાં મયાહિતે ॥ ૧૨૮॥
વિશ્રામં ગચ્છ ભદ્રં તે પાત્રભૂતો રસશ્રિયાઃ ।
ઇત્થં લક્ષ્મણસંજ્ઞેનકવિના બ્રહ્મવાદિના ॥ ૧૨૯॥
રહસ્યામૃતપાનેન જીવિતોઽસ્મિ પુનઃપુનઃ ।
શ્રુતન્દેવિત્વયાગૌરિ સંવાદામૃતમાદિતઃ ॥ ૧૩૦॥
ઇદંરસજ્ઞહૃદયં લક્ષ્મણાનિલપુત્રયોઃ ।
ધન્યાઃ શ‍ૃણ્વન્તિ ભાવજ્ઞા ભક્તાઃ શ્રીરામસીતયોઃ ॥ ૧૩૧॥
સંવાદં લક્ષ્મણાદીનાં પુણ્યશ્રીભાવવર્દ્ધનમ્ ।

શ્રીપાર્વત્યુવાચ-
ધન્યાસ્મિ પુણ્યપુઞ્જાસ્મિ સભાગ્યાસ્મિ મહેશ્વર ॥ ૧૩૨॥
કથા શેષં પુનર્બ્રૂહિ વાયુપુત્રમુનિશ્રિતમ્ ॥ ૧૩૩॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
શ્રીરામરહસ્યે સ્વરૂપપ્રકાશોનામાષ્ટાદશોઽધ્યાયઃ ૧૮॥

૧૯. અથ એકોનવિંશોઽધ્યાયઃ   ।
શ્રીશિવોવાચ-
ઇત્થં હનુમતા રામરાસલીલાનુવર્ણિતા   ।
ઋષિણાચાકર્ણિતા   ત્વત્કર્ણાભરણસઙ્ગતા  ॥ ૧॥
અનયા રામચન્દ્રોઽત્ર સીતયા સહ સુન્દરઃ ।
હૃદ્યવરુદ્ધ્યતે નિત્યમાનન્દગુણમન્દિરઃ ॥ ૨॥
શ્રીરામમન્ત્રસારાર્થ એષ તે વિશદીકૃતઃ ।
ભક્તાયા રસયુક્તાયા વિવિક્તાયાતમોગુણાત્ ॥ ૩॥
રમુક્રીડાર્થકોધાતુ ર્ઘઞન્તો મુનિશાબ્દકૈઃ ।
વ્યુત્પાદિતો ગુણગ્રામો રામ ઇત્યેકરૂપભાક્ ॥ ૪॥
રમન્તે રસિકા યસ્મિન્ દિવ્યાનેકગુણાશ્રયે ।
સ્વયં યદ્રમતે તેષુ રામસ્તેન પ્રયુજ્યતે ॥ ૫॥
વિના ક્રીડાં પ્રયુજ્યેત રામ ઇત્યેકસુન્દરઃ ।
નૈવાચલસુતે દેવિ ક્રીડારસમયો હિ સઃ ॥ ૬॥
ક્રીડા સમ્પદ્યતે યૈસ્તુ ગુણૈર્નૈકગણૈઃ શુભૈઃ ।
જ્ઞેયોઽસ્મિન્સતતં રામ ઇત્યાહુર્મુનયોઽમલાઃ ॥ ૭॥
ણિજર્થોપ્યત્ર બોધવ્યઃ શબ્દ સ્વારસ્ય કારણમ્ ।
કર્ત્તર્પ્યપિ હ્યચઃ પ્રાપ્તૌ ન કિઞ્ચિદપિ બોધકમ્ ॥ ૮॥
પ્રયોજકઃ સ્વયં ચાપિ કર્તાનૃત્યાદિ કેલિષુ ।
રામેત્યાખ્યાં પ્રયાત્યેકો લોકેષુ ગુણિનાંવરઃ ॥ ૯॥
સર્વક્રીડાશ્રયોરામઃ સર્વલોકાશ્રયોવિભુઃ ।
સર્વાસ્વાદ્યમયો રામોરામઃ સર્વમનોરમઃ ॥ ૧૦॥

સર્વદાઽહં રમેરામે ગુણગ્રામેમનોરમે ।
સર્વાનન્દ કદમ્બેસ્મિન્વિરામે પરમાપદામ્ ॥ ૧૧॥
વિષ્ણોઃ સર્વેઽવતારાયે સ્વયં વિષ્ણુશ્ચ શાશ્વતઃ ।
અહં બ્રહ્મા ચ સિદ્ધાશ્ચ સર્વે તે રામમાશ્રિતાઃ ॥ ૧૨॥
રામાદન્યં ન રામો સાવાશ્રિતો ગિરિનન્દિનિ ।
આદ્યઃ કશ્ચિત્પરસ્તસ્માદાશ્રયેત્તં સ નાસ્તિ સઃ ॥ ૧૩॥
રામઇત્યેક શબ્દોયં મુખ્ય વૃત્યાશ્રિયઃ પ્રિયે ।
ગૌણ્યાત્વન્યત્રવર્ત્તેત તસ્માત્સીતાપ્રિયાત્પ્રિયે ॥ ૧૪॥
જ્ઞાત્વૈવં રામમન્ત્રાર્થમનોરામે નિવેશ્યચ ।
રામમેવ સદાભદ્રે જપ ભક્તિ રસાશ્રયા ॥ ૧૫॥
સર્વલોકેશ્વરીભૂત્વા રામારાધનરાધસા ।
યદ્યાસને સદાતિષ્ઠ મમ પાર્વતિ નિર્ભયા ॥ ૧૬॥
આદેશં પાર્વતીપત્યુરિતિ સા સિરસાદદે ।
રામં મત્વાપરમ્બ્રહ્મ તન્નામામૃતરાસના ॥ ૧૭॥
ઉવાચ પ્રણતાશમ્ભું જિજ્ઞાસુરપરમ્પરમ્ ।
રહસ્યં રામચન્દ્રસ્ય લોકકાન્તસ્ય પાર્વતી ॥ ૧૮॥
લોકનાથ મુનિધ્યેય સર્વશાસ્ત્રરહસ્યવિત્ ।
અતીન્દ્રિયગુણગ્રામવિજ્ઞાનામૃતસાગર ॥ ૧૯॥
કાર્યતેરામરાસાનુકરણં કદલીવને ।
હનુમતેતિ યદ્વાક્યં તેન માંસંશયોઽજનિ ॥ ૨૦॥
કિમેતસ્યફલઙ્કર્ત્તુર્વૈફલ્યં તુ કુતૂહલે ।
વૈફલ્યં ચ કથન્તસ્ય કાર્યતે યદ્ધનૂમતા ॥ ૨૧॥
શૂરાણાઙ્કૃતવિદ્યાનાં બુદ્ધેઃ પરમુપેયુષામ્ ।
વિફલે વિપરીતે વા પ્રવૃત્તિર્નોપપદ્યતે ॥ ૨૨॥
પૂર્વકાલકૃતં કર્મપારકીયં ચ યદ્ભવેત્ ।
વર્તમાનં કથં તત્સ્યાદાત્મીયં ચ ભવેત્ કથમ્ ॥ ૨૩॥
ભવન્તમ્માં ચ યે ભક્તા આશ્રિતાઃ ફલકામ્યયા ।

તે ત્વયારામવૈમુખ્યાત્ પાપકોટૌ નિવેશિતઃ ॥ ૨૪॥
કોદોષસ્ત્વયિ યેન ત્વદ્ભક્તારામપરાઙ્મુખાઃ ।
ભવન્તિ મમભક્તાશ્ચ કેન દોષેણ દૂષિતાઃ ॥ ૨૫॥
એતદ્વાક્યં મદાસ્યાત્ત્વં શ્રુત્વા કર્ણવિદારણમ્ ।
કોપમ્માકુરુ કલ્યાણ ત્વયૈવોક્તમિદં પુરા ॥ ૨૬॥
આકર્ણ્યેતિ પ્રિયા વાક્યં વાક્યં ચાહ મહેશ્વરઃ ।
ઉદ્ધર્તું શક્યમેતત્તે હૃદિશલ્યમિવાર્પિતમ્   ॥ ૨૭॥
નિઃ શલ્યાયાસ્તવોદ્ધર્તું વાઞ્છામીચ્છાનુસારિણમ્ ।
રામાનુકરણાનાં ચ મુખ્યામુખ્ય ફલાદિકમ્ ॥ ૨૮॥
સત્ત્વં રજસ્તમશ્ચેતિ ગુણાસ્ત્રયઇમે પ્રિયે ।
સ્વભાવઃ પ્રકૃતેરેવ ન જીવપરયોઃ પુનઃ ॥ ૨૯॥
ત્રયાણાં ત્રય એવૈષામધિષ્ઠાનાનિ ચેશ્વરાઃ ।
ઉભે વિષ્ણુરહં બ્રહ્મા ચેત્યમી જગદીશ્વરાઃ ॥ ૩૦॥
તત્ર વિષ્ણુમહાયોગી પ્રધાનપુરુષેશ્વરઃ ।
સર્વેષામસ્મદાદીનાં સ્વામી ચ પ્રકૃતેઃ પરઃ ॥ ૩૧॥
શુદ્ધસત્ત્વપ્રધાનોસૌ સત્વાદીનામ્પ્રવર્ત્તકઃ ।
સત્વેનાશ્રીયતે લોકેસ્થિત્યૈસ્વેચ્છાનુરૂપિણા ॥ ૩૨॥
વિષ્ણુના સત્ત્વરૂપેણ જન્મકાલે તુ યઃપુમાન્ ।
દૃષ્ટોભવતિ સત્ત્વૈકતાનો રામ પરાયણઃ ॥ ૩૩॥
યથોક્તેન તુ યેનાસ્યભક્તાઅપિ શુભાશ્રયાઃ ।
સત્ત્વૈકનિલયાઃ સર્વે હ્યૂદ્ધોર્દ્ધગતિગામિનઃ ॥ ૩૪॥
બ્રહ્મણારજસા વ્યાપ્તો દૃષ્ટોભવતિપૂરુષઃ ।
પ્રવૃત્તિસ્વભાવો વિષ્ણોઃ સ્વભાવાદ્વિમુખઃ સદા ॥ ૩૫॥
રજસા વ્યાપ્યતે બ્રહ્મા લોકસ્સૃષ્ટત્વહેતુના ।
તદ્ભક્તા અપિતેનૈવ વ્યાપ્યન્તે રજસા સદા ॥ ૩૬॥
મધ્યમાઙ્ગતિમેતેપિ  યાતા યાસ્યન્તિ યાન્તિ ચ ।
ગતિર્ગુણાનુરુપાસ્યાદિતિ વેદવિદોવિદુઃ ॥ ૩૭॥

તમસા વ્યાપ્યતે રુદ્રઃ સૃષ્ટિસંહારહેતુના ।
અપ્રકાશસ્વરૂપેણ પ્રમાદાદિકૃતા પુરા ॥ ૩૮॥
મદ્ભક્તા અપિ વામોરુતમ ઉદ્રિક્તચેતસઃ ।
અધોઽધોગતિમાયાન્તિ નિન્દ્યાજ્ઞાનમયીમુમે ॥ ૩૯॥
કામ ક્રોધ ભયોદ્વેગહિંસા   મિથ્યાદિકર્મણઃ ।
મદિરામાંસ સર્વાશોરામવૈમુખ્યકારણમ્ ॥ ૪૦॥
તામસી ત્વં તુ શક્તિર્મે સર્વદા મદિરાશના ।
માંસમૈથુન હિંસાદિ   વિહારાજનમોહિની ॥ ૪૧॥
તત્તત્કામપ્રદાનેન મોહયન્ત્યાસ્તવાપિયે ।
ભક્તસ્તેઽતીવ નિષ્ક્રિયા નિષ્કૃપા મદિરાપ્રિયાઃ ॥ ૪૨॥
માંસમૈથુન ધર્માણઃ કામ્યકર્મપરા હરિમ્ ।
નિન્દન્તો રામતદ્ભક્તાન્યાન્તિ ઘોરતરાઙ્ગતિમ્  ॥ ૪૩॥
મિથોગુણ વિરોધેનવિરુધ્યન્તે ગુણગ્રહાઃ ।
સ્વાં સ્વાઙ્ગતિં   પ્રપદ્યન્તે મુક્તિસ્વર્ગતમોભિધામ્ ॥ ૪૪॥
પ્રકાશાદિગુણૈઃ સત્ત્વં પ્રવૃત્યાદિગુણૈ રજઃ ।
પ્રમાદાદિગુણૈર્જ્ઞેયં તમોપ્યજ્ઞાનકારણમ્ ॥ ૪૫॥
એવઙ્ગુણસ્વાભાવાસ્તે  ભૂયોભૂયોપિ વર્ણિતાઃ   ।
ન ચાત્રૈવ તુ વક્તવ્યાઃ પિષ્ટપેષણનીતિતઃ ॥ ૪૬॥
નહિ સર્વેપિ મદ્ભક્તાસ્તમસા નષ્ટ ચેતસઃ ।
ભ્રસ્યન્તેપુરુષાર્થાચ્ચ તવભક્તા ઇવાંવિકે ॥ ૪૭॥
રામન્દેવં પરમ્બ્રહ્મ ભગવન્તં પુરુષોત્તમમ્ ।
રામમેવપરં પ્રાપ્યં મન્વાનાઃ પુરુષાસ્તુયે ॥ ૪૮॥
તદ્ભક્તિજ્ઞાનદાતારમુમે માં સમુપાશ્રિતાઃ ।
આચાર્યત્વેન સેવન્તે તે તરન્તિ ભવામ્બુધિમ્ ॥ ૪૯॥
મામેવં પરમત્વેન ભજન્તોઽપિ દ્વિષન્તિ યે ।
ન તે મુક્તિપદં યાન્તિ ભૂતયોનય એવ તે ॥ ૫૦॥
આચાર્યં સર્વદેવાનાં બ્રહ્માણં ચ ભજન્તિ યે ।
રામપ્રાપક બુદ્ધ્યો તે મોક્ષં યાન્તિ સુદુર્લભમ્ ॥ ૫૧॥

શીઘ્રં પરન્તુ મુક્તિચ્છાભગવન્તં પુરુષોત્તમમ્ ।
પ્રાપ્નુવન્તિ મહાત્માનો વિલંવેનત્વજાર્ચકાઃ ॥ ૫૨॥
નિર્ગુણાં ભગવદ્ભક્તિસ્તદ્ભક્તા અપિ નિર્ગુણાઃ ।
નિર્ગુણો ભગવાન્ રામઃ કલ્યાણગુણસાગરઃ ॥ ૫૩॥
સર્વેચ્યવનધર્માણો મદ્ભક્તા ધનભાજનમ્ ।
અન્તવત્તુ ફલન્તેષાં રામાદ્યેન વહિર્મુખાઃ ॥ ૫૪॥
યેષાં રામો પ્રિયોઽત્યર્થં રામસ્ય ચ પ્રિયા અલમ્ ।
ત્વત્તોપિ નન્દિનોપીમે રામાદપિપ્રિયા મમ ॥ ૫૫॥
સદારામપ્રિયેષ્વેવ વર્તેરામકથોત્સુકઃ ।
તે મે બન્ધુતમા યે તુ નિત્યંરામૈકવાન્ધવા ॥ ૫૬॥
અહં ત્વં ચ તથા નન્દી ભવામો ભગવત્યજે ।
ભક્તિમન્તસ્ત્રયોપ્યેવ નાન્યોસ્તિ પ્રથમેષ્વપિ ॥ ૫૭॥
યુવયોસ્તમ ઉદ્રેકેતિરોધીયેત તદ્રતિઃ ।
પુનરુદ્બોધ્યેત સાહિ મયા વાંહિતમિચ્છતા ॥ ૫૮॥
રક્તમાંસપ્રિયા ત્વં તુ મદિરારસિકાઽનિશમ્ ।
મૈથુનેકમનાદેવિ હિંસાકેલિદિગમ્બરા   ॥ ૫૯॥
તથૈવ તવભક્તાશ્ચ માંસમૈથુનમદ્યપાઃ ।
મિથ્યામોહ વસા મૂઢા માનિનઃ પશુહિંસકાઃ   ॥ ૬૦॥
શૌચાચાર વિહીનાશ્ચ ભૂતપ્રેતપિશાચકાઃ ।
વેતાલારાક્ષસાયક્ષાઃ ક્રૂરાઃ સિન્દૂરચિન્હિતાઃ ॥ ૬૧॥
શૂદ્રાશ્ચાણ્ડાલ ગૌડાશ્ચ ભેદભિલ્લાશ્ચપુસ્કશાઃ ।
કુવિન્દાશ્ચર્મકારાશ્ચ યે ચાન્યે હીનજાતયઃ ॥ ૬૨॥
તેષાન્ત્વમ્પરમાદેવી તમસાનાં તમઃપ્રિયા ।
સ્વભાવ એષતેગૌરિદુર્નિવાર્યો   મયાપિ ચ ॥ ૬૩॥
તત્ત્વં બ્રાહ્મણજાતીનાં સાત્વિકાનાં તુ દેવતા ।
વૈષ્ણવાનાં વિશેષેણ સત્કર્મ નિરતાત્મનામ્ ॥ ૬૪॥
મયાત્વયા ચ યે દૃષ્ટાઃ સર્ગેતેસ્યુસ્તમોવશાઃ ।

ત્વન્મદારાધનશ્રદ્ધાવિરુદ્ધાહરિ સજ્જનૈઃ ॥ ૬૫॥
નતેભ્યો રોચતે રામો રામાયાપિ નતેખલાઃ ।
યમેનૈવ નિહન્ન્યન્તે પશુવત્પશુ મારકાઃ ॥ ૬૬॥
પ્રાણાભક્ષી કુતોરામે સર્વાત્મનિરતિન્તુ તામ્ ।
લભેત શુદ્ધ સત્વાનાં દુર્લભાયા સતામપિ ॥ ૬૭॥
મદ્યમાંસ રતો યસ્તુ પશુ હિંસા   પરો વૃથા ।
શુદ્ધ કામો ભવેત્સોપિ ચિત્ર ચિત્ર તરં ત્વિદમ્ ॥ ૬૮॥
મદ્ય માંસાદિ જન્યાનાં દોષાણાં ગિરજે વહુ ॥
કીર્ત્તના દર્શ નાચ્છ્રુત્યા  પ્રકૃતેર્ન વિમુચ્યેતા ॥ ૬૯॥
॥ ઇતિ નારદપાઞ્ચરાત્રે શ્રીશિવસંહિતાયાં પઞ્ચમપટલે
શ્રીરામરહસ્યે સત્વાદિગુણસ્વભાવ પ્રકાશો નામૈકોનવિંશોઽધ્યાયઃ   ૧૯॥

૨૦. અથ વિંશોઽધ્યાયઃ   ।
શ્રીશિવ ઉવાચ-
લીલાનુકરણં વિષ્ણોઃ સર્વપાપહરં પુરા ।
ભક્તિપ્રેમકરં પઞ્ચાદ્રામે શ્રીરમણે શિવે ॥ ૧॥
સર્વે સર્વત્ર સર્વેશ કૃતાન્યેવાનુકુર્વતે ।
આદિ મત્વાદ્ ગુરુત્વાચ્ચ કર્તૃત્વાદપિતસ્યવૈ ॥ ૨॥
યન્નેશ્વરકૃતં તન્નુ કેન શઙ્કાવિના મુના ॥
કર્તું ત્વભિનવં કર્મ તદન્યેષુ સુરેષ્વપિ ॥ ૩॥
ભુક્તં ચ ભુજ્યતે તસ્ય પીતમેવહિ પીયતે ।
દીયતે દત્તમેવાસ્ય ગીતમેવ ચ ગીયતે ॥ ૪॥
યત્કાર્યં કૃતં તેન સર્વજ્ઞેન મહીયસા ।
તત્તત્કર્તું નશક્નોમિ ન ચ બ્રહ્મા ન વાસવઃ ॥ ૫॥
યચ્છક્યં મધુરં યચ્ચ સ્વસ્ય યચ્ચ હિતં પ્રિયમ્ ।
તત્કુર્યાત્પ્રણયાત્તસ્ય ભક્તિપ્રેમાદિવર્દ્ધનમ્ ॥ ૬॥
સાક્ષાત્સદાશિવોરામપાદપદ્મમધુવ્રતઃ ।

મહાશમ્ભુર્હનુમાંસ્તુ તત્કુર્યાત્કથમન્યથા ॥ ૭॥
સીતાસ્નેહર્દ્ધિકામસ્તુ   વસન્તે કુરુતાજ્જનઃ ।
સીતારામોત્સવમ્પુણ્યમ્મઙ્ગલં  રસ વર્ષણમ્ ॥ ૮॥
ઇચ્છન્રામરતિમ્ભક્તઃ શરદ્રાસ મહોત્સવમ્ ।
કરોતુ રસકૈઃ સાર્દ્ધં રસિકો રસિકાપ્રિયઃ ॥ ૯॥
ઉભયોરુભયત્રૈવ પ્રીતિસ્તત્ર કૃતે પુરા ।
ભવેદ્ભક્તિસ્તયોશ્ચાપિ પરમા નિશ્ચલા રતિઃ ॥ ૧૦॥
રાસસ્થાનમયોધ્યૈવ ધર્મસ્થાનં સનાતનમ્ ।
મુક્તિસ્થાનમયોધ્યૈવ ભક્તિસ્થાનઞ્ચ શાશ્વતમ્ ॥ ૧૧॥
ધર્મસ્થાનમયોધ્યાખ્યં રઙ્ગં  મુક્તિપદં સ્મૃતમ્ ।
દ્વારિકા ભક્તિ કૃત્સ્થાનં રસસ્થાનન્તુ માથુરમ્ ॥ ૧૨॥
સર્વમેતદયોધ્યૈવ સૂક્ષ્મ દૃષ્ટિ સમર્પણે ।
તત્રાશોકવનં રમ્યં રસસ્થાનંહિ કેવલમ્ ॥ ૧૩॥
તન્મધ્યે જાનકીરામૌ નિત્યં લીલારતૌ સ્થિતો ।
સહિતૌ વનિતા યૂથૈઃ શતૈરપિ મનોહરૈઃ ॥ ૧૪॥
અયોધ્યા નન્દની સત્યા નામા સાકેત ઇત્યપિ ।
કોશલા રાજધાની ચ બ્રહ્મપુરાપરાજિતા ॥ ૧૫॥
અષ્ટચક્રા નવદ્વારા નગરો ધર્મસમ્પદામ્ ।
દૃષ્ટૈવં જ્ઞાનનેત્રેણ ધ્યાતવ્યાસરયૂસ્તથા ॥ ૧૬॥
વૃક્ષ ગુલ્મલતા યત્ર વસ્ત્રરમ્ભાઙ્કુરાદિભિઃ  ।
કૃત્રિમૈશ્ચન્દ્ર  તારાદ્યૈર્દીપસ્તમ્ભૈઞ્ચ તોરણૈઃ ॥ ૧૭॥
અશોકવનમિત્યેતત્કલ્પયેત્ કલ્પકોવિદઃ ।
રમ્યં મનોહરં યાવદ્વિત્તશાઠ્યવિવર્જિતઃ   ॥ ૧૮॥
ઇયં રાસસ્થલી રમ્યા રામોસ્યાં રમણપ્રિયઃ ।
રમતે રમણીવૃન્દૈઃસીતયા ચ સમન્વિતઃ ॥ ૧૯॥
અશોકવનિકા ચેયં સર્વર્તુરસપૂરિતા ।
અસ્યાં રામપ્રિયા તેન વિહરિષ્યતિ સંયુતા ॥ ૨૦॥

ધન્યોહં ચ તયોરત્ર શ‍ૃઙ્ગારપ્રચુરાઃ  શુભાઃ ।
કેલીર્દૃક્ષ્યામિ સાનન્દો દુર્દર્શા અપિ યોગિનામ્ ॥ ૨૧॥
અત્ર રામાવરોધઞ્ચ દ્રક્ષ્યામ્યસ્ય પ્રસાદતઃ ।
યો ન દ્રષ્ટું સુરૈઃ શક્યોભક્ત્યા યોગ્યત્વમાપિ નઃ ॥ ૨૨॥
એવં સ્તુવન્નિજં ભાગ્યં પ્રેમાનન્દરસાવિલઃ ।
પ્રાતઃ પ્રપૂજયેદ્રામં નૈવેદ્યૈર્વિવિધૈર્જનઃ   ॥ ૨૩॥
શ્યામાં સીતાં સખીશ્ચાસ્યાશ્ચન્દ્રાદ્યાઃ પ્રીણયેદ્ભૃશમ્ ।
વૈષ્ણવારાધનં કુર્યાદ્વૈષ્ણવોત્સવસિદ્ધયે ॥ ૨૪॥
સમ્પૂજ્યાભ્યર્થયેદ્ભક્તો રામં રામાગણાન્વિતમ્ ।
દણ્ડવત્ પ્રણમેત્તસ્ય પુરસ્તાત્પુલકશ્રિતઃ ॥ ૨૫॥
રામચન્દ્ર મહાબાહો દેવદેવ જગત્પતે ।
રાજીવલોચન શ્રીમાન્ કૌશલ્યાનન્દવર્દ્ધન ॥ ૨૬॥
રસિકેન્દ્ર જગત્પ્રાણ સીતાકાન્ત મહોજ્વલ ।
લીલાવતારવૃન્દેન્દ્ર લીલાલલિતલોચન ॥ ૨૭॥
અનુકર્ત્તું ભવદ્રાસલીલાં મે મન ઈહતે ।
સત્યસઙ્કલ્પ તેઽદ્યાપિ લીલૈષા જનરઞ્જિની ॥ ૨૮॥
અદ્ય પૂર્ણકલશ્ચન્દ્રો રજની ચ શિતેન્દુના ।
રાસશ્ચ કુમુદો નામ મધુર્વા મધુરાકૃતે ॥ ૨૯॥
પ્રફુલ્લાશોકવાટીયં કોકિલાલિકુલાકુલા ।
વાપીકૂપતડાગાદિકુમુદા કર મણ્ડિતા ॥ ૩૦॥
રામા રમયિતું ભક્તાઃ શક્તસ્ત્વં ચ મનોહર ।
પ્રમદામન્મથવ્યાધિરાજવૈદ્ય કૃપાનિધે ॥ ૩૧॥
રમસ્વ વિહર ક્રીડ નિત્યલીલારસપ્રિય ।
પ્રદર્શયાત્મનશ્ચેષ્ટા ઇષ્ટામોક્ષાદિતઃ પ્રિયાઃ ॥ ૩૨॥
ભક્તવત્સલ ભક્તેશ ભક્તાર્પિતફલસ્પૃહ   ।
અનુગૃહાણ નઃ સ્વીયા ઇતિ મત્વા ચ કિઙ્કરાન્ ॥ ૩૩॥
ત્વયિ હ્યગ્રે રહસ્યેષુ પ્રમદામુદ આપ્તયે ।
અમાત્યાકિઙ્કરા એવ તત્ર સ્યુઃ પરસેવકાઃ ॥ ૩૪॥

ક્રીડોપકરણં સર્વં માલ્યાંવરરસાદિકમ્ ।
ગન્ધાદિ ગીતનૃત્યાદિ ભક્ષ્યભોજ્યાદિ ચોત્તમમ્ ॥ ૩૫॥
ભવદર્થમવક્લૃપ્તં તવૈવૈતન્નિષેવ્યતામ્ ।
સ્વીયાભિર્વનિતાભિસ્ત્વં સેવ્યમાનો વને વને ॥ ૩૬॥
ગીયમાનશ્ચ ગન્ધર્વકન્યાકોટિભિરાદરાત્ ।
રામારમયતાં શ્રેષ્ઠનામાર્થં પ્રકટી કુરુ ॥ ૩૭॥
નિમન્ત્ર્યૈવં રમાનાથં રામં કામિ તદાપકમ્ ।
પૂજયેત્કામ ગાયત્ર્યાધ્યાયત્કામધિયા હરિમ્ ॥ ૩૮॥
સર્વશ્રૃઙ્ગારસર્વસ્વમૂર્તિં   ભોક્તારમેકલમ્ ।
કિશોરં કમનીયાઙ્ગં  સ્વીકૃતાર્થિતવિગ્રહમ્   ॥ ૩૯॥
એવમાજ્ઞાં તતો લબ્ધા રામભક્તાન્નિમન્ત્રયેત્ ।
પરમૈકાન્તિનસ્તસ્મિન્ રસિકાનેવ કેવલાન્ ॥ ૪૦॥
નાટ્યનૃત્યકલાગીતવાદ્યભેદવિચક્ષણાન્ ।
શુદ્ધાન્વયાન્ન્સુન્દરાન્ શુદ્ધાન્ પીનાન્પ્રણતાન્ શુભાન્ ॥ ૪૧॥
સમગ્રાઙ્ગાન્સુચિન્હાંશ્ચ  સુવર્ણાન્મધુરસ્વરાન્ ।
સીતારામપદામ્ભોજભ્રમરાયિતમાનસાન્ ॥ ૪૨॥
અલુબ્ધાન્ સુશુભાચારાન્ રસજ્ઞાન્નાપિ કોવિદઃ ।
ભાવજ્ઞાનભિ નીતજ્ઞાન્ રહસ્યજ્ઞાન્ સ્વલઙ્કૃતાન્ ॥ ૪૩॥
અન્યાન્નિમન્ત્રયેદ્વિદ્વાન્ સીતાવલ્લભ કીર્ત્તયે ।
જનાન્સાધૂન્ધનાઢ્યાંશ્ચ દાતૄન્ ભક્તિમતો બહૂન્ ॥ ૪૪॥
આકારયેન્મહાભાગાન્ રામદર્શનલાલસાન્ ।
ભક્તિકામાન્ રમારામપાદયુગ્મે મહાવ્રતાન્ ॥ ૪૫॥
ભોજયેદર્ચયેદેતાન્ રામપ્રીત્યર્થમાગતાન્ ।
વિભવે સતિરામસ્ય મહાપૂજાં સમાચરેત્ ॥ ૪૬॥
વર્જયેન્મ્લેચ્છચાણ્ડાલાન્ ભક્તિશૂન્યાન્ દુરાશયાન્ ।
હાસકાન્દૂષકાંશ્ચૌરાન હિંસ્ત્રાન્  શૂદ્રાન્ મલીમસાન્ ॥ ૪૭॥
શૈવાન્ શાક્તાન્ ખલાન્ પાખણ્ડાનશુચીન્નરાન્ ।

મૂર્ખાન્ કૌતુકિનો ધૂર્તાનન્યદેવરતાપિ ॥ ૪૮॥
દુર્ભક્ષ્યાન્નિન્દકાન્ વાહ્યાન્ મદ્યમાંસરતાનપિ ।
નાસ્તિકાન્ હૈતુકાન્ ક્રૂરાનન્યાનપિ સન્ત્યજેત્ ॥ ૪૯॥
નૈતે યોગ્યાઃ સમ્પ્રવેષ્ટું રામૈકાન્તિકકેલિષુ ।
અન્યથા કારકો ભ્રંસ્યેદ્રામકોપેન ભક્તિતઃ ॥ ૫૦॥
પરમૈકાન્તિનો યત્ર પાપદોષવિર્જિતાઃ   ।
ગાનં ભગવતઃ કુર્ય્યુઃ  સન્નિધત્તે તુ યદ્ધરિઃ ॥ ૫૧॥
દ્વિજરાજકુલોદ્ભૂતં સુરૂપં સુમુખાદિકમ્ ।
સુવર્ણં શુભગં ચારુચેષ્ટં મધુરભાષિણમ્ ॥ ૫૨॥
દૃષ્ટિચિત્તહરં પુંસાં શિક્ષાદક્ષં સુલક્ષણમ્ ।
કુમારં વા કિશોરં વા રોગદોષવિવર્જિતમ્   ॥ ૫૩॥
પૂજયેદ્રામબુદ્ધ્યૈવ વિહીનં ત્વપલક્ષણૈઃ ।
યદસ્મિન્ રાઘવઃ સ્થિત્વા ક્રીડિષ્યતિ પ્રિયાયુતઃ ॥ ૫૪॥
તૈલેનાભ્યજ્જય ચૂર્ણેન સમુદ્વર્ત્ય ચ વારિભિઃ ।
પવિત્રૈઃસ્નાપયેદ્વિદ્વાન્મન્ત્રોચ્ચારણપૂર્વકમ્ ॥ ૫૫॥
ગવ્યૈઃ પઞ્ચભિઃ સંસ્નાપ્ય તુલસીદર્ભમિશ્રિતૈઃ ।
ઉષ્ણેન વારિણા ભૂયઃ શીતલેન ચ મન્ત્રતઃ ॥ ૫૬॥
પીતાંવરં યુગં દદ્યાદ્બ્રહ્મસૂત્રં ચ સુન્દરમ્ ।
રોચનાકુઙ્કુમાપ્તેન  કસ્તુરીકલિતેન ચ ॥ ૫૭॥
તિલકેનાપ્યલં કુર્યાદ્યુતિશ્રીકેશવવેશ્મના ।
આચામયેજ્જલં શુદ્ધં રામનામાનિ કીર્તયન ॥ ૫૮॥
શ્રીરામં તત્ર સન્ધ્યાયેદાત્માનં સ્વત એવ તમ્ ।
રામસ્ય મન્ત્રમુન્યાદીન્ન્યસ્યેત્તસ્ય યથોચિતમ્ ॥ ૫૯॥
અઙ્ગેષુ  ચાઙ્ગદેવાંશ્ચ  રામોઽસ્મીતિ ચ ભાવયન્ ।
રામાત્મા એષ એવેતિ વેદાન્તવિદિતં મતમ્ ॥ ૬૦॥
ધૂપયેદ્દીપયેત્પશ્ચાદ્ ભોજયેદમૃતં ચ તમ્ ।
નીરાજનમુખામોદં તામ્બુલાદિપ્રદાય ચ ॥ ૬૧॥

રામોઽયમિતિ તં ભૂયો લાલયેન્ન તુ કોપયેત્ ।
તદ્દ્વારાભગવાન્  રામઃ સાક્ષાદ્દેવઃ સમીહતે ॥ ૬૨॥
એવં લક્ષણસમ્પન્નમપલક્ષણવર્જિતમ્   ।
કુમારં જાનકીત્યેવં સઙ્કુર્યાદ્ધિ  વિધાનતઃ ॥ ૬૩॥
જાનકીમન્ત્રમુન્યાદીન્ન્યસ્યેત્તસ્યાઃ કલેવરે ।
ભોજયેલ્લાલયેત્તદ્વદ્રામદેવીતિ તાં બુધઃ ॥ ૬૪॥
કુમારા રૂપસમ્પન્ના નૃત્યગાનવિચક્ષણાઃ ।
અપલક્ષણ શૂન્યા યેદ્વિજા નાશુચયોઽનઘાઃ ॥ ૬૫॥
સમ્ભાવ્યાસ્તે સખીત્વેન જાનક્યા અનુભાવતઃ ।
ભોજિતા ધૂપિતાઃ સમ્યક્ શિક્ષિતા સ્તોષિતા ધનૈઃ ॥ ૬૬॥
પ્રધાનાદ્દ્વ્યષ્ટસઙ્ખ્યાકાઃ  સીતાયાઃ સમતાં ગતાઃ ।
ભવન્તિં  શતશસ્તત્ર ચન્દ્રાદ્યાઃ પ્રવરાઃ સતામ્ ॥ ૬૭॥
નવીનૈર્જાતસંસ્કારૈશ્ચિત્રૈઃ સૂક્ષ્મૈઃ સુગન્ધિભિઃ ।
વસ્ત્રૈરાભરણૈર્મુક્તાપ્રધાનૈશ્ચ યથોચિતમ્ ॥ ૬૮॥
અલઙ્કુર્વન્તુ સૈરન્ધ્ર્યઃ કુમારી રતિરૂપિણીઃ ।
યથા સીતા ચ રામશ્ચ પ્રસીદેત વિલોક્યતાઃ ॥ ૬૯॥
રામો ગન્ધર્વરાજેન્દ્રકુમારાલઙ્કરણાદિભિઃ ।
અલઙ્કાર્ય્યૌ યથા સર્વમનોહરતમો ભવેત્ ॥ ૭૦॥
પ્રવીણોગીતનૃત્યાદ્યૈ રસપોષણપણ્ડિતઃ ।
શિક્ષિતોમૃતસઙ્ગીતપણ્ડિતૈઃ  પટુતાણ્ડવૈઃ ॥ ૭૧॥
સીતાઽલઙ્કરણૈઃ સીતામલઙ્કુર્ય્યુઃ  સ્ત્રિયોવરાઃ ।
ચરાચરજગન્મોહકારિણી સા યથા ભવેત્ ॥ ૭૨॥
તત્ર યે ગાયકા અષ્ટાવષ્ટૌ વાપ્યુપગાયકાઃ ।
નર્ત્તકા વાદકાસ્તેષાં શિક્ષિકાશ્ચ યથેચ્છયા ॥ ૭૩॥
તે સર્વેપિ ભવન્ત્વત્ર રક્તાંવરવિલોચનાઃ ।
તામ્બૂલવદનામ્ભોજાઃ સાલઙ્કારાઃ સુ ભોજિતાઃ ॥ ૭૪॥
રઙ્ગે  તે પ્રવિશન્ત્વાદૌ વિઘ્નવારણપૂર્વકમ્ ।
માઙ્ગલ્યં  તત્ર કુર્વન્તુ ગાનવાદ્યાનુરઞ્જિતમ્ ॥ ૭૫॥

વાદ્યં તાં કાહલાભેર્ય્યો મૃદઙ્ગપણવાદયઃ  ।
યથા શ્રુત્વા જનાઃ સન્તુ સર્વે હૃષ્ટતનૂરુહાઃ ॥ ૭૬॥
તતો રામં ચ સીતાં ચ કુમારીશ્ચ સખીઃસમાઃ ।
રઙ્ગ  પ્રવેશયેદ્ભક્તઃ પુષ્પાઞ્જલિપુરઃ સરમ્ ॥ ૭૭॥
કીર્ય્યમાણાશ્ચ લાજાભિર્મુક્તાકુઙ્કુમપલ્લવૈઃ  ।
નિર્મઞ્ચ્છનૈશ્ચ નારીણાં દીપાવલિપ્રકાશિતાઃ ॥ ૭૮॥
વાદ્યૈર્જયસ્વનૈઃ સ્તોત્રૈઃ સ્તૂયમાના સુદાન્વિતાઃ ।
રામં નીરાજયેત્તત્ર સમાસીનં શુભાસને ॥ ૭૯॥
સીતયા સહિતં શ્યામં સખીગણસમન્વિતમ્ ।
રિરંસું સ્મરકોટ્યાભં કામિનીકેલિવર્દ્ધનમ્ ॥ ૮૦॥
તામ્બૂલૈઃ પૂજયેત્તત્ર દિવ્યપાવનમાલયા ।
નમસ્કારૈશ્ચ સમ્પ્રેમફલપુષ્પધનાર્પણૈઃ ॥ ૮૧॥
તતઃ સર્વૈર્ગુણૈસ્તત્ર યુક્તોરાસઃ પ્રવર્ત્યતામ્ ।
બાહુબન્ધૈર્મિથઃ   સ્ત્રીણાં પ્રકર્તવ્યં પ્રિયેણ ચ ॥ ૮૨॥
યથા યથા હિ શ‍ૃઙ્ગારે  રસો વર્દ્ધેત સિન્ધુવત્ ।
તથા તથા પ્રકર્તવ્યં સર્વં વેષ્ટિતમદ્ભુતમ્ ॥ ૮૩॥
ગાતવ્યાનિ ચરિત્રાણિ રસવન્તિ તયોર્દ્વયોઃ ।
છન્દઃ પ્રબન્ધગીતાનિ નાનાભાષાશ્રિતાનિ ચ ॥ ૮૪॥
રસ ભાવાન્વિતં ગાનં સર્વશ્રોત્રમનોહરમ્ ।
કર્તવ્યં કોકિલાકણ્ઠબાલાભી રસવર્દ્ધનમ્ ॥ ૮૫॥
નૃત્યં નાનાવિધં ચાપિ પરમાનન્દકારકમ્ ।
સખીભિસ્તત્ર કર્તવ્યં દમ્પત્યોર્હૃદયાનુગમ્  ॥ ૮૬॥
ન તદ્દોષો ભવેદ્યત્તુ રસાર્થમપકૃષ્યતે ।
મિથ્યાશાપૈરપિ પ્રેયાન્નાયકો મદનાર્પિતઃ   ॥ ૮૭॥
માનૈરનુનયૈશ્ચેહ કલહૈઃ પ્રણયાશ્રિતૈઃ ।
અન્વેષણૈર્નિલયનૈરાવિર્ભાવૈશ્ચ   ધાવનૈઃ ॥ ૮૮॥
નેત્રનિમીલનોન્મેષનામોક્તિપણકલ્પનૈઃ ।

મોહાદ્યભિનયૈ રામદર્શનેન ચ શુભ્રુવામ્ ॥ ૮૯॥
બાલચેષ્ટાનુકારૈશ્ચ સ્નેહાવિષ્કરણૈર્મિથઃ   ।
પ્રહેલિભિઃ પ્રહાસૈશ્ચ ગુણાનુકથનૈર્મિથઃ   ॥ ૯૦॥
ચાટુભિઃ  પટુભિશ્ચૈવ  મિથો મુખવિલોકનૈઃ ।
નાયકં રઞ્જયેદ્રામં નાયિકા નાયકોપ્યયમ્ ॥ ૯૧॥
યથા વર્દ્ધેત સદ્ધર્ષો નિદ્રાલસ્યનિરોધકઃ ।
વર્ત્તિતવ્યં   તથા તાભ્યાં નાયકાભ્યાં મિથો રહઃ ॥ ૯૨॥
તામ્બૂલાગરુકસ્તૂરીકર્પૂરામોદચન્દનૈઃ ।
ચામરવ્યજનચ્છત્રપુષ્પનીરાજનાદિભિઃ ॥ ૯૩॥
નિર્મઞ્છનૈસ્તથા દૃષ્ટ્યુત્તારણૈરભિસર્પણૈઃ ।
કલ્પિતૈર્વિપ્રલમ્ભૈશ્ચ   પ્રીત્યાન્યોન્યસમાગમૈઃ ॥ ૯૪॥
આલિઙ્ગનૈર્મિથોદમ્ભોપાલમ્ભાર્જ્જવતર્જ્જનૈઃ    ।
વક્રોક્તિભિર્ગુણોત્કર્ષદર્શનૈશ્ચ પલાયનૈઃ ॥ ૯૫॥
ગ્રહણૈર્વન્ધનૈઃ પ્રેમપાશૈઃ પાશવિમોચનૈઃ ।
અઙ્ગુષ્ઠકમ્પનૈર્ભાવવ્યઞ્જનૈરપિ  વઞ્ચનૈઃ ॥ ૯૬॥
પ્રતિકૂલાનુકૂલેન શિરઃ કમ્પેન ચ સ્મિતૈઃ ।
આજ્ઞાભ્યુપગમૈઃ શાઠ્યૈર્હઠૈર્હર્ષકરૈરપિ ॥ ૯૭॥
કટાક્ષૈઃ કરતાલૈશ્ચ કર્ણેજપવિકલ્પનૈઃ ।
ગોપનૈર્દર્શનૈર્ભૂયઃ કલ્પિતસ્ય ચ વસ્તુનઃ ॥ ૯૮॥
ક્ષમાપણૈ રસાવેશરોષૈરઙ્ગાભિદર્શનૈઃ  ।
પ્રેમાશ્રુપાતનૈસ્તૂષ્ણીભાવૈરાત્મનિવેદનૈઃ ॥ ૯૯॥
એવં વિધાભી રમ્યાભિશ્ચેષ્ટાભિરપિ યોષિતઃ ।
કલ્પિતાભિઃ પ્રસિદ્ધાભિ રપીષ્ટાભી રસાય સઃ ॥ ૧૦૦॥
આરાધ્યો સૌ સખીભિસ્તુ દુરારાધ્યોપિ દુર્ભગૈઃ ।
પ્રસીદત્યનુકર્તુભ્યઃ પ્રસન્નોસૌ સુરદ્રુમઃ ॥ ૧૦૧॥
એવમારાધયેયુસ્તા નાયકં ઇતિદાયકમ્ ।
નાયકોપિ નિજાભિશ્ચ ચેષ્ટાભિરનુરઞ્જયેત્ ॥ ૧૦૨॥

પ્રેમાવિષ્ટૈઃ કૃતૈરેવં રામારામવિચેષ્ટિતૈઃ ।
આત્મીયો હિ ભવેદ્રાસ એતત્કાલકૃતોપિ ચ ॥ ૧૦૩॥
પ્રેમાનો યેન નૈવ સ્યુઃ પ્રેમાશ્રૂણિ કૃતેન ચ ।
તેન હૃદયદાહેન કિંવા   હ્યન્યત્ફલં ભવેત્ ॥ ૧૦૪॥
નિત્યં નવ્યં હરેઃ કર્મ દિવ્યં જન્મ ચ ભામિનિ ।
યદા યસ્યાનુસન્ધાનં તદા તસ્યોદયો ભવેત્ ॥ ૧૦૫॥
ન કર્મ વન્ધનં જન્મમરણં ચ ન વિદ્યતે ।
વૈષ્ણવાનામપીશાનેકુતસ્તસ્ય જગત્પતેઃ ॥ ૧૦૬॥
ભક્તાર્થં જન્મકર્માદિ સર્વં સ્વીકુરુતે હરિઃ ।
અજોઽવ્યયોઽવિકારોઽપ્યવ્યક્તો દિવ્યપદે સ્થિતઃ ॥ ૧૦૭॥
ન કાલનિયમસ્તસ્ય જન્મનો જનકર્મણઃ ।
કિન્તુ સ્વેચ્છૈવ તન્ત્રં સ્યાત્તિરોધાનોદયાદિષુ ॥ ૧૦૮॥
કલાવપિ કલાવેશસ્વરૂપાવેશતઃ સ્વયમ્ ।
પ્રેમાવેશવશો રામોભુઙ્ક્તે લીલારસાઽમૃતમ્ ॥ ૧૦૯॥
ન ભક્તેર્દૂરગો રામો ભાગ્યાદર્થો ન દૂરગઃ ।
નગુરોર્દૂરગા ભક્તિર્જ્ઞાનાચ્છાન્તિર્ન દૂરગા ॥ ૧૧૦॥
ન યાગાદ્ દૂરગઃ સ્વર્ગઃ સ્વર્ગાદ્ભોગો ન દૂરગઃ ।
ન કામાદ્દૂરગં  પાપં પાપાન્ન નિરયઃપરઃ ॥ ૧૧૧॥
ભાવાન્ન દૂરગા સિદ્ધિર્ભાવે સર્વં પ્રતિષ્ઠિતમ્ ।
સોયં રાસઃ સ એવાયં રામ ઇત્યેવ ભાવયન્ ॥ ૧૧૨॥
એવમર્ચ્યોપિ ભગવાન્સાક્ષાદ્દેવઃ પ્રતિષ્ઠિતઃ ।
શિલાબુદ્ધિરનર્થાય ધર્મે ચાધર્મધીરિવ ॥ ૧૧૩॥
એવં તે કથિતં ગૌરિ રામાનુકરણં પરમ્ ।
પરમં પાવનં રામપ્રેમભક્તિપ્રવર્દ્ધનમ્ ॥ ૧૧૪॥
રામાનુકારકો યે તુ યે ચૈષામનુસારકાઃ ।
ઉભયે તેઽપિ રામસ્ય સખાયઃ પરમા મતાઃ ॥ ૧૧૫॥
એતદ્ગુહ્યં પરં દેવિ ગોપ્યં યત્નેન ભામિનિ ।
સાધુસ્વપિ વિશેષેણાસાધ્વભક્તદુરાત્મસુ ॥ ૧૧૬॥

અનુકૂલેન યોગ્યેન યોષિદ્યોનિરિવાગ્રહાત્ ।
અભિસેવ્યા કથાચેયં યોનિકોટિસુખપ્રદા ॥ ૧૧૭॥
નેતિ નેતિ વદન્તીન્તાં માં મામિતિ વદન્પતિઃ ।
ભુઙ્ક્તે ભાર્યાં યથા ભક્તસ્તથાભુઙ્ક્તે કથામિમામ્ ॥ ૧૧૮॥
માતુઃ સ્તનદ્વયીં  બાલો ભક્તો રામકથાપિવન્ ।
અન્યઇવ ન દૂષ્યેત તયોસ્ત એવજીવિકે ॥ ૧૧૯॥
શ્રુત્વા કથામિમાં નિન્દેન્માતુર્યોનિમિવાધમઃ ।
સ્વં ચાન્યરેતસં બ્રૂતે માતુર્મલસમઃ ખલઃ ॥ ૧૨૦॥
દેવગુપ્તેષુ ભાવેષુહેતુર્દેવિ નિરર્થકઃ ।
માતુર્યોનિં  સ્વવર્ણેન કો નુ માતું તુ તાર્કિકઃ   ॥ ૧૨૧॥
ઇતીમાં પાર્વતી પત્યુઃ કથાં શ્રુત્વા મનોહરામ્ ।
દશાક્ષરમનુધ્યાનપરા રામસ્ય ચાસ સા ॥ ૧૨૨॥
રામધ્યાનપ્રભાવેણ રામનામાનુકીર્ત્તનૈઃ ।
વિમલા પાર્વતી નામ લોકપૂજ્યા હિ વર્ત્તતે ॥ ૧૨૩॥
પાર્વતીશિવરામાણાં સીતાયાશ્ચ વિશેષતઃ ।
પ્રસાદં લભતેસદ્યઃ શ્રોતા વક્તા ચ કારકઃ ॥ ૧૨૪॥
॥ ઇતિ નારદપાઞ્ચરાત્રે શ્રીશિવસંહિતાયાં
નિરુક્તલક્ષણાયામુમામહેશ્વરસંવાદે પઞ્ચમપટલે
શ્રીરામરહસ્યે રામાનુકરણ પારમાર્થિકતત્ત્વ 
પ્રકાશનોનામ વિંશોઽધ્યાયઃ   ૨૦॥

Encoded and proofread by Mrityunjay Rajkumar Pandey‘

Shivasamhita 1

pdf was typeset on March 18, 2025

118 sanskritdocuments.org



શિવસંહિતા ૧

Please send corrections to sanskrit@cheerful.com

shivasaMhitA2.pdf 119


	Document Information
	Document Text
	૧. અથ પ્રથમોઽધ્યાયઃ ।
	૨. અથ દ્વિતીયોઽધ્યાયઃ ।
	૩. અથ તૃતીયોઽધ્યાયઃ ।
	૪. અથ ચતુર્થોઽધ્યાયઃ ।
	૫. અથ પઞ્ચમોઽધ્યાયઃ ।
	૬. અથ ષષ્ઠોઽધ્યાયઃ ।
	૭. અથ સપ્તમોઽધ્યાયઃ ।
	૮. અથ અષ્ટમોઽધ્યાયઃ ।
	૯. અથ નવમોઽધ્યાયઃ ।
	૧૦. અથ દશમોઽધ્યાયઃ ।
	૧૧. અથ એકાદશોઽધ્યાયઃ ।
	૧૨. અથ દ્વાદશોઽધ્યાયઃ ।
	૧૩. અથ ત્રયોદશોઽધ્યાયઃ ।
	૧૪. અથ ચતુર્દશોઽધ્યાયઃ ।
	૧૫. અથ પઞ્ચદશોઽધ્યાયઃ ।
	૧૬. અથ ષોડશોઽધ્યાયઃ ।
	૧૭. અથ સપ્તદશોઽધ્યાયઃ ।
	૧૮. અથ ષ્ટાદશોઽધ્યાયઃ ।
	૧૯. અથ એકોનવિંશોઽધ્યાયઃ ।
	૨૦. અથ વિંશોઽધ્યાયઃ ।

	Document Credits

